
                                                                        PÊŞEK  

Di vê pêvajoyê de her ku pêdivî pê heye ku pêşî li pênc parçeyan antolojiya helbesta 
kurdî bête amade kirin dû re jî ji wan xebatan berhemek gewre derê holê jî ev karê 
pirofesyonelî û derfetên mezin divê. 

       Me bi vê xebatê xwest careke dî têkiliya helbest û helbestvanê kurd ya bi 
xwendevan re xurt be.Herwiha dîtin û ramanên gelek helbestavanan bigihînin 
xwendevanan.Dîsa wek çavkaniyekê, ji bo rexnegir û dîrokzanên pêşerojê gavekê 
biavêjin. 

        Me xebat berfireh girt û hewl da ku herkes ya dilê xwe bibêje.Helbet riyek jê jî 
hebû ku însan pirs zêde bikira û navan bi sînor bikira.Lê ezê dîsa rastiyek dî bi bîr 
bixim ku tu gel nîn e ku bi qasî kurdan helbestvanên wan li koçberiyê ne.Ji Berlîn 
bigire heya Dubaî,Sydney,Stockholm,Bêrûd...helbestvanên me dijîn.Ev ji hêlekêve 
şens û derfet e ku kes helbesta kurdî û ya wan welatan bi awayek bigihînin hevudu,bi 
hevudu bidin nasîn.Mînak bi xebatên Huseîn Muhamed kêm zêde her xwendevanê/a 
kurd hay ji helbesta Fînî çêbû,derbarê helbesta Fînî de bû xwedî bîr û baweriyek.Me 
hewl daku bi vê xebatê ev rastî jî careke dî xwe bide der.Gelo çi bandora helbesta 
wan welatan li ser helbestvanan xwe daye der an jî rastî çi ye? 

         Her çi kesê/a bi awayek bi helbestê re mijûl e me xwest em pirsan arasteyî wî/ê 
bikin.Sed heyf ku pirsên me negihişt hin kesan ji ber ku navnîşana wan bi dest me 
neket.Ji vana jê hinan bi saya kesên dilsoz pirs bi dest wan ket. ji bo vê alîkariyê 
dixwazim kak Konê Reş,Berken Bereh,Kawa Nemir,Çiya Mazi Yıldız  çakar bi bîr 
bînim.Kesên ku navnîşana wan bi dest ket me pirs jê re bi rê kir. 

         Hinan jê dest ji nivisîna helbestê beredane lewma jî pirs nebersivandin.Hinan jê 
ji dilsoziya xwe agahî dan ku xwe di wê astê de nabînin ku bersiv bidin pirsan.Hinan 
jê hîç bersiv nedan nameya me.Hinan ji alî cureyê xebatê de xebat li rê nedîtin. 

        Di xebatek wiha de bijartina pirsan ya herî girîng bû.Belkî tişta herî bû tengezarî 
ev bû.Hê bi dehan pirs hebû ku diviya bû bihata pirsîn lê ev ji alî me ve dihat pirsîn 
gelo kesên dê bibersivanda çi bigota?Lewma me bîst pirs amade kir û dîsa destnîşan 
kir ku kes ne neçar in hemî pirsan bibersivînin.Dîsa wek alîkarî dikarin pirsan lê zêde 
bikin û bibersivînin.Ew li gorî dilê xwe dikarin pirsan bijmêrin. 

        Me hewl da ku pirsên heya niha dapalîne parzûn bikin.Dîsa pirsên ku aso lê 
fireh araste bikin.Bingeha pirsa donzdemîn û sêzdemîn pirtûka Oktay Taftafli 
ye.(Şiir,Ahlak Ve Estetik). 

        Taybetiyek vê xebatê jî ev e ku xebat xebatek şîrîk û hevpar e.Me hew pêşniyar 
li helbestvanan kir.Ji alî organîzeyêve bar hilgirt.Ev berhem berhema wan kesan e ku 
bi pênûsa xwe ya delal ked dan,nêrîn û nêziktêdayînên xwe tevlî berhemê kirin. 

        Me  carê  pirs  bi  rê  kir.Dû  re  hin pirs  bi  hin  dostan  sergirtî  ma.Me  heman  
pirsan  careke  dî  ber  lê  fireh  kir  û  şand.Xuyaye  ku  hin  hevalan  pirsên  pêşîn 
bingeh  wergirtine,ev ne  xem  e  lewre naveroka  pirsan  yek  e.Dîsa  hin  hevalan  
pirs  bijartine lewre  jî cî  û  dora  pirsan  guheriye.  



Cîhan Roj: Mûmên Welat – www.amude.com 5

        Ev  nêzî  salekê  ye  ev  xebat  hat  li  darxistin.Me di nameya  xwe  de derkiribû  
ku  weşanxane  li  xebatê  xwedî  dernekevin(Ji  ber  mercê  wan  û  sedemên  ku  
hun  baş  pê  dizanin)dê  em  bi  derfetên  xwe  wekî  pirtûk  çap  bikin;sed  heyf  ku  
me  nikaribû  çap  bikira.Ez   lêborîna  xwe  ji  wan  kesên  ked  dan,ji  mûmên  welat,  
dixwazim. 

         Sedemên   derengmayînê  jê  yek  ev  bû.Ya  dî  jî  ez  hê  jî  li  bendê  bûm  da  
ku  hin  kesên  me  hêviya  bersivan  ji  wan  dikir  belkî  bersivan  bişînin  lê  
mixabin… 

          Em  baş  pê  dizanin  ku  gelên  dî  carna  bi  meh  û  salan  ked  didin,bi  dû  
dikevin  daku  jiyan  û  berhemên  ,gotinên  kesên   ked  dane  wêjeya  wan  û  zêde  
nayên  nasîn  derînin   holê.Ez,  wekî  xwendevan  jî  bi  hesret  bûm  ku  berhemeke 
bi  awayek  nêrînên  nivîskar  û  helbestvanan  vedihewîne  hebe  li  ber  dest.Bi  
awayek  dîjîtal  be  jî  ev  xebat  jî  bû  gavek. 

          Careke  dî  spas  ji  bo   van  kesên  dilsoz,spas ji  bo  hest  û  silavên  wan  
yên  germ…Ya  esas  helbet  dilsoziya  helbestvan  ya  bi  berhemê  re  ye  lê  
dilsoziya  bi  xwendevan  re  jî  hîmek  e ;ma  ne  ew bin  dê  çawa  navê  
helbestvanan  li asoyên  berêvaran  bête  nivisîn  …Ji  bo  berpirsiyariya  van  kesên  
hêja  jî  spas… 

       Cîhan ROJ 

Sermawez   2004 

PİRSÊN  HATİN   PİRSÎN: 

1.Hun ji bo çi dinivisînin? 

2.Hun ji bo kê dinivisînin? 

3.Rewşa helbesta kurdî ya heya roja îroyîn...Herikîna helbesta kurdî ya dîrokî... 

4.Rewşa helbesta kurdî ya roja îroyîn... 

5.Hêviyên we ên derbarê pêşeroja helbesta kurdî de çi ne? 

6.carna di helbesta kurdî de basa dibistanan tê kirin.Dibistanên wêjeyê çawa pêktên?Nêziktêdayîna we ya li 
hember dibistanên(ekolên)wêjeyî çi ye?Em dikarin helbesta we bi kîjan cereyan an ekolê re bi bîr bînin? 

7.Li gorî we,ku hemî kurd xwendevan bûna,dê bêtir kîjan beşê civakê berhemên we bixwenda?Gundî,an karker an 
jî beşa elît? 

8.Gelek rexnegir ji bo Homeros helbestvanê nû dibêjin,hun çi difikirin?Nûbûn an jî nûtî ji bo we tê çi wateyê? 

9.Baweriya me ev e ku Memê Alan dastanek Îngîlîzî,Emerîkî,Yewnanî ,Frensewî hwd.bûya dê ji bo wêjeyê bibûya 
bingehek mezin û heya niha li her deverê dunyayê navudeng bida.Li gorî we, Memê Alan tê çi wateyê ji alî 
wêjeyê û zimanê wêjeyê ve?Gelo çiqas ji berhema we re bû bingeh an jî çavkanî? 

10.Hin kes di wê baweriyê de ne ku bi tena serê xwe bi hest an jî bi hêmayê helbest nayê nivisîn,divê bi 
helbestvan re zanîna dîrokî,çandî,civaknasî hwd hebe. Hun bergeha helbestvanê/a kurd ya întelektuelî çawa 
dibînin? 

11.Ji ber nebûna rexnegir û pisporên dîroka wêjeyê carna kes xwe neçar dibînin ku bi çavê rexnegir û pisporên 
dîroka wêjeyê biaxivin,tespît û destnîşanan derbikin .Li gorî we, ev xetere ye an pêdiviyek e? 

12.Wekî tê zanîn hin kes di paceya zanîsta wêjeyê de,hin kes di paceya zimanzaniyê de,hin kes di paceya etîk an 
jî bedewinasiyê de li helbestê hûr û tîr dibin.Ji van şibakeyan jê kîjan şibake bêtir li gorî we ye? 

13.Tê derkirin taybetiyek postmodernîzmê jî ev e ku kes bê xem in,xwe alîgir nahesibînin.Ne xema wan e ku di 
civakê de bibin xedî îdia û angaştan.Ew dinivisînin hew.Kes tişta herî pîroz e.Gelo heya kîjan astê helbestvan 
alîgir e,tu sînor hene an na? 

14.Gelo heya kîjan radeyê xwedevan ji bo helbestvan metirsî ye?An jî di dema nivisînê de divê helbestvan rewş û 
rastiya xwendevan ji xwe re bike xem an na,an jî divê xemeke helbestvan ya wanî hebe an na? 

15.Bandora ramyariyê çiqas li ser helbestvanê/a kurd heye?Însan dikare hew di şibakeya ramyariyê de helbest 
lêbike? 

16.Bazara helbesta kurdî bazarek erzan û bê ked tê dîtin.Hun dixwazin çi bibêjin? 

17.Îro ro ji alî ramyarî ve gelek kurd ji civakê bêtir şaristaniyê wek bingeh digirin.Ev ji bo we tê çi wateyê?Ger ku 
hun erênî lê binihêrin dê di wêjeyê de çi bandora xwe hebe? 

18.Ji kerema xwe re helbesteke bi kurdî ya ku hun herî jê hez dikin lê bikin.Ku helbest li cem we tunebe navê 
helbestê û navê helbestvan lê bikin. 

19.Gelek kes dilsariya gelek kesan ya li hember helbesta kurdî bi deruniya bindestiyêve girê didin.Gelo deruniya 
bindestiyê dibe sedem ku kes paxav bi helbesta kurdî nexin? 

20.Em spasiya we dikin.Ku hun bixwazin tiştên dî vebêjin ji kerema xwe re lê bikin.  

BERKEN   BEREH 
 
 
1.Hun  ji  bo  çi  dinivisînin? 
   Dema min xwe nas kir û min karî li der û dora xwe binihêr im,min xwest ku bibêjim va ez jî he 

me,min nihêrt ku li ber azadiya min bi sedan qeyd û merbend hatine avakirin.Di gelek waran de 
malabata min jî ji her alî bi ser min de hatin.Paşê ez her ku bergeha min fireh bû ango ji malê 
derketim ber bi civakê min dît li wira jî bo min keleh û bîr û tixûb hatine ava kirin.Her roj jehr û 
hêrsa di dilê min de dikeliya.Min dixwest li ber xwe bidim lê tu çekên min tunebû.Paşê ez bi hêza 
xwendin û gotinê hesiyam û heta ku ji min hat û heta îro min pişta xwe da xwendinê.Helbet ev 
xebat bû sedem ku ez rahêjim pênûsê û li ber xwe bidim.Bi kurtî ez dixwazim heyfa xwe ji hemû 
serdestên ku zor li min kirine bistînim.Mixabin hev qas sal in li berxwe didim hêjî min heyfa xwe 
nestandiye.Vêca qet nebe dixwazim ji xweliya min kulîlkek an dartûyek şîn bibe belkî hinek 
fêkiyên wê bixwin û bîneke xweş bikeve jiyana wan.   

2.Hun  ji  bo  kê dinivisînin? 
  Dixwazim pirsa te wiha bi pirsim;helbestvan çi ma dinivîse?Niha dema em bersiva vê pirsî bi kûrahî 

bidin hingê ezê bi hêsanî bikaribin pirsa te bibersivînin.kesê/a ku helbestê dinivîs kî ye?Şivanek 
an kesekî/e ne xwendî nikare helbestê binivîse.Demek kî helbestvan ew kese ku bi karê xwendin 
û nivîsandinêre eleqedar e.Beriya ku helbestan binivîse ewil tûrikê xwe bi hin alavan tije dike.Lew 
re kes wek helbestvan nayê dinê.Helbestvan ewil bi xwendin û çavdêriyên xwe digihije qonaxekê 
ku dikare jiyan,civak û sirûştê şirove bike.Hingê dibîne ku ku gellek tiştine ku ne bi dilê wî ne û di 
jiyana wî de astengî û bend û kospan ava dike û heta derûniya wî xera dike hene.Hingê 
helbestvan xwe mecbûr dibîne ku rahêje pênûsê û bo ji holêrakirina van 
astengiyan(takakesî,civakî,aborî hwd) helbestan binivîse û di vî karê xwe  de ji xwe re hevalan 
çêbike.Lew re ev astengî ne tenê bo wî lê ji bo gellek kesên ku tebeqe an çîna wan yeke.Vêca 
dema rastî ev be hingê mirov bi hêsanî dikare pirsa te bibersivîne û bibêje ku helbestvan bo 
tebeqe an jî çîna xwe dinivîsîne.Bi vê ve girêdayî ez her risteke xwe bi van metirsiyan lê dikim.An 
ku tenê bo xwe binivîsînim,jixwe ne hewceye ku wan bikime wek pirtûk û çap bikim.  

3.Rewşa  helbesta  kurdî  ya  heya  roja  îroyîn... 
   Helbesta kurdî hê bi awayek rêk û pêk û bi zanistî nehatiye destnîşan kirin.Lê qasî ku bi sere sere 

be jî em dizanin helbesta kurdî xwedî dîrok û kelepûreke dewlemende.Baba Tahirê Ûryan ku yek ji 
wan kesane ku bingeha helbesta kurdî ava kiriye di sedsala yanzdehande jiyaye.Piştre kesên 
mîna Feqiyê Teyran,Nalî,Mehwî,Melayê Cizîrî,Goran,Pîremerd,Hejar,Cigerxwîn û hê gellek kesine 
din hene.Her çiqas mîna welatê wan zimanê kurdan jî tûşî zilm û stemkariyê hatiye jî bi saya 
nivîskar û xasima dengbêjan dengê xwe gihandiye heyanî îro.Helbet van nivîskar û dengbêjan 
carinan bi gor derfet û pêşketinên heyama xwe di berhemdarî û afrîneriya xwe de qels mabin jî 
kesên mîna Baba Tahirê Uryan,E.Xanî,goran û Cigwerxwîn berhemine qedirbuha û payebilind 
afirandine.Heta mohra xwe ne tenê li civaka kurda di heman demê de civakên cîran jî kirine.Dema 
mirov baş lê hûr bibe û lêbikole dê mirov bi zelalî bibîne ku goran bandora xwe li nivîskarên 
tirkan(Tevfik Fikret)jî kiriye.Ev xebat û afrîneriya wî ya hêja bo helbesta tirkan jî delivine nû 
vekiriye ku bi destê Nazim gihiştiye asta civakparêziyê.Di heman demê de ji sedsala 20î û vir ve 
zor û zilma li ser gel û zimanê wî bi awayek rêk û pêkî hatiye kirin.Welataê me bûye çar 
perçe.Elîfbêt hatiye guhertin.Dîsa jî vî zimanî kesên mîna Şêrko Bêkes,Evdila Pêşew,Letîf Helmet 
ku cihoka goran bingeha wê danî bû temam kirin û gihandin qada wêjeya cîhanê. Di helbesta 
kurdî de bi ya min sê cihok hene.Yek helbesta mitesewif(Baba Tahirê Ûryan,Nalî,Melayê Cizîrî 
,dudu helbesta civakî <Nemir E.Xanî bi tena serê xwe>> (Feqiyê 
Teyran,Pîremerd,Goran,Cigerwxîn... a sisêyan jî ya îroyîn. 

4.Rewşa  helbesta  kurdî ya  roja  îroyîn... 
    Helbesta kurdî ya îroyîn li başûrê mezin bi pêş ketiye.Nemaze bi zaravayê soranî.Lê dîsajî ji ber bê 

desthilatdariyê nekariye helbestvanine zor xurt biafirîne.Şêrko Bêkes,Evdila Pêşew kesên ku 
gihiştine asteke bilind lê wan jî,ji ber sedemên navborî nekarîne bandoreke mezin li seranserê 
welêt bikin.Li başûrê piçûk Ehmed Huseynî bi helbesta xwe derkete pêş û bandoreke erênî li ser 
helbesta bakur jî kir.Li bakur ku em Rojen Barnas,Arjen Arî,Berken Bereh bidine alîkî dîroka 
helbesta nûjen ji deh salan nabihûre.Kesên mîna Rênas Jiyan,Kawa Nemir,Cîhan Roj,Îrfan Amîda 
derketine qada wêjeyê. 

                   Helbesta îro ro ku li ber deste.Hem bi naverok û hem jî bi ziman û asta afrîneriya xwe 
qelse.Em dikarin bibêjin ku mîna xortê nû balix bûyî ji xwe re li rêyekê digere.Kesên ku bingeha 
poetîka xwe ava kirine û dengekî resen ji xwe re dîtine hene lê ev jî têra navlêkirineke helbesta 
kurdî nake.Lê çend kes hene ku hêviyek mezin didin ku xwe bigihînine asteke bilind. 

                    Xemxurên helbesta kurdî îro ro dixwazin bi gor ramyarî,zanist û bîrdoziya xwe ji xwe re 
cihokekê vekin.Ji ber ku helbestvanên kurd,berê ku xwe di warê zanistiya helbestê de têr bikin û 

hemû newal û geliyên wê bibînin dixwazin xwe li ser civakê ferz bikin.Ev hem bo pêşketina 
helbesta kurdî û hem jî bo wan kesan dibe sedema têkçûnê.Ango divê helbestkar serê pêşîn 
poetîka xwe an jî reng û dirûv û cihoka helbesta xwe bipejirîne û ji wê dest bi meşa xwe bike.     

5.Hêviyên  we  ên derbarê  pêşeroja  helbesta  kurdî  de çi  ne? 
      Helbet hêviyên min ên gelekî hêja û bi nirx hene bo helbesta kurdî.hêdî hêdî helbestkarên kurd 

helbestê dinasin û bo helbesteke kurdî pêdiviyên xwe dest nîşan dikin.Ji vê çalakî û hewldanê jî 
dê helbesta kurdî xwe bigihîne rûhê xwe yî nazenîn û rewnaq.Hinek ziman,hinek naverok û hinek 
jî teşeyê wek stûna helbestê dinirxînin.Lê bi ya min ev her sê pîvan jî encax bi hev re bêne hevîr 
kirin dê helbesta kurdî toza xwe ya sedsalan daweşîne.Lê ev li xwe mikurhatin dê dawiyê 
berhemine hêja biafirîne û bibe mînakine hêja bo helbesta kurd a nûjen.Daxwaza min ev e ku 
helbestvanên kurd bo helbesta xwe kîjan hêmanê bingeh bibîne jî ên dinan ne avêje pişt guhê 
xwe. 

6.Nêziktêdayîna  we  ya  li  hember dibistanên(ekolên)wêjeyî  çi  ye? 
      Her ekolek xwedî zêdahî û taybetmendiyek xwe ye.Her yek ji yeka din zayiye.Divê em tu ekolan 

bo yeka din nekine asteng.Her yek ji ber pêdiviyek hatiye ava kirin û bi gor şert û mercên civakê 
dîrûv û teşe girtiye.Divê em wan ekolan û serdema ku lê çêbûne ji her alî ve binirxînin û bi gor 
civaka xwe û pêdivya wê bi awayek din hevîr bikin.An ne wek şablonek bînin û wî kirasê li bejna 
helbesta kurdî bikin.Mînak Romantîzma Firense di destpêka netewebûyîna wê de,der-
sirûştî(sureralîzm)di di avabûn û dirûvgirtina kapîtalîzmê de ava bûye.Hinek caran naverok,hinek 
caran teşe û hinek caran jî hêma bûye serdestê avakirina helbestê.Vêca divê em ji van hemî 
ekolan ji xwe re tişta bi kêrî me bê hilbijêr in û di helbesta xwe de bi cih bikin. 

7.Li  gorî  we,ku  hemî  kurd xwendevan  bûna,dê  bêtir  kîjan beşê  civakê berhemên  we  bixwenda? 
      Wek ku min li jor jî got,ji ber ku ez kesek ji çîna bindest im.Helbesta min guman û fikare û 

metirsiyên wan û daxwazên van tîne ziman.Helbet dê xwendevanên min bêhtir ji wê çînê bûna.Lê 
ev nayê wê wateyê ku trajediya insên ne xema min e.gellek helbestên min hene ku van metirsiyên 
insan ên di derbarê hebûna wan de anîne ziman û wê bînine ziman. 

          Dema dibêjim çîna bindest ne ku şaş bê fam kirin ku tenê kesên karker in.îro kapîtalizm bûye 
ultra-kapîtalizm û çend kes,dest avêtiye dewlemendiya hemû insanan.Tiknolojî her kêlî bi pêş 
dikeve û ev pêşketin dibe sedema ku bi milyonan insan ji kar û barê xwe bê dûrxistin.Mîna 
imparetoriyên berê çend kes vê tiknolojiyê bo berjewendiyên xwe bi  kar tînin û berjewendiyên 
xwe li ser me insanan ferz dikin.Heta bi saya vê tiknolojiyê rûhê me dagir dikin.Nahêlin ku em wek 
insanan bijîn.Ev jî dibe sedema ji holêrakirina hestên insanî û rûxandina derûniya insan.Helbest 
ev hemû metirsî mijarine bo helbesta min.Lew re helbestkar ne tenê ji welatê xwe di heman demê 
de 

ji cîhanê jî berpirsiyar e.  
8.Gelek  rexnegir ji  bo  Homeros  helbestvanê nû dibêjin,hun çi  difikirin?Nûbûn  an  jî nûtî   ji  bo we  

tê  çi  wateyê? 
       Divê bê gotin û destnîşankirin ku wêjeya Yewnanî wêjeyeke resen,xweser e.Ango wêjeya 

yewnanî li ser koka xwe şîn bûye.Hemû xisletên gelê xwe di xwe de dihewîne,nivîskarên yewnanî 
xeml û çelengiya gelê xwe ji xwe re kirine bingeh.Tenê sirûştê carnan texlît kirine.Wêjeya 
yewnaniyan taybetiyek din jî heye ku hemû serdem û cihokên wêjeya wan bi awayek sirûştî 
geşedana xwe domandiye,tûşî di bend û kospan ne bûye. 

       Piştî vê kurte dsetnîşankirinê ez dikarim bo Homeros û hunera wî bi zimanê ku bikar aniye destpê 
bikim.Zimanê Homeros ne zimanê ku di nav gel de dihate bikaranîne,zimanek dewlemend(ji du 
zaravayan pêk hatiye;Îonîk û Aîolîk),kubar,bi aheng û nerm e.Di zimanê Homeros de gellek 
biwêj(Herayê çav ga,mil spî,lingê bezok...)şibandin û çavdêriyên balkêş ên di derbarê derûniya 
insan de hene. 

              Di îlyada û Odesa de gotin bi gor forma nitûqê hatine bikaranîn.Ev cûre vegotin wisa bi rêk û 
pêk hatiye nivîsandin ku piştre gotinbêjî(xitabet)li ser vê hatiye avakirin.Lehengên wî her çiqas 
hatibin idealîze kirin jî eynî mîna insanan xwedî taybetîyên insanî ne;dixwin,vedixwin,birîndar 
dibin,digirîn,diqehirin;lê ji mirovan zîrek û çalaktir û xurtir û nemirin. 

              Di hemû beşên helbesta Homeros de ew newa,zelalî û rewanbêjiya zimanê devkî bi 
rexnegiriya Homeros bûye yek û mîna çemeke nazenîn diherike.Ji ber vê sedemê jî mirov dikare 
bibêje ku ev dastan ne tenê ya Homeros lê ya wan hemû dengbêj û hozanvanên yewnanîne ku 
mîna hebên tizbehê li hev rêzbûne. 

               Ez dikarim bibêjim ku ev hemû taybetî,bi vegotineke jixweberî pireke bê hevta dinavbera 
gotin û nivîsê de ava kiriye û bûye govanê wan kesên ku bi çavên beloqî temaşe û guhdariya 
dengbêjan dikir.Ji wê de jî coş û peroşiya dengbêjan û hêz û efsûna peyv û nivîsê bi awayek 
rasteqînî aniye di nava helbestê de meyandiye. 

               Vêca dema bêm ser pirsa te;gelo ma mirov dikare berhemeke wisa piştî hezaran salên din jî 
nûjen ne hesibîne?Pîvanên nûbûn û nûtiyê bawer dikim ku hate fam kirin.Kurtasî mirov berhema 
xwe çiqas li ser reh û koka gelê xwe ava bike dê berhem hewqasî xurt û nûjen bibe. 

 9.Baweriya  me  ev  e  ku  Memê  Alan dastanek  Îngîlîzî,Emerîkî,Yewnanî ,Frensewî  hwd.bûya dê  ji  
bo  wêjeyê  bibûya  bingehek  mezin û  heya  niha  li  her  deverê dunyayê  navudeng  bida.Li  gorî  
we, Memê Alan  tê  çi  wateyê ji  alî wêjeyê  û  zimanê  wêjeyê  ve?Gelo  çiqas  ji  berhema  we  re  
bû bingeh an jî  çavkanî? 

      Beriya her tiştî dikarim bibêjim ku di çand û wêjeya kurdî de dastana Memê Alan şahkarekî 
bêhevtaye.Dema mirov bi hûrgelî bala xwe dide û xwe bera nav gotin û şayesên wê de 
digere,mirov rastî civak,kesayetî,derûnî û psîkolojiya kurdan tê.Dîsa dastana Memê Alan dema 
mirov danberheva dastanên gelên din bike mirov dibîne ku ew ne ji wan qelstir e.Di gellek waran 
de hin taybetiyên hevpar jî di navbera wan de heye.Lê mixabin ev dastana me ya hêja hê qasî 
bejn û bala xwe navdar ne bûye.Di dastana Memê Alan de lehengên wê xwedî xisletên xwedayî 
ne,şayesandina wan bi gor vê forma vegotinê tê bikaranîn.Bozê Rewan sewalekî  deryayiye,Qralê 
eciniyan carna dikeve dilqê Xoce Xizir,,Mem piştî strencê ku Beko wî girê dide agir jidevê wî 
dibare...şayesên;çavên ejdiya,ro li taştê...lê dîsa jî bi rabûn û rûniştina xwe bi temamî 
mirovin;digirîn,diqehirin,fen û fûtê wan hene,dimirin...Mîna hemû dastanan Memê Alan jî bi mijara 
xwe efsanewî ye.Lê wisa bi awayek rêk û pêk hatiye honandin ku mirov zor pê dihese ku ev 
dastaneke.Hemû xislet û teybaetiyên kurdan bi awayek hostayî û zanistî di dastana Memê Alan 
de hatiye şirovekirin.Çêyî,xerabî,êl û eşîrtî,Jin û adet û toreya kurda bê kêmasî bi gewde bûye.Her 
lehengek bi gor van xisletan hatiye bi gewde kirin.Zimanê dastanê zimanê rojane yê ku gel pê 
danûstendaina xwe pêk tîne ye.Sedema vê jî afirandina berhemê ji hêla dengbêjan ve hatiye 
çêkirin û bi saya wan xwe digihîne serdemeke din.Lew re em dizanin ku zimanî nivîskî ji ber 
sedemên kolonyalîstan bi derengî di nav kurdan de bi cih bûye.Ji alî şêweya xwe ve bi temamî 
kurdewar e.Qet naşibe wan berhemên din ên nivîskî.Lew re ên nivîskî di bin bandora zimane 
serdestan de maye.Ziman rasterast zimanê gelêriye.Di stranên helbestê de;ên ku bo dîlanê ne bi 
kafiye ne.Lê ên din de tew rêz,kafiye nayêne dîtin .Temamî rêz û dirêjbûna wan bi gor bêhna 
dengbêj hatiye amadekirin.Em dizanin ku gellek caran dengbêj dema diwestin dikarin bi forma 
pexşanê jî dastana xwe berdewam bikin.Jixwe di dastanê de bi rehetî ev cure vegotin tê dîtin. 

               Min gellek sûd ji dastana Memê Alan girtiye.Berê her tiştî di alî şêwe û forma vegotinê de ku 
gellek li helbesta nûjen tê.Ritm û awaza hundir bêhtir azad e.di bingeha helbesta min de şayes bi 
gor pîvana dastana memê alan in;carna sirûşt dibe bingeh carna jî civak û têkiliyên insên bo 
sirûştê.xeml û xêz jîndar,şênber û bi watene.heta ji min tê di îmaj û hêmayên xwe de 
feraset,mantiq û derûniya kurdewarî li ser bingeha vegotina dastanê ava dikim.Heman rêbaz bo 
ziman û qaliban jî eyniye.Bi kurtasî dikarim bibêjim ku bo nivîskariya min ne tenê dastana Memê 
Alan her wiha hemû zargotin û berhemine devkî xwedî rol û asteke girîng in.Lew re ew hemû 
berhem çavkaniya xwe ji civakê digrin û dixwazin bi erka wêjeyê bandoreke erênî li ser geşedana 
civakê bikin. 

10.Hun  bergeha  helbestvanê/a kurd  ya  întelektuelî  çawa  dibînin? 
      Helbestvanê kurd hê di destpêka întelektûelî de ye.Hê baş xwe nas nekiriye.Gellek pirsên ku divê 

ji xwe bike hene.Piranî di jiyana xwe de fiodal in.Ji alî xwendinê ve ne dilsozin.Bûyer û qewimînên 
çi li welêt çi li cîhanê bala wan nakişîne.Bêhtir reaksiyoner in ne aksiyonî ne.Gellek ji wana dûrî 
civakê ne.Jiyana wan ne bi rêk û pêk e.Heta dikarim bibêjim ku rojanemyê jî rojane 
naxwînin.(helbet ne tevayî)Jiyanê bi gor ramyarî,felsefê û bîrdoziyê şirove nakin û ji rexneyê aciz 
in.Bi ya min ev bo helbesta wan jî dibe xetereyek.Helbestvan divê dimoqrat be da ku ji hemû 
peyvan hez bike û bikare û ku bi wan re bide û bistîne.  

11.Ji  ber  nebûna  rexnegir û pisporên dîroka  wêjeyê carna kes  xwe neçar dibînin ku bi  çavê  
rexnegir û  pisporên dîroka  wêjeyê biaxivin,tespît û  destnîşanan derbikin .Li  gorî  we,  ev  xetere  
ye  an  pêdiviyek  e? 

             Niha zanîna mirov çi qas be dê axaftina mirov jî qasî wê be.Helbestvanek bira helbestvan be 
bi devê pisporên wêjeyê naxife û tespîtan nake.bêhtir rasterast helbesta camêr bi her awayî 
dinirxîne,şirove dike û dibêje ku va berhema te û tu,paşê li ser şihîna helbestê dikêşe.Ev dişibe 
vê;mirov nizane tiştekê an insanekê bi şayesîne,mirov radibe dibêje insan çavê wan,guhê 
wan,dest û lingê wan hene.Lê yê zana be dibêje va ev çavên te ne û rengê wan jî reş in,lê xwezî 
ên te şîn bûna.An girara te çêkiriye hinek rijiye an hinek dişibe şorbê,an jî xwarina filankesê. 

             Ev bi ya min bo niha tişteke baş e.qet ne be bi van axaftinan em di warê derbirîn û şirove kirin 
û zanîna xwe de bi pêş dikevin û bi hewcetiya xwendinê dihesin.   

12.Wekî  tê  zanîn hin kes  di  paceya  zanîsta  wêjeyê  de,hin  kes  di  paceya zimanzaniyê  de,hin 
kes  di  paceya  etîk  an jî bedewnasiyê  de  li  helbestê  hûr  û  tîr  dibin.Ji  van  şibakeyan  jê  
kîjan şibake  bêtir  li  gorî  we   ye? 

      Yek ji yekî ne erzantir û ne bihatir e.Zanist,ziman,bedewî û etîk ango naverok,hêma,teşe,mijar,rîtm 
ên dinan dişibin insan û wesleyên wî.Ango her yek ji vana dest û lingeke insane.Vêca dema yek ji 
wan kêm be bê mirov çawa ye.Helbestvaneke baş ew kese ku van tevan di helbesta xwe de bi cih 
kiriye.Dîsa jî ziman bo helbestê gelekî giringe.Lew re avakarê helbestê ziman e.Ziman wê hêz û 

derfetê dide ku helbestvan jiyanê ji nû ve biafirîne.Em zanin helbest dijberê hemû otorite û 
desthilatdaran e. 

13.Carna  hin  kes  wek  ji  tesîra  postmodernîzmê der  dikin  ku  ew  ne  alîgir   in,ne  xwedî  tu  
angaştan in.Li  gorî  we  ,tu  sînor  hene  ji  bo  alîgiriyê  an na? 

      Niha min li jor jî gotibû,helbestvan çima dinivîse.Armanca helbestvan ew e ku xwe ji hemû 
kêmasiyên xwe paqij bike.Tiştên ku jiyana wî ditengijîne birûxîne.Ji ber ku insên benderuheke 
civakiye bivê nevê bingeha hemû tengasiyên wî ji civakê dizên.Vêca ger ku helbestvan bi 
berpirsariyeke civakî insên di şibaka gerdûntiyê de binivîse û bi têkiliyên hilberînî şirove bike bivê 
nevê dawiyê de dê bigihîje bîrdoziyekê.Kesê xwe ji vê berpirsayriyê bide alî bê guman keysperest 
e ne tişteke din.Hinek kes bo xwe veşêrin dibêjin ku ez ji bo xwe dinivîsim.Ma ev ne heqê wan 
e.Bi ya min na.Lew re tenê mîna xwarin,vexwarin û razanê bi rastî jî tenê nivîsa wan bo wan bûya 
erê.Lê dawiyê tiştê ku dinivîse digihîje ber destê xwendevanan.Helbestvan jiyana ku bo xwe 
dixwaze bi vê têkiliyê li ser wan jî ferz dike.Ango karê  ku dike bandora xwe li civakê jî dike.Bi ya 
min her helbestvan bi avakirina estetîka xwe,nasnameya xwe ya civakî û bîrdoziya xwe jî 
destnîşan dike. 

14.Gelo  heya  kîjan  radeyê  xwedevan ji  bo  helbestvan  metirsî  ye? 
      helbesta helbestvan bo wî çi qas girîng be xwendevan jî bi qasî wê girîng e.Lew re mebest û 

armenceke helbestvan heye ku helbestan dinivîse û wan jî dide çap kirin û raberî xwendevanan 
dike.Ger berevajî bê fikirîn hingê divê helbestvan berhemên xwe li sindoqa xwe de veşêre.Kesê 
ku xwendevanan piçûk bibîne û di afirandina helbesta xwe de xwendevanan neyine bîra xwe dê 
helbesteke temendirêj nikaribe çebîke. 

15.Bandora  ramyariyê  çiqas  li  ser  helbestvanê/a kurd  heye? 
      Niha dixwazim vê bibêjim;divê tu kes helbestê mîna tişteke ku bihayê wê heye nebîne.Helbest ne 

ew tişte ku mirov bikire û bistîne.Mixabin nivîskarên me jî tê de herkes dixwaze helbestê bo 
berjewendiyên xwe bikar bîne.Dema mirov bi vî çavî li helbestê binihêre,dê helbest bi pêş 
nekeve.Ji ber ku niha civaka me bi her awayî polîtîze bûye.Ramyarî bi her awayî xwe li ser civakê 
ferz dike.Wekî din nivîskar û helbestvanên me di heman demê de an endamine saziyekê ne an jî 
xwe ji van saziyan dûr digire.Ev her du helwest jî bi ya min zerarê dide helbestê û helbestvan.Em 
dizanin ku helbest tu desthilatdaran napejirîne,lê bi raman û estetîka xwe berê civakê her dem 
dide pêş.Vêca divê siyasetmedar jî helbestine ku kêrî berjewendiyên wî bê ji helbestvan nexwaze. 
Divê şûna ramyariyê, raman û felsefe di helbestê de cihê xwe qayîm bike. 

16.Bazara  helbesta  kurdî  bazarek  erzan  û  bê  ked  tê  dîtin.Hun  dixwazin çi  bibêjin? 
      Em hê di destpêka netewebûyînê de ne.Gellek war û wargehên me ên ku nûjenî û şaristaniyê ava 

bike pêk nehatiye.Di sazî û dezgeh û komikên qaşo pêşengiya vê nûjeniyê dikin bi têkiliyên êl û 
eşîrtî,hemşerîtiyê karê xwe bi rêve dibin.Bi vê ve girêdayî bazara helbest û ked û xebatên çandî bi 
heman helwest û pîvanan tê nirxandin.Wekî din kesê ku bi zimanê xwe dizane binivîse û bixwîne 
xwe radikişîne helbestê û rist û rêzikan reş dike û paşê jî dike kitêb û çap dike.Kesên ku hinek bi 
ked û dilsozî karê xwe dikin jî ji ber metirsiyên xwe tenê gotinên pisporên helbestê wek benîştê 
dicûn.her çi qas di zikê xwe de çiya û newalan li ser helbestvanên din de gêr bike jî lê ne bi nivîskî 
û ne jî rû bi rû nabêje.Ev hemû kêmasî dibe sedema serobinbûna helbesta kurdî.Lê bi ya min di 
demeke nêz de dê ev pirsgirêk ji holê rabe.  

 
18.Ji  kerema  xwe  re helbesteke  bi  kurdî  ya ku  hun  herî  jê  hez  dikin  lê  bikin. 
ÇIYAYEKÎ KEVN 
 
Pirseke germ û bi çêj e awirên te yên  ber êvaran 
Tiliyên zer î quteqalind: nanekî esmer  
Daristaneke aram û bi ber e dilê te 
Li guliyan esmanekî çîksayî  
 
Masiyên şebot dibuhurin di xewnên spî de 
Çiyayên hevçerx î Medî, diwelidin  
Kelamên tofanên mirovahiyê ên sor î şa  
   
Beriya berbangê hildihat 
Bi rengspiyên xwe reşên min spîdikir 
Îro digot dê were fesalê felek 
 
Ew çiyayekî kevne her dem dihêt bi bîranîn 

KILAMA BAJARÊN TARÎ 
 
Çîroka dem û devranên tenêtiyê ye ev helbest 
ku li kêleka wêneyê te li çarçoveyek reş hilawistiye  
awirên te mîna mindalek şîrîn û xweşkok e 
di awêneyan de esmanek çîksayî 
berfa te ya heliyayî di eşqa ewil de. 
Min bi keziyên dilê xwe hûnand vê helbestê 
nizanim kî û kî hene  tê de. 
 
Herkesek gerdûnek  
û herkesek tenêtiyek xwe heye 
barekî kambax e li ser pişta mirêkan. 
Herkes tenêye dema digirî 
dema dibişire herkes hogirê dilê xwe. 
 
Ev bajar qurnefîleke sor e 
min neqişandiye li aliyê çepê yê saqoyê xwe  
da herkes min binasin. 
Qasî pîvokan azadî,qasî nexşeyê hejar û jar. 
Çavên şagirtên xwe diferikînim di hundirê xwe de, 
her dem te diponijim lê nikarim vebêjim. 
 
Min xortekî nasdikir li vî bajarê dişewişe-diltenik û mêrxas  bû 
dikewicî ji pora delalîka xwe 
dikerixî ji vî bajarê qemitî 
bi eşqeq şilûpil li berxwe dida 
li hember vê jiyana serobino  
 
Min xortekî  nasdikir li vî bajarê dikele 
mîna dilek mêrxas vedişart xizaniyê 
mîna nêçîrvanek neçar 
li benda sibehên spî bû.  
Min keçeke ciwan nasdikir li vî bajarê diheze 
xweşik bû çavên wê mîna baranên biyan 
 
Min keçeke ciwan nasdikir li vî bajarê rûkevir 
mîna ristek helbestê tîr û bi stêrkan rapêçayî 
dayika kovaniyê bû rastî a di bîbûkan de 
min dikir û nedikir 
ne jehra di dil de kedî dibû 
ne jî kovaniya temenê xwe dida min. 
 
Mîna kevokan tên êş û jan li vî bajarî 
li her malekê dilê dayikek dilerize 
li her şibakek de çavekî bi tirs hilawistî 
hemû gol şêlû ne 
hemû rûbar li şeveke xizan diherikin. 
 
Malên qurnefîlên wan mirî ne 
mêvanê wan im her şev 
dîsa jî hinek çiyayên ku  
çavên te lê bûne mêvan hene bo min 
difirin kevokên min ên çil û şeş salan  

ber bi bajarên tarî.     
                                
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
 
 
 
 
 
 
 
 
 
 
Bêwar Ibrahîm 

1- Hûn ji bo çi dinivîsînin ? 
* Di kûrbûna pêvajoya dîrokê de , hebûna jiyanê her û her di hebûna mirovan de ye û bê goman 
çaktirîn rê ji parastina berdewamiya vê hebûnê re tomarkirina roj , meh û salên ku dibin dîdevan li ser 
buyer û serboriyên jiyanê , û nivîsandina rast ji hemo celebên din bi şereftire ku dîroka reş û sipî di 
nav rûpelên nejbîriyê de tomar bike ; nivîsandin bi hemû celeb û şêweyê xwe : helbest , çîrok , şano , 
roman û vekolînên cor bicor xwedî bandoreke bi hêl û mêle , xwedî ciheke pîroze li nav cemawer û 
xwendevanan , nivîsandin bi hemû şax û baxên xwe hebûna mirov ji windabûnê diparêze , hebûna 
civakî , polotîkî , rewşenbîrî û kesayrtiya wî berz û eşkere dike di nav kesayetiya mirovên dinyayê de . 
Ji hizretê Elî Bun Ebû Talib re gotin :  
- Tama avê çawaye ? 
Hizretê Elî li wan vegerand û got : 
- Tama avê ji tama jiyanê ye . 
Vêca heger tama avê jiyan be , ji bo min tama jiyanê nivîsandina ji bo berdewamiya vê jiyanê ye di xêr 
, xweşî û aştiyê de ... 
 
2- Hûn ji bo kê dinivîsînin ?  
* Ji cenga Çaldêranê / 1514 ê  û ta bi serhildan Qamişloka ku evîndar bû va di sala 2004 ê de 
birîndar bû , gelê Kurd derb û armancên ber tîr , rim û gulleyên xelkêne her perçeyek ji laşê 
Kurdistanê xwedî pareke mezine ji kul , êş û birînên dijwar , gelo! di nav penc û bobelatên 
wisa bê wijdan wê bêhinçikandin çawa derfeta bêhinvedanê bibîne ? wê azadî çawa 
pencerekê di dîwarên girtîgehan de veke ? wê aştî çawa bask û periyên xwe ji nav devên seh û 
guran bikşîne ? pirsek wisa , ji bo kê dinivîsînin ? hezar pirs û pirsokan di bin tîpên  xwe de 
vedişêre , çiko her neferek ji gelê Kurd  nivîskareke serbixw ye , lê xwedê dana nivîsandinê 
nedaye tevan , ji ber vê yekê hin bi devekeî dibêjin û hin wan bêj û gotinan tomar dikin . 
Ku ez li ser xwe biêjim , armanca min ji nivîsandinê ewe ku xweşî û geşî , eman û aştî li nav 
gelê min bi taybetî û gelê cîhanê bi tevayî belav bibe , ez ji bo her şehîdekî riya felat û 
azadiya Kurdistanê dinivîsim , ji bo wan dayikên ku li dirêjahiya şevên reş û dirêj stûxwar 
dibin li ser darên derguşan dinivîsînim , ji bo pirbûna bi sedan Şêx Mehmûdê Hefîd , 
Barzaniyê Nemir , Pêşewa Qzî Mihemed û Şêx Seîdê Pîran , ji bo ronîkirina hinekî ji reşahiya 
jiyana bindest û perîşanan ... Ez ji bo parastin û bilindbûna mirovantiyê dinivîsînim , di 
demekê de ku kêm mirov li mirovantiyê dipirsin ... erê ez ji bo mirov û mirovantiyê 
dinivîsînim . 
 
3- Rewşa helbesta Kurdî ya heya îroyîn ... herikîna helbesta Kurdî ya dîrokî ... ?  
* Helbest şaxeke geşe ji dara wêje û toreyê , helbesta Kurdî jî ne kêmî helbestên zimanên dine 
, lê ji ber rewşa Kurdan ya aloz , çetîn û dijwar geşbûna wê – em nabêjin çilmisî – lê ma bê 
guhdan di nav pêlên reşahiya tenitîyê de nîvwinda bû , helbestên Melayê Cizîrî , Melayê Xanî 
, Feqê Tîran ... ne kêmî helbestên Omerê Xiyam û Hafizê Şîrazî li nav Fursa û Ebû Teyb 
Elmutenbî û Ebû Temam li nav Ereban hwd ... , lê ji ber ku ew dewletên aza û serbixwne 
derfet li ber wan hebû ku şûnemayên sembolên wêjeya xwe wergerînin zimanên din û wê ji 
tenêtîya zimanê ku pê hatibû nivîsandin derxînin . 
Tu jêder û çavkanî li ser dema Cizîrî nînin ji bilî çend pêzanîn û vekolînên corbicor , belê 
mezinbûna hêza helbestên Melayê Cizîrî  ku ta roja îro xwedî cihê pêşîne di edebiyata Kurdî 
de , di gel ku dem bûye dema Internêtê û cîhangêriyê lê akamake zexim û gewre ji pênûsên 
Cizîrî , Xanî , Feqê Tîran , Hacî Qadirê Koyî û Nalî li ser xwendevan û rewşenbîrên Kurd 
heye . 
Hegre helbestên van sembolên wêjeya Kurdî hatibana wergerandin bo zimanên jîndar wek 
Ingilîzî û Firansî wê bejna wan bi gelekî ji bejna Hafizê Şîrazî û Omerê Xiyam û Ibin Ruşd 
bilindtir bana ... lê sed mixabin ku polotîka berjewndiyên dewletan rewanê gelek gul û 
kulîlkên ciwan û nazik diperpitînin . 

4- Rewşa helbesta Kurdî ya roja îroyîn ...? 
* Girîngtirîn şert û mercên helbestê zimane , helbestvanê zîrek xwe tavêje dara vî zimanî û 
dihejîne ta ku peyv û gotinên xweşik û hiloyî ku hinkûfî hestê wî bin ji şaxên vê darê 
biweşîne û wan peyv û gotinan bike helbesteke xwedî giyan ku her guhdar lê guhdar bibin 
yan jî xwendevan bixwînin her yek ji xwe re bibêje wellehî ev helbest ezim , hingê wê ew 
helbest nemire her û her wê zindî be . 
Heger em stiranên Derwîşê Evdî , Bavê Fexriya , Bavê Seyro û Kirîvê ji xwe re binhwirînin 
piştî vemirandina Kumpiyûter û derketina ji Internêtê û bi taybetî helbestvan , bê goman wê 
rewşa helbesta Kurdî mîna dareke ku li çardemên salê geş û dêm li kene be ; û bav û kalên 
Kurdan ji berê de gotine : ( yê ku kevnê wan tunebe , nûyên wan çênabin ) . 
 
5- Hêvîyên we ên derbarê pêşeroja helbesta Kurdî de çine ? 
* Bê goman helbest zarê heste , rewşa helbesta Kurdî  bi hemû şêweyên xwe xwedî asteke 
bilinde çi li Kurdistana Başûrê mezin û yê biçûk û çi li ya bakur çi li ya rojava û helbest roj bi 
roj  ronî û geş dibe ; li nav gelê Kurd bi tevayî rewşa helbesta Kurdî bê goman wê serketî , îro 
helbestvanên Kurd gihane radeyekê ku helbestên Hayko û Mobayl binivîsînin , ev yek dihêle 
ku pîşeroj bi firehî deriyê xwe li ber helbesta Kurdî veke û bi sîngeke gerim û dêmekî girnijî 
wê hembêz bike . 
 
6- Carna di helbesta Kurdî de basa dibistanan tê kirin . Dibistanên wêjeyê  çawa 
pêktên ? Nêziktêdayîna we ya li hember dibistanên ( ekolên ) wêjeyî çi ye ? Em 
dikarin helbesta we bi kîjan cereyan an ekolê re bi bîr bînin ? 
* Her nivîskarê rast , durist û xwedî wijdan dibe dîdevan ser dema xwe , hatina dibistanên 
wêjeyî ji rastiya pênûsên dil gerim û serî sar pêk tên ew pênûsên ku ji tiştekî natirsin ne ji 
mirinê , ne ji kuştinê û ne ji girtinê , û her û her doz û daxwaza wan heqî , rastîye û ronîkirina 
qorzî û goşeyên tarî ye ..., di vê hewldan û pêvajoyê de ev pênûs dibin xwedî nasnameyên 
taybet ku kesayetiya wan berz dike û ev kesayetî dibe dibistanên serbixw li ser destên rastî û 
hezkerên rastiyê ; avakirina dibistanên wisa ne hêsane wek nimone : helbestvanê Filestînê yê 
yekem Mehmûd Derwîş temenê xwe di girtîgeh , mişextî û zîvarîyan derbas dike , tew 
helbestvanê Kolombî Bablo Nîroda û helbstvanê Ispanî Garisya Lorka di ber pênûsên xwe de 
hatin kuştin diwêta reş û xwîna sor li ser pelên sipî bûn nexşeyên bê tixub , helbestên wan 
bûne marş û silogan li ser zarê miletên wan ; belê mixabin em Kurd ku bi sedan helbestvanên 
me yên wisa û bibêje ji wan zanatir û afrenertir hebûn û hene lê ji ber tinebûna dewleteke 
azad û serbixwe kesî kesek nasnekir û ta niha jî kes kesî nasnake ji bilî çend tiştên ewarte ku 
vê paşiyê li nav miletên dinyayê belav bûne û miletê Kurd xwe jê bê par nehişt wek TV î yên 
asmanî û Internêt ê , bi saya van alav û dezgehên ragihandinê hêdî ... hêdî rewşenbîrên Kurd 
nêzîkî hev dibin û li ber xwe didin ku bingehan ji dibistanên helbesta Kurdî re ava bikin û 
hêvî bi xwedê mezine . 
 
7- Li gorî we ku hemû Kurd xwendevan bûna , dê bêtir kîjan beşê civakê 
berhemên we bixwenda ? Gundî , an karkir an jî beşa elît ? 
* Beşê elît , ku ez ne şaş bim ji jiyana  helbest û toryê pir dûre ,  tiştek bala vî  beşî nakûîne ji 
bilî berjewndiyên wî yên civakî û aborî ; belê ji kurahiya dîrokê ve û ta roja îro beşê Gundî û 
Karkiran êzingên şoreşên ketî û serketî bûn , piraniya navdarên dinyayê ji karkir û gundiyan e 
; di çarçoveya Kurdî de jî wisa ye ..., her û her gundî û karker dimînin êzingên her şoreşan çi 
leşkerî be , çi polotîkî be û  çi rewşenbîrî be . 
 
8- Gelek rexnegir ji bo Homeros helbestvanê nû dibêjin , hûn çi difikirin? 
Nûbûn an jî nûtî ji bo we tê şi wateyê ? 



Cîhan Roj: Mûmên Welat – www.amude.com 15

* Homeros di çerxê nehê yan dehê de bû  berî zayînê , helbestên wî ji zêrekbûn û hişmendiya 
wî derhatin û ji nerîna wî ya kûr û dûr di jiyan û mirinê de û vê yekê hiştiye ku helbestên di 
her çax û demî de nû bimîne û her du dastanên wî yên navdar ( Odîsa ) û ( Ilyaze ) di her 
pirtûxaneyan de hebe .                                                                                                        Em 
Kurdin , û Kurdayetî hunereke bi serê xweye , erê ew hunereke pir zor û dijware lê pir xweş û 
şêrîne ; nûbûn ji bo me vejandina jiyaneke mirî û bê havile , lêkirina kavlên herifî û wêrane , 
derkirina ava zelale ji kaniyên miçiqî , vêxistina agirê xetîrane ji pîzotên temirî ; belê rastirîn 
nûbûn ji bo min avakirina wêraniya kesayetiya mirovên bê hêvî û armanc bi rêka nivîsandinê 
ta karibin berdewamiyê di vê jiyanê de bikin bi dilekî geş û xweş bê xem û birîn , bê ax û 
nalîn ... 
 
9- Bweriya me eve ku Memê Alan dastanek Ingilîzî , Emrîkî , Yewnanî , 
Fransewî hwd ... bûya , dê ji bo wêjeyê bibûya bingeheê mezin û heya niha li her 
deverê dunyayê navudeng bida . Li gorî we Memê Alan tê çi wateyê ji alî 
wêjeyê û zimanê wêjeyê ve ? Gelo çiqas ji berhema we re bû bingeh an jî 
çavkanî ?    
* Heger mebesta te ( Mem û Zîn ) a Mele Ehmedê Xanê be , ku em ji Ararat , Cûdî , Sîpanê 
Xelatê , Hindirîn , Sefîn , Pîremegrûn û Bagokê bipirsin , ji Firat , Dicle , Aras , Xxabûr , 
Ceqceq û Çiwaristûn bipirsin , ji gola Wan û gola Ormiye bipirsin , ji deşta Mêrdînê , Xelef 
Axa , Diyarbekir û Behdînan bipirse wê tev bi yek dengî bibêjin : Melayê Xanî Mîrê Netewa 
Kurdî ya nivîsandî ye ; ez bawer nakim  Kurdperwerek hebe bê ewarte ku akama Mem û Zîna 
wî li ser tunebe . 
Û heger mebesta te dastana ( Memê Alan ) be , ya ku Dr.Nûridîn Zaza nivîsandiye , rûpelê 
pêşîn bi tenê ji vê dastanê zankoyeke bi serê xwe , tew ez basa çîrokê nakim , ew rûpelê ku 
Dr. Nûridîn Zaza li ser sînga wî hawar û gazî gelê Kurd dike û dibêje : ( Gelî Kurdan ! Eger 
hun naxwazin ji hev taromar û winda bibin , berî her tiştî , zimanê xwe bixwînin û bidin 
xwendin . 
Lê eger dixwazin xwe nas bikin û xwe bidin nas kirin û hez kirin , û bi hevaltî û dostaniya 
miletên din re pêş ve herin , û bi rûmet û serbilind bijîn , dîsa zimanê xwe bixînin û bidin 
xwendin . ) 
 
10- Hin kes di wê baweriyê de ne ku bi tena serê xwe bi hest an jî bi hêmayê 
helbest nayê nivisîn , divê bi helbestvan re zanîna dîrokî , çandî , civaknasî hwd 
... hebe , hûn bergeha helbestvanê/a Kurd ya întelktolî çawa dibînin ? 
* Helbestvanê ku bi endezyarî qatên helbesta xwe lêbike , wê di lêkirina xwe de her hêmayê pêk bîne , ji zanînê 
, ji polotîkê ,  ji dîrokê , ji civaknasiyê , ji felsefê û tesewifê ...; dema helbest bi hêmayên renge ...reng dagirtî be 
wê helbest giran buha û zengîn be û di nav roj û salan de wê sermed û zindî bimîne ; ku întelktolî di  helbestên 
Homeros de nebûna wê ser dema îro ev helbest ne nû û zindî bana . 
Hestê mirovê Kurd û têgihiştina wû li kesayetî û nasnama wî ... hişt ku bi nerîneke întelektolî û lêkolînî li 
telsemên jiyan xwe û çirandina hebûna xwe biponije û hewl bide ku şivîlekekê di  nav çirandin û telseman de ji 
xwe re veke . 
Li nav rodan , serborî û bobelatên : windabûn , nebûn , ketin , girtin , kuştin , mişextî , zîvarî , bindestî û 
perîşanîyê de , helbestvanê/a Kurd li ber xwe dan ku telseman zelal bikin , çirandinan pîne bikin , her rodan û 
serboriyên xwînlî û bobelatên kezeb şewitî derman bikin û kavlên wêran ava bikin ..., bi rêka diwêta hest û 
pênûsên xwe . 
 
11- Ji ber nebûna rexnegir û pisporên dîroka wêjeyê carna kes xwe neçar dibînin 
ku bi çavê rexnegir û pisporên dîroka wêjeyê biaxivin , tesbît û detnîşanan 
derbikin . Li gorî we , ev xetere ye an pêdiviyeke ? 
* Ez bawrim  ku çavê kul ji yê kor çak û çêtire , nebûna rexnegir û pisporên dîroka wêjeyê 
piroblemeke pir mezine , heger em bixwazin asta wêjeya Kurdî bilind bikin , pêwîste ku 

nêzîkbûnek di navbera nivîskar , xwendevan û rexnegir de hebe , bi wisa nêzîkbûn wê 
wêjeyek orjînal xwe di nav wêjeyên dinyayê de berz bike ; dema ew kes peyda bibin û bi 
zanebûn valahiya kursîyê rexingrê dagrin , bê goman ev karekî pozetîve û tu xetera wê nîne . 
Pêvajoya zanîn û xwendinê di nav gelê Kurd de roj bi roj pêşve dimeşe û kes nema guhdariyê 
li gotinên nezanan dikin . 
Wek min li jor got çavê kul ji yê kor bi gelekî çêtire , çiko wê rojek bê ev çavê kul saxlem 
bibe , lê yê kor ta mirinê wê kor bimîne . 
 
12- Wekî tê zanîn hin kes di paceya zanîsta wêjeyê de , hin kes di paceya 
zimanzaniyê de , hin kes di paceya etîk an jî bedewnasiyê de li helbestê hûr 
û tîr dibin . ji van şibakeyan jê kîjan şibake bêtir li gorî we ye ? 
* Helbestvanê zîrek û afrener , wê bê tirs li camên her paceyan bide , zimanzanî , etîk û 
bedewnasî ..., hemerengîn di hestê wisa helbestvan de dibe kolkezêrîn , û  ew kolkezêrîn xwe 
li asmanê şîn û zelal radixîne piştî tav û birûskên bi şeq û deq ; gelo ! hunermendê nîgarkêş 
kare tabloya xwe bi yek rengî biafirîne ? bê goman nikare , wisa jî helbestvanê afrener nikare 
di yek paceyê de helbestên xwe lêbike , ji ber ku hestê wî bexçeyeke ji gulên renge ... renge û 
ew nikare hilim û bîna van gulan ji ber pozên azadiya hestê xwe bide alî . 
 
13- Tê derkirin taybetiyek postmodernîzimê jî eve ku kes bê xemin , xwe 
alîgir nehesibînin . Ew dinivîsinin hew . Kes tişta herî piroze . Gelo heya 
kîjan astê helbestvan alîgire , tu sînor hene an na ? 
* Kesê ku dibêje : kes tişta herî pîroze li bal min û di eynî ewxtê de xwe dûrî xem , derd û 
kulên wan digrin , nikare bi barê wan rabe û dengê pîroziya kesan bighîne tu deverî , raste ew 
dinivîsine û hew, lê di baweriya min de nivîsandina wî wê xav , kelê û bê tam be . 
Kesê ku xema civata xwe nexwe , bi êşa gundî û cîranên xwe nehise , li axîna welat û 
welatiyên xwe guhdar nebe , hilma xwîn , xwêdan û hêsrên bizav , pêvajo û berxwedanên 
wan bîneke hwd ..., wê çawa ev kes karibe xema kesan bixwe û alîkarîya wan bike . 
Ez nabêjim bela yê helbestvan û nivîskar di çarçoveya netew û nijada xwe de bimîne , lê 
helbestvanê ku bide pey mirovantî , zelalî , rastî û pîrozbûna kesan , gerek destpêka wî ji mala 
wî – Welatê wî – be , mala xelkê tu caran nabe mala mirov . 
Helbestvanê ku zatê xwe jibîr bike ji bo xweşbûna jiyana yên derdora xwe tu sînoran nasnake 
û meşa xwe bi pênûs û peyva rast û resen re berdewam dike . 
 
14- Gelo heya kîjan radeyê xwendevan ji bo helbestvan metirsîye ? an jî di 
dema nivîsînê de divê helbestvan rewş û rastiya xwendevan ji xwe re bike 
xem an na ?   an jî divê xemeke helbestvan ya wanî hebe an na ?  
* Helbestvanê ku berî her kesî bi xwe re rast be wê karibe bighê dilê her xwendevanî bê ku 
hesaban jê bike yan jê bitirse , lê yê ku bi xwe re ne rast be û ji xwe ne bawer be her û her wê 
agirê tirsa xwendevan di dilê wî de vêketî bimîne ; helbesta ku ji hestekî afrener derkeve  
hesaban ji tu kesî nake û di serê wan de yê helbestvan bi xwe . 
Rastiya helbestê di hestê helbestvan de ye û xwendevan nîv rexnegir dimînin . 
 
15- Bandora ramyariyê çiqas li ser helbestvanê/a Kurd heye ? Însan dikare 
hew di şibakeya ramyariyê de helbest lêbike ? 
*  Rola ramyariyê di lêkirina helbestê de pir mezine û bandora wê li ser helbestvanên xwedî 
nerînên kûr û dûr gelekî heye ; lê wek me li cihekî din got , ramyarî dîsa dimîne paceyek bi 
tena xwe û nabe ku helbest di paceyekê de bê lêkirin , helbesta ku xeyal , felsefe , aşopî ,  
xwerist û fantazya hwd ... , di nav kezîyên xwe de bihûne , bê goman wê ew kezî bibin mîna 
tîrêjên rojê bi azadî xwe di sînga asman de raxînin . 

16- Bazara helbesta Kurdî bazareke erzane û bê ked tê dîtin . Hûn dixwazin 
çi bibêjin ? 
* Sed mixabin ev yek raste , rastieke wisa jî bi mirov pir tal û zilindar tê daqurtandin , lê 
heger rewşenbîr û nivîskar û helbestvan bi çavê kirîn û firotinê li wêje û helbestê binerin û 
navendên çandî , Kafê û salonên wêjeyî ... bikin bazar û çarşî , hingê wê bi rastî bazara wêje û 
helbesta Kurdî erzan bibe , lê mala xwedê ava mûmên hêvîyan di bazara me her û her 
vêketîne û perdeyên reşahîya bazirganên kirîn û firotinê diçirînin . 
 
17- Îro ro ji alî ramyarî ve gelek Kurd ji civakê bêtir şaristaniyê wek bingeh 
digrin . Ev ji bo we tê çi wateyê ? ger ku hûn erênî lê binihêrin dê di wêjeyê 
de çi bandora xwe hebe ?  
* Civat bi xwe lêkerê şaristaniyê ye , û şaristanî lêkerê xweşî û geşiyê ye ,  sedema pêşketin û 
pêşveçûnê ye ; dema em şaristaniyê ji xwe re bikin bingeh , ev yek dibe delîlê pêşketina me . 
Çi civata ku li ser bingehê şaristaniyê hatibe avakirin ew civat her û her  pozbilind û serketî 
ye . 
Bê goman bandora şaristaniyê li helbestê wê tiştekî erênî be ,bê çawa şaristanî civakê bi pêş 
ve dibe wisa civat jî hemû celebên jiyanê bi pêş ve dibe û helbest stûneke berçave di jiyana 
gelê Kurd de , bi rêka wêje û helbestê nezan zana bûn û dibin ,  zana  jî xwe berpirseyar 
dibînin ji bo avakirina welat û civata xwe . 
 
18-  Ji kerema xwe re helbesteke bi kurdî ya ku hun herî jê hez dikin lê 
bikin ku helbest li cem we tunebe navê helbestê û navê helbestvan lê bikin ? 
* Bi rêka kovar û rojnameyan û bi taybetî Nûdem , Azadiya  Welat û Jiyana Rewşen , min ji 
helbestên gelek helbestvanên Kurdistana bakur hezkirine wek : Rojen Barnas ,  Derwîş Ferho 
, Kawa Nemir , Çiya Mazî , Cîhan Roj û Arjen Arî ...; lê mixabin ku ew naskirina şexsî di 
navbera me de nîne û ew derfeta dan û standinê nîne ku em karibin pireke ragihandinê di 
navbera xwe de ava bikin û ev yek me ji hev dûr dixîne , bi tenê pencereya Intenêtê ji bo 
ragihandinê li ber me vekiriye ; ji rex helbestvanên Kurdistana başûr ve  derfeta ragihandinê 
di navbera me de bêhrtire , piştî serhildana Milyonî ya pîroz , dîwanên gelek helbestvanan 
digêjin me , ji bilî kovar û rojnameyan , mni ji helbestên gelek helbestvanan hezkirye wek : 
Hesen Silîvanî ,                 Dr. Bedirxan Sindî , Xelefê Zîbarî , Edîb Çelkî , Xelîl Duhokî , 
Dr.Arif Hîto , Dr. Ferhad Pîrbal , Mueyd Teyib , Ebdi Elrehman Mizûrî , Nacî Taha Berwarî , 
Muhsin Qoçan , Kamîran Reşîd Berwarî û Haşim Etrûşî .. 
 
19- Gelek kes dilsariya gelek kesan ya li hember helbesta Kurdî bi derûniya 
bindestiyê ve girê didin . Gelo deruniya bindestiyê dibe sedem ku kes paxav bi 
helbesta Kurdî nexin ? 
* Xuyaye kesên ku gotinên wisa dibêjin , Seydayê Cegerxwîn ji çavê xwe avêtine û nema  pîş 
bi sirûd û helbestên wî dikin , Seydayê me yê mezin ku di dawiya piraniya helbestên xwe de 
gotiye : ji kula û derda , ji zilm û zorê , ji bindestî û hejariyê ez bûme Cegerxwîn . 
 
20- Em sipasiya we dikin . ku hun bixazin tiştên dî vebêjin ji kerema xwe re lê 
bikin ? 
* Ez jî sipasiya we dikim li ser vî karê we û li ser westandina we di ber ziman û wêjeya Kurdî 
de , li ser vê bizav û alîkariya we ji nêzîkirina Helbestvanên Kurd û komkirina wan li pişt 
pirsokên pirsên we yên buha û ciwan , heviyên serketinê ji we re dixazim û berdewamiya we 
li ser vê pêvajoya pîroz , pêvajoya şoreşa rewşenbîriya Kurdî , û em bi hêvîne ku rojek bê 

wêje û edebiyata me jî bibe edibateke cîhanî , bibe xwedî nirxeke buha di mektebxaneyên 
dinyayê de û her bijî .   
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
 
 
 
 
 
 
 
 
 
 
 
 
 
 
CANKURD 

1.Hun  ji  bo  çi  dinivisînin?   
 
Bersiv:  
 
Ez dibêm, ku nivisandin wek stranbêjiyê ye, carina mirov bo rijandina kela sîngê xwe distire, xwe 
bi nivisandinê gêro û mijûl dike, da hinek tiştên din ji bîr bike, an jî ew xwe ji civatê vedidize, xwe 
dide aliyekî, da nekeve nav wan golên tijî kul û hêsirên çavan...carina jî bo nameyekê (mesajek) 
bide. Dibe ew mesaj netewî be, dibe hişmendî be û dibe civakî be.. 
 
2.Hun  ji  bo  kê dinivisînin? 
 
Bersiv:  
 
Bi rastî mirov carina nizane bo kê dinivise, bo xwe, bo xelkê an tenê bo derkirina wan kul û 
fîxanên di dilê xwe da, bo valakirina sîng û hişê xwe.. Dema, ku helbestvan ji bo yara xwe dinivîsî 
nemaye, niha civat bêtir kuftîye ser hev, lê evîndarî asantir bûye û êdî ew ne pêdivê helbestkirinê 
ye. 
 
3.Rewşa  helbesta  kurdî  ya  heya  roja  îroyîn...Herikîna  helbesta  kurdî ya  dîrokî... 
 
Bersiv:  
 
Helbesta kurdî wek helbesta gelên çarexên netewa kurd berhemdar, firemal û xweşik e, lora ku 
helbest ji hindava mirov derdikeve, taybetiyek mirovî ye, wek çawa bo bilbil û şalûl û kew 
taybetiyên dengînî hene. Bi ser ve jî hikariya evînê, civakê û baweriyê...Di demên şoriş û 
serhildanê da mirov xûngerm dibe, lê di demên pîrbûnê da mirov hişmendtir dibe, bihna mirinê ji 
helbestan tê.. 
Di dûrokê (dîrokê) da  hikariya evîn û baweriya sofîtiyê bêtir li ser helbestvanên kurd hebûye. Paş 
cenga cîhanê ya yekê bêtir Netewayetî, Kurdayetî û Berxwedan bûne mijarên helbestê. Qad û tratên 
helbestê serhildana gelê Kurd bûn..Lê dîsa jî hinek hebûn, xwe bi paş ve kişandibûn û wek 
helbestvanên berê xwe bi bawerî û evînê gêro kiribûn.  
 
4.Rewşa  helbesta  kurdî ya  roja  îroyîn... 
 
Bersiv: 
Helbestvanên me gelek in, di nav wan da jî helbestvanin hêja hene, lê mixabin xironikek ji wan re 
tune, ku mera wan bêtir bide berhev û bi rêya wê wan bnas. Ji ber ku Kurdistan fireh e û li gelek 
herêmên wê zimanê kurdî qedexe bû an hîn jî qedexe ye, rewşa helbesta kurdî jî wek rewşa gelê 
kurd e. Paş ku azadî li başûrê Kurdistanê bi dest gel ket, êdî wê helbestvanên kurd jî bêtir azad 
binivîsin, wan rojên tariyê çûn û nema vedigerin, eger Kurd li xwe miqat bin, û di azadiyê da 
berhemên torevanî jî mîna kulîlkan vedibin û ji wan bihar pêda dibe. Bêguman wê mijarên helbestê 
jî bên guhartin, êdî pesna pêşmergayetî namîne û helbestî duwateyî jî wê kêm bibin. 
  
5.Hêviyên  we  ên derbarê  pêşeroja  helbesta  kurdî  de çi  ne? 
 
Bersiv: 
Hîviya min ewe, ku helbestvanê kurd kesaniya kurdî bi egerên nûkirin û cîhanîkirina helbestê 
winda neke. Me divê xwe û kesaniya di dema Gerdonîkirinê “Globalîzmê” da biparizin. Bila em 
neyin pişaftin û berşê nebin. 
 
6. Carna di helbesta  kurdî de basa  dibistanan  tê  kirin. Dibistanên wêjeyê  çawa pêktên? 
Nêziktêdayîna  we  ya  li  hember dibistanên (ekolên) wêjeyî  çi  ye? Em  dikarin  helbesta  we  
bi  kîjan cereyan  an  ekolê  re  bi  bîr  bînin? 
 
Bersiv: 

Gava em li helbestên Cegerxwîn binêrin, emê bibînin, ku ew helbestvanekî klasîk e, lê naveroka 
helbesta wî nû ye, ew ne wek ên berê li ser pesindariyên olî an jî bi pey “Hespê reş” û “Sîsebanê” 
ketiye, ew xwe bi kêşeya netewî re gêro û mijûl dike. Eve dibistanek e, bi kirasê kevinare 
daxwazek nû. Dibistan wilo pêda dibin û lew re em dibêjin: “Dibistana Cegerxwîn hikarî li gelek 
helbestvanan kiriye.” Em bên ba Selîm Berekatê kurd, ku mixabin piraniya berhemên xwe bi 
Erebî nivisandine, wî jî dibistanek pêda kiriye, ew hovtirîn bêjeyên erebî ji berhem û ferhengên 
Ereban derdixîne, ku wan bêje niha hîç bi kar nayin, lê avahiyek torevanî ya pir ciwan bi wan ava 
dike.. Min xwend, ku helbestvanekî ereb gotibû: “Pêşeroja zimanê erebî di devê vî kurdî da ye.”  
Em dikarin bibêjin, ku Selîm Berekat ji xwe re acetek nû / kevnar pêda kiriye û gava gelek berhem 
wilo li pey hev û dî bên belavkirin û bala mirovan bikêşînin ser xwe, êdî dibistanek pêda dibe... 
Nîzar Qebbanî, ku yek ji mezintirîn helbestanên ereb e, di helbesta xwe da “Kengê mirina 
Ereban aşkere dikin?” [Binêre wergerandina wê bo Kurdî ji aliye me va di malpera Tîrêj da] 
dibêje, ku ew her xebitiye ne wek kesekî be. Hema ez dibînim, ku ne giring e her helbestvanek 
xudanê dibistanek wêjeyî be. Eger bo xwe şivilnakekê di qeracan re pêda bike û tê ra biçe ne xem 
e, lê pirkirina dibistanan jî ne armanca helbestê ye. 
Bi rastî ez pir helbestan nanivîsim, min “Dilopeka xwîna dila” nivisand, lê ewan tev helbestin 
xwîngermkirinê ne, hinek helbestên min jî bûne stran, hema “Tarîstan” a, ku min hîn belav ne 
kiriye, jan û fîxan û dilsohtinên min in. Ewan “derdên min in” Dibe jî ez wan hîç wek pirtûkekê 
belav nekim.. Lê dîsa jî ez xwe helbestvan nabînim û wilo jî ez nikanim xwe bi ser dibistanek 
wêjeyî ve bijmêrim. Ez bêtir gotar û kurteçêrokan dinivîsim.  
 
7. Li  gorî  we, ku  hemî  kurd xwendevan  bûna, dê  bêtir  kîjan beşê  civakê berhemên  we  
bixwenda? Gundî, an  karker an jî  beşa  elît? 
 
Bersiv: 
Bi rastî min niha bizava xwe ne kiriye, ku tenha roşenbîr û zana berhemên min bixwênin. Gava tu 
gotarên min an jî kurteçêrokêd min bidî ber şivanekî kurd, ku dizane bixwêne, wê bo te bibêje: “Ez 
têdigihim wate û zimanê vî kesî.” Ez ji berê da bo gelê xwe yî nezan, nexwende û reben 
dinivisim. Ne wêneyên, ku ez hildibijêrim û ne jî zimanê ez bi kar tînim, wilo bala û giran in. Ez 
pir ji asanî, zelalî û gelnêziyê hezdikim û dixwazim her wusa binivîsim. Helebestvanek dibêje: 
“Seriyê xwe deyne ser sîngê gel û netirse.” Mixabin! Hinek tenha bo pêşdaran (elîte) dinivîsin. 
Carina heye, ku ez -wek niviskar- bi rastî tênagihim evana çi dibêjin an çi dixwazin bibêjin an 
nameya (mesaja) wan çiye!! Li min biborin, ez dixwazim di nav gundî û karkirên xwe da bijîm û ji 
wan re binivisim. 
 
8. Gelek  rexnegir ji  bo  Homeros  helbestvanê nû dibêjin, hun çi difikirin? Nûbûn  an  jî nûtî   
ji  bo we  tê  çi  wateyê? 
 
Bersiv:  
 
Bêguman di her demekê da hinek pîvanên cihê hene. Ev bi pêşkeftina hunera rexnekirinê ve 
girêdayî ye. Di her demekê da nûkirin bi terzekî nû ditê naskirin. Ma di dema Melayê Cezîrî û 
Feqiyê Teyran da, berhemên wan kevneşop dihatin jimartin an wek dibistanek nû?  
 
Ez dibînim, ku nûkirin ne di şêweyê tenê da ye û ne jî di hilbijartina mesajê da ye. Nûkirin an nûtî 
bi teviya rêveçûna helbestvanî ve tê girêdan.. Di yek demê da berhemek an kefteleftek wek tiştekî 
nû tê jimartin, lê li ba komikek dî ya civakî an torevanî ew sama tiştekî gav di ser ra hatine avêtin 
ditê jimartin.  
Nûkirin bêtir bi terzê ristinî ve hatiye girêdan, lê ez dibêm: Şêwe tenê guhartinê nîne..Divê hinav û 
naverok bihnek nû bidin. 
 
9. Baweriya  me ev e ku Memê Alan dastanek Îngîlîzî, Emerîkî,Yewnanî , Frensewî  hwd. 
bûya dê ji  bo wêjeyê  bibûya  bingehek  mezin û  heya  niha li  her deverê dunyayê  navudeng  
bida. Li  gorî  we, Memê Alan  tê  çi  wateyê ji  alî wêjeyê  û  zimanê  wêjeyê  ve? Gelo  çiqas  
ji  berhema  we  re  bû bingeh an jî  çavkanî? 
 



Cîhan Roj: Mûmên Welat – www.amude.com 21

Bersiv: 
 
Dîsa dem derbas ne bûye..Divê em berhemên netewa xwe bi cîhanê bidin xwendin. Bi zimanêd 
wan. Hîngê wê bibînin, ku “ Ekrad xwedî maarîfet in”. Bêguman ta niha van berhemên mezin baş 
di nav cîhana torevanî da ne hatine naskirin, eve jî ji sistiya niviskar û wergêrên kurd e. Lê di 
Kurdistanê da kesekî bibêje: “Ez niviskar im.” Û bi Memê Alan, an Sad Ehmedê Zilîfî an jî bi 
Ferhad û Şîrînê hikar ne bûye tune. Di mala me da, xanima min, ku berê hîç nedizanî bixwenda, 
êdî Memê Alan her demekê di destê wê da ye. Gava hunermendê rehmetî Cemîl Horo piçekî ji 
Memê Alan distirê, pirça govdeyê mirov radibe.. Ji zarotiyê da Memê Alan ketiye nav xûna her 
kesekî Kurdaxî.. Ew evîna paqij, ew fantaziya mezin, ew rewşt û nexşekirina kesaniyên efsaneyê, 
ew avakirina çêrokî..bi tevayî û giştî, Memê Alan bingehek torevanî ya mezin e bo manda 
torevaniya kurdî. 
 
10. Hin kes  di  wê baweriyê de ne  ku bi  tena  serê xwe bi hest an  jî  bi  hêmayê helbest  nayê 
nivisîn, divê bi helbestvan re zanîna dîrokî, çandî, civaknasî hwd hebe. Hun bergeha  
helbestvanê/a kurd  ya  întelektuelî  çawa  dibînin? 
 
Bersiv: 
 
Di rastîniyê da hemî helbestvanên namdar ên, ku min berhemên wan xwendine, wek kesin maldar 
dixuyin, dîrokê (dûrokê), civakê û jînê baş dinasin..Lê pir caran jî ew zanabûna fireh ne pêwîst 
e..Gava em li helbestvanên ereb ên berî Islamê binêrin, emê bibînin, ku ewana di çarçiva civakek 
“Umiyan – Nezanan” da jiya bûn, lê berhemin hêja pêda kirine. Ne her fîlosofek helbestvan e, an 
tersî wê yekê; her helbestvanek fîlosof e. Karên wan ji hev cihê ne, yek helwesta xwe li hember 
jîn û civakê bi helbestê tîne zimên, yê dî ji me re wan şirove dike, dide fêhmkirinê. Helbestvanên 
Kurd ên kevnare gelek zanîn dizanîn.. Ehmedê Xanî li ser peqandina atomê jî helbest 
hûnandiye..Roşenbîriya mezin ew e, ku tu jana gel, daxwaza gel û jiyana gel, û pêdiviyên 
mirovatiyê ji xwe re bikî hevîrê helbestvaniyê. Gava helbestvan ji gel bi dûr keve, dê bibe 
goristanek bi şînayî, dar û mêrg, lê kî dixwaze her li goristanê bijît? 
 
11. Ji  ber  nebûna  rexnegir û pisporên dîroka  wêjeyê carna kes  xwe neçar dibînin ku bi  
çavê  rexnegir û  pisporên dîroka wêjeyê biaxivin, tespît û destnîşanan derbikin . Li  gorî  we,  
ev  xetere  ye  an  pêdiviyek  e? 
 
Bersiv: 
 
Bi rastî xaniyek bê endizyar bite avakirin, dê dijwariya hilweşana wî bêtir be, lê carinan hinek 
hoste hene hîç rojekê jî ne çûne dibistanê. Di her warekî da jî ev yeka heye.. Lê çiqas em bibêjin ev 
rexnegiriya pêwîst bû, gava ne li ser bingehek zanistî be, dê bi xwe re gelek nebaşiyan jî bîne. 
Dûroknasî zanînek e, her kes nikane li ser dûrokê binivîse, rexnekarî jî zanînek e. Di rexenkirina 
film û şano da baş diyar dibe, ku ev kar ne karê her kesekî ye. Mera dikare li ser her helbestekê bîr 
û baweriya xwe bînê zimên, lê gava em bixwazin rexneyek zanistî li ser helbestvanekî an 
dibistanek wêjeyî çêbikin, bo me acetên rexnekariyê pêwîstin. Di vir da ez dikarim bibêjim, ku 
rehmet li day û bavê wî, yê ku sînor û serhedên xwe bizane, xwe wek zanayê her tiştekî nede pêş.    
 
12.Wekî  tê  zanîn hin kes  di  paceya  zanîsta  wêjeyê  de, hin  kes di  paceya zimanzaniyê  de, 
hin kes  di  paceya  etîk  an jî bedewinasiyê  de li  helbestê  hûr û  tîr dibin. Ji  van  şibakeyan  
jê  kîjan şibake  bêtir  li  gorî  we ye? 
 
Bersiv: 
 
Her helbestek wek mexlûqekî ye, tê da hiş, bejin û ziman, liv û xweşikî û  gelek tiştên dî hene.  
Divê mirov ji her aliyekî ve li wî mexlûqî binêre, û ji xwe bipirse, ka ew ji bo çi hatiye pêdakirin. 
Bê guman hunermend û sazkar berî her tiştekî li mûzîka helbestê digere, wênekêş li bedewiya 
wêneyan dipirse û fîlosof li naverokê, li mesaja helbestê dinêre. Hema ewê helbestvan e li 
teviya helbestê dinêre û biryara wî wek biryara kesekî helbestvan pêda dibe. Carinan mûzîka ku ji 

pencereyên helbestekê tên guhên min, min sersem dêxînin, lê hinde caran jî mûzîk naye guhên min, 
hema dêmenê helbestê, bejn û bala wê ya rindik hişê min dibe. Helbest ji gelek aliyan ve, wek jina 
xweşik, tê hezkirin. Ez helbestê ji “nehelbestê” di yek pencereyê ra nanasim. Lê berî her tiştekî: 
zimanê sivik, wêneyên xweşik û mûzîka li guhan ne giran be...Evana helbestê li ba min baştir 
dikin. 
 
13. Tê derkirin taybetiyek postmodernîzmê jî ev e ku kes bê xem in, xwe alîgir  nahesibînin. 
Ne  xema wan e ku di civakê  de bibin  xedî îdia û  angaştan. Ew dinivisînin hew. Kes tişta  
herî  pîroz  e. Gelo heya  kîjan  astê helbestvan  alîgir  e, tu  sînor  hene  an na? 
 
Bersiv: 
Helbestvanê ne alîgirê mirovahiyê be li ba min nexweş e, ne sax e, lê gelek caran mirovê nesax 
jî tiştin baş pêda dike. Carina jî em baş tênagihînin, ev helbestvan an romannivîs çi dixwaze an çi 
dibêje. Nivisandin tenê ne pêdakirin e, nivisandin histobarî ye, histobariyek roşenbîran e. Viktor 
Hogo di “ Ên Hejar” da bi histobariya xwe ya civakî, ramyarî û mirovî rabûye. Albert Camo jî di 
“Pirika reş” da hewl daye xwe, ku histobariya xwe bîne cî, lê her yek di demekê da hatiye, şêweyê 
bi cih anîna wan histobariyan ne wek hev e. Pir kes hene dipirsin, ka Albert Camo çi dixwaze bîne 
zimên. Masî di avê da masî ye, helbestvan jî bê civak najî, lê carina ew civaka xwe tenê di 
hindirê sîngê xwe da dibîne, derveyî xwe kesekî nabîne. Wek xwendevan divê ez bipejirînim. 
Hema ewê ku di nav gel da dijî, li ser êş û kulên civakê salixê bi terzekî wêjevanî dide li ba min 
çêtir e ji ewê ku tenê di nav jîna xwe ya kesanî da mayî, nikare jê derkeve derve nav mirovan, tevî 
ku carina ewê bi serê xwe dijî dikare berhemin pir hêja pêda bike.  
 
14. Gelo  heya  kîjan  radeyê  xwedevan ji  bo  helbestvan  metirsî  ye? An  jî di  dema  
nivisînê  de  divê helbestvan rewş û rastiya  xwendevan ji  xwe  re  bike  xem  an  na, an jî 
divê  xemeke helbestvan ya  wanî  hebe  an  na? 
 
Bersiv: 
 
Tirsa li ser şanoyê her mezin e, her gav çavêd wî li çavêd temaşvanan dikevin, lê niviskarê helbestê 
an romanê tew xwendevan nabîne..Lê dîsa jî tirs heye, ku ew bite rexnekirin, li ser zimên, li ser 
naverokê, li ser şêweyê salixdanê û li ser pir aliyên din ên berhemê. Gava helbestvan bi xwe bawer 
be, ew bêtir dinivîse, lê gava bi xwe ne bawer be, ew bi terzekî lerzok dinivîse, bi taybetî gava li ser 
evîndariya xwe tiştekî tîne zimên, ew ji wêne û navêd aşkere ditirse. Di vir da hinek egerên olî, 
civakî an ramyarî hene. Lê wek helbestvan an romannivîs û çêrokbêj divê mirov bê tirs be. Tirs 
berhemê wêran dike. Ka civak her tiştekî dipejirîne an ne, ev pirsek dî ye.  
Bê guman civaka kurdî her helbestekê an her çêrokekê napejirîne, lê ne pêwîste jî, ku ez her tiştên 
nedîd “xerîb” bikim armanc. Kîshon ê ciho wek masiyekî di civaka xwe da her tiştekî tîne zimên, 
lê haj xwe jî kiriye, nahêle ew wek neyarekî bite jimartin.  
 
15. Bandora  ramyariyê  çiqas  li  ser  helbestvanê/a kurd  heye? Însan  dikare hew di  
şibakeya ramyariyê  de  helbest  lêbike?  
 
Bersiv: 
Helbestvanê kurd di nav civatek ramyarî da ji dayik dibe. Rewşa neteweya kurd wî bi zeyta 
ramyariyê diqelîne û digihîne. Hîn ji zû ve, gelek ji mêj ve, Ehmedê Xanî xwe bi ramyariya 
neteweyî ve gêro kiriye. Ramyariyê hinek helbestvanên mezin li cîhanê pêda kirine. Di konaxa 
hişyariya neteweyî ya erebî da gelek hozanvanên navdar hene. Lê bêguman di navbera helbestvan û 
kesên, ku xwe bi ramyariyê mijûl dikine da, cihêtî heye, ew jî cihêbûna histobariyên wan e... 
 
 
16. Bazara  helbesta  kurdî  bazarek  erzan  û  bê  ked  tê  dîtin. Hun  dixwazin çi  bibêjin? 
 
Bersiv: 

Ez bi xwe pirtûkan ne bo firotinê dinivîsim. Lê wê gelek baş ba, eger min kanî ba ji wan pirtûkan 
bihayek bidîta, da min bêtir xwe bi xebata nivîsevanî re gêro bikira. Helbestvanê kurd pêwîste di 
ber nivîsandinê re karekî bike. Eve jî ne hêja ye, lê em dikarin çi bikin? Eve jiyana mirovên 
bindest. Bêguman rewşa Kurdên niviskar, ku li Swêd dijîn ne wek rewşa ya, ku li welatin din e, lê 
bi gelemperî bazara helbesta kurdî mirî ye. Ne ji ber ku helbesta kurdî erzan e, lê belê ji ber ku 
rewşa netewa kurd ji ya netewên din cuda ye. 
Li welatên pêşkeftî niviskar bi belavkirina pirtûkan pir sûd û lişt digirin, rewşa xwe ya malbatî an 
kesanî baştir dikin, lê ez dibînim, ku niviskarê Kurd bi belavkirina her pirtûkekê re hinek ziyan jî 
bo xwe û bo mala xwe tîne. Dibe ku di demên pêş da ev rewş ji berê hêjatir be, lê ev jî bi serkeftina 
xebata me ya netewî ve girêdayî ye. 
 
17. Îro ro  ji  alî  ramyarî  ve  gelek  kurd  ji  civakê  bêtir  şaristaniyê  wek bingeh  digirin. Ev  
ji  bo  we  tê  çi  wateyê? Ger  ku  hun  erênî  lê  binihêrin dê  di  wêjeyê  de  çi  bandora  xwe  
hebe? 
 
Bersiv: 
 
Hevjînî şaristaniyê pêda dike, şaristanî mirovahiyê xorttir dike. Hozanvan jî bê şaristanî û mirovatî 
najî, ew berhema hevjînê ye..Lê carina helbestvan bi xwe va an bi sirûştê va gêro dibe, civata li 
hawîr xwe nabîne, di jêrzemîna hindirê kiyana xwe werdibe, tê da wind dibe, berşê dibe an jî dibe 
destegîrê sirûştê û bi ba û baranê re, bi çivîk û daran re, û bi biha kulîlk û rengêd wan re derbas 
terzekî dî yê hevjînê dibe , ku êdî ew ji dest civatê difire û nema tê girtin...Helbestvanî 
nexweşiyeke, wêraneke an jî şêtbûneke, lê bê karê helbestî jîn naye xwendin, naskirin û pejirandin. 
Ez nikarim bo helbestvanekî bibêjim: Divê tu wilo binivîsî an wilo bikî, lê bo niviskarê gotarek 
ramyarî ez dikarim hinde gotinên xwe bibêjim.. Em tev berhema sirûştê, mirovahî û şaristaniyê 
ne, hema helbestvan berhemek taybet e, wek hingivê beharê, ku hîç berhemek we wê tune ye. 
 
18. Ji  kerema  xwe  re helbesteke  bi  kurdî  ya ku  hun  herî  jê  hez  dikin  lê  bikin. Ku 
helbest  li cem  we  tunebe navê  helbestê û navê helbestvan lê  bikin. 
 
Bersiv: 
 Ez gelek ji wê helbesta Melayê Cezîrî hezdikim, ku destêka wê wilo ye: 

“ Dilberê serdarê xoban, ez nizam agah heye 
   Di hebs û zindanê esîr û girtiyê dermande ye 
   Girtiyim mayim di hebsê, kî gelo mehder bikit 
   Carekê navê me bînit pir sewabek zêde ye 
   Mîh’net û h’alê esîran kî li mîran e’rze kit 
   Dê bitin pirsê li min, lew pir bi reh’m û şefqe ye...” 

 
19.Gelek kes dilsariya gelek kesan ya li hember helbesta kurdî bi  deruniya bindestiyê ve  girê 
didin. Gelo deruniya bindestiyê dibe sedem ku kes paxav bi helbesta  kurdî nexin? 
 
Bersiv: 
 
Kul û êş keserên Kurdan ji hemî helbestên helbestvanan naztirin, lew re me divê wê paxav 
pênexistinê ji dilên xwe re nekin giranî. Bindestî jî mirovatiyê wilo dikulîne, ku mera carinan 
lîlîna devê tivingan ji helbestê xweştir dibîne. Mixabin ! Ev jî bi seriyê Kurdan hatiye... 
 
20. Em  spasiya  we  dikin.Ku hun  bixwazin tiştên dî  vebêjin ji  kerma  xwe re lê  bikin.  
 
Bersiv: Herbijîn bo xebatê li ser wêjevaniya kurdî. Em her û her pêdiviyê hinek camêran in, ku 
zeviyên tên şûvkirin berçav bikin û di navbera niviskar û rexnevanan da hevsazî, hevnasî û 
hevkariyê pêda bikin. Malava. 

 Çiya  Mazi 
1.Hun  ji  bo  çi  dinivisînin? 
      Ez dixwazim ez di nava civakê de bi dilxweşî bijîm. Lê civak ne civakek wisa ye ku bihêle ez bi dilê xwe 

bijîm. Pirsgirêkên wê bi xwe û bi awayekî xwezayî li bedena min jî xwe daye der. Ez nikarim van 
pirsgirêkana bi gotinê çareser bikim û her wiha nikarim bi rêya peyvan bi civakê ji bidim fêmkirin. Ne ew 
erk bi min re heye û ne exlaqekî wisa . ez ji mecbûrim jî di nava vê civakê de jî bijîm. Bi baweriya min ez 

nikarim ji civakê jî biqetim. Lewre yên ji civakê diqetin jî bi piranî ne dilxweş in.Ji ber wê yekê ez 
dixwazim civak jî dilxweş bibe û ji min fêm bike. Ji ber wê yekê ye ku ez him dixwazim civakê rexne bikim 
û him jî pirsgirêkên xwe û civakê bi rêye nivîsê bînim holê û heke pêkan be bibim piçek çareserî. 

2.Hun  ji  bo  kê dinivisînin? 
     Bi gelemperî ji bo herkesî. Bi teybetî ji bo xwe. Ji bo xwe: lewre ez dijberiyên di giyana xwe de nikarim wekî 

din bi tu awayî bînim zimên. Ji bo herkesî: lewre herkes bandorê li min dike û herkes dibe alîkarê 
dirûvgirtina giyanê min û exlaqê min.  

3.Rewşa  helbesta  kurdî  ya  heya  roja  îroyîn... 
      Ya berê jî ne kêmî ya îro bû û helbest û dîwanên pir hêja hatine holê. lê belê nirxandin û danasîna wan di 

qada wêjeya dinyê de nehatiye kirin. Ma Melayê Cizîrî kêmî kîjan helbestvanê dinyê ye. li gor her demê 
helbesta Kurdî jî hatiye nivîsandin. Ji ber ku danasîn û nirxandin çênebûye, nebûye bigeh û her ku dewrek 
hatiye wekî ji nûve destpêka helbestê jî çêbûye. Bi hevdû re girêdayî wekî helqeyan bi pêşneketiye. Di her 
dewrekê helbesta wê demê de hinekî jî bi awayekî serbixwe fireh bûye û mezin bûye. Alîkariya deman pir 
nebû ye sûde. Ji ber wê yekê jî her demekê di bin bandora zimanekî de maye. 

4.Rewşa  helbesta  kurdî ya  roja  îroyîn... 
      Dibe ku ez jî helbesta dinivîsim ji bo wê yekê ye û dibe ku bi rastî jî wisa be. Lê ez rewşa helbesta Kurdî 

pêşketî dibînim. Lê wekî mi di pirsa 3 yan de jî got her demekê helbesta Kurdî di bin bandora zimanekî de 
dimîne. Îrojî bandora Tirkî û zimanên din heye. Lê vê dema dawiyê ne weka demên  Ehmedê Xanî, Melayê 
cizîrî û Cegerxwîn e. Bi taybetî vê dema dîwî î dawî haya helbestvanan ji hevdû çêdibe û bandorê ji hevdû 
distînin , raperîneke mezin ji bo bandora zimanên biyan biqewrîne heye.  Lê ne bes e. Xwerûbûna Kurdî tê 
xwestin lê îjar Kurdewarî winda dibe. Helbestvanên nû haya wan pir kêm ji Kurdewariyê heye. Xwerû 
Kurdîbûn tenê ne bes e. Jiyan û giyana zimanê Kurdî divê bê bikaranîn. 

5.Hêviyên  we  ên derbarê  pêşeroja  helbesta  kurdî  de çi  ne? 
    Heke piştgiriya civakê jê re hebe , heke danasîn û nirxandinên zanistî bê kirin, hêviyek 
    pir mezin heye ji bo helbesta Kurdî. Pir û pir xweş e helbesta Kurdî.    
 
6.Nêziktêdayîna  we  ya  li  hember dibistanên(ekolên)wêjeyî  çi  ye? 
     heke ekol bi awayekî dahfdana kotekî derkeve holê û wekî mirovan bi şûr û mertalan bînin ser rêya xwe, ew 

ne rast e. Lê heke her komek ji bo dîtin û ramanên xwe bi civakê û vêjehezan bide naskirin li pê ekolekê 
here û heke xwedî şêwazên zanistî û xwezayî bin baş e. Ekolên zanistî û xwezayî, dibin bingeha jiyana 
civakan û wêjeyan. Dirûv û giyanên mirovan diguherînin.  

7.Li  gorî  we,ku  hemî  kurd xwendevan  bûna,dê  bêtir  kîjan beşê  civakê berhemên  we  bixwenda? 
       Hemû Kurd xwendevan bûna  bêgûman wê yên êş û janê dikişînin berhemê min bixwendana. Hemû kurd 

xwendevan bûna dibe ku min jî helbestên êş û janê nenivîsanda. Dibe ku ez jî  wê demê ji civakê memnûn 
bûma û dilxweş bûma. 

8.Gelek  rexnegir ji  bo  Homeros  helbestvanê nû dibêjin,hun çi  difikirin? 
   Helbestvanê pêşin. An nivîskarê pêşîn. Ji ber ku nivîs wê demê bi helbestî bû .rewşa xwezayê di her demê de 

yek e. Lê mirov têne guherandin. Mirovekî hezar  3 hezar Sal berê jî xweza naskiribe û nivîsandibe ew nivîs 
di her demê de wekî nû tê dîtin. 

 
9.Baweriya  me  ev  e  ku  Memê  Alan dastanek  Îngîlîzî,Emerîkî,Yewnanî ,Frensewî  hwd.bûya dê  ji  bo  

wêjeyê  bibûya  bingehek  mezin û  heya  niha  li  her  deverê dunyayê  navudeng  bida.Li  gorî  we, 
Memê Alan  tê  çi  wateyê ji  alî wêjeyê  û  zimanê  wêjeyê  ve? 

    
      Wekî min li jor jî got, berhemên her demê yên Kurdî hinekî jî di cîhê xwe de mane,li dema xwe mane û bi 

pêşiya xwe ve nehatiye girêdan. Wateya Memê Alan wateyek jiyanî ye.  ciyana civakê bi awayekî berfireh 
derdixe holê. evîn,êş,kêfxweşî,jiyana civakê, serdest û bindest hertişt tê de heye. Tê wateya ku wêjevanên 
vê demê yên Kurdan çiqas ji wê demê dûrin û têkilî pir kêm e. Tê wateya ku berhemên pir hêja jî derketine 
di civaka berê de. Lê danasîn nehatiye kirin. Bê xwedî maye û nebûye bingeh ji wêjeya Kurdî re. heta ku 
berhemên wisa nebe bingeh jî pêşketin wê pir hêdî here. 

 
10.Hun  bergeha  helbestvanê/a kurd  ya  întelektuelî  çawa  dibînin? 
      Bergeha wan bi xwedîderketina civakê ve girêdayî ye. rûmetdayina întelektuelan û berhemên wan pêwist e. 

Xwedîderketin ne jê re xizmetkirin e. Fêmkirin e, xwendin e,hezkirine. Hêdî be jî wê helbestvan jî xwe 
wekî helbestvan bibîne û civak jî wî wekî helbestvan bibîne. Ku vana temam bûn întelektuelî jî derdikeve 
holê. hinekî zahmet be jî di demên pêş de wê afrînerê hêja derkevin. Aniha em ne întelektuel in,lê em 
xizmetê ji întelektuelê pêşerojê re dikin.  

11.Ji  ber  nebûna  rexnegir û pisporên dîroka  wêjeyê carna kes  xwe neçar dibînin ku bi  çavê  rexnegir û  
pisporên dîroka  wêjeyê biaxivin,tespît û  destnîşanan derbikin .Li  gorî  we,  ev  xetere  ye  an  
pêdiviyek  e? 

 Wekî mînaka “kitik evdirehman e” ye. heke tunebin wê ji bêgavî hinek bipeyivin. Ji wan peyv û nîqaşan tiştin 
derdikevin holê û rexnegiran jî derdixin holê. tenê ev pêwist e di vê qadê de. Yên ku pir nizanibin û 
bipeyîvin an rexneyan bikin, divê rewşa xwe jî diyar bikin û bibêjin “ ez ne pîspor im an ne rexnegir im. 
tenê fikrê min wisa ye”. wê demê pirsgirêk çê nabe . ji ber ku mafê herkesî heye li ser wêjeyê bipeyîve. Lê 
peyva rexne û dîtin û ramanê nabe ye. yê ku ne pîsporbin û bipeyîvin ew ne rexnegir e, tenê dîtin û ramanên 
xwe tîne zimên.   

12.Wekî  tê  zanîn hin kes  di  paceya  zanîsta  wêjeyê  de,hin  kes  di  paceya zimanzaniyê  de,hin kes  di  
paceya  etîk  an jî bedewinasiyê  de  li  helbestê  hûr  û  tîr  dibin.Ji  van  şibakeyan  jê  kîjan şibake  
bêtir  li  gorî  we   ye? 

 
       bi rastî van şibakeyana hevdû li alîkî temam dikin. Lê  bedewî naskirin hê xweş bala min dikişîne û tiştên 

xweşik her tim daxwaza dilê min e. Dibe ku ez dixwazim helbestê ji bo xweşikiya jiyanê dinivîsînim. Lê 
dema mirov xweşikiyekê bîne zimên bi zimanê resen nabe , divê ku ziman bê zanîn. Helbestvan divê ji pirê 
mirovan bêhtir ziman zanibe. Heta him zanibe û bi zanebûnê tenê neyê ser wî xweşik bike. Ji xwe ev jî dibe 
zanîsta wêjeyê. 

  
13.Carna  hin  kes  wek  ji  tesîra  postmodernîzmê der  dikin  ku  ew  ne  alîgir   in,ne  xwedî  tu  angaştan 

in.Li  gorî  we  ,tu  sînor  hene  ji  bo  alîgiriyê  an na? 
 
      Alîgiriya çi? Divê pêşî ev bê çareserkirin. Heke mabest Alîgiriya jiyanê be, bi wê re mirov dikare bibe 

alîgirê gelek tiştan. Wekî siyaset, wekî raman.  Alîgirî di hertiştî de heye. Alîgirî bi xwe jî alîyekî ramanê 
ye.      

 
14.Gelo  heya  kîjan  radeyê  xwendevan ji  bo  helbestvan  metirsî  ye? 
      bi ya min her demê û heta dawiyê. Xwendevan dijberê nivîskar e. Dijberê helbestvan e û bi hevdû re 

dimeşin. Metirsiya herî mezin xwendevan tunebin. 
        
15.Bandora  ramyariyê  çiqas  li  ser  helbestvanê/a kurd  heye? 
     Ji sedî 80 yî heye. Ji ber ku jiyana wî bi ramyariyê dagirtiye. Heke tunebe ew ne normal e, ne xwezayî ye. 

gelo divê ku tunebûya? Bi zanîstiya wêjeyê belkî. Lê wê demê jî jêderka wêjeya Kurdî wê çêkirî û derew 
bûya.  

16.Bazara  helbesta  kurdî  bazarek  erzan  û  bê  ked  tê  dîtin.Hun  dixwazin çi  bibêjin? 
     Bazarek erzan heye lê ew ne ya helbesta Kurdî ye. bazara bazarvanên wê bixwe ye. mirovekî ku nizanibe zêr 

li ku ye û nizanibe wî têxe bazarê , mirov dikare bibêje ku zêr bêqedr e. Lê gelo helbestên bê ked hene an 
na? Belê hene. Lê helbesta kurdî nexwiyayî di qadê de. Zêrekî veşartiye.  

17.Îro ro  ji  alî  ramyarî  ve  gelek  kurd  ji  civakê  bêtir  şaristaniyê  wek bingeh  digirin.Ev  ji  bo  we  tê  
çi  wateyê?Ger  ku  hun  erênî  lê  binihêrin dê  di  wêjeyê  de  çi  bandora  xwe  hebe? 

    Ev tê wateya takekesiyek azad lê azadiyek bi tenê. Gelo mirov şaristaniyê çêdikin an şaristanî mirovan . yan jî 
mirov digihije şaristaniyê an şaristanî xwe li mirovan dike bela. Di wêjeyê de bandorek helbestvanê an 
wêjevanê azad î xeyalbperest tîne holê. 

18.Ji  kerema  xwe  re helbesteke  bi  kurdî  ya ku  hun  herî  jê  hez  dikin  lê  bikin. 
...      
bêhna klamên li ber balgîfa min, di sikrata êgirde  
birînên min pelandin  
tu nehatî 
çîçekan kirasê buharê ji keskesorê girtin û li xwe pêçandin 
tu nehatî 
vê sibê firmêskên ku fêrî firê bûbûn li ser rûbara evînê 
bi awirê keservedanê agirê bêrîkirinê spartin jibîrkirinê 
tu nehatî 
qebeqeba kewên me di qefesan de qefilîn  
tu nehatî  
pêçiyên prometeûs birijîn di sergovendiyê de 
tu nehatî 
xunavîn hêsrên bajêr ji çariyên jinên navsere hilweşandin 
tu nehatî 
newaya dengê te firidandim nuhurîna kilamên newrozê 
tu nehatî 
çîçekên awirên te guram ji agirê newrozê 
tu nehatî      
bêhna te lorandim bi ser dergûşa tembûra arifê cizravî de 

tu nehatî 
şa’na hinarka rûyê te di hêlîna sînga xwe de veşartim 
tu nehatî 
te ji nezera bêjeyên helbesta xwe vedizîm 
tu nehatî 
bi hingura êvarê li şaxên darê kulîlkên hinarê terikîn 
tu nehatî 
zeketavê li kokelê bi zêmarên reşgirêdayî xatir xwest 
tu nehatî  
stêrkên ku li xelekên porê te vedilîtsin , bi keserîn ji govendê vekişiyîn 
tu nehatî 
zarokatiyên min li Perîkên perperîkê siwar bûn û dest bi emrê mirinê kirin 
tu dîsa nehatî. 
Ditirsim ku hechecik û reşêle jî hînî tahma totûsê bibin û ji bîr bikin  
Hêlînên li ber beştên riziyayî 
Ditirsim ku destê prometeûs berdin çiyayên me 
Ditirsim ku çiyayên me jî hînî bêdengiyê bibin 
Ditirsim ku li besteke serpêhatî ser jê bibin şevên me  
Ditirsim ku qurix li tayê porê te bilukume  di valahiya nebûnê de 
Ditirsim ku kevok dernekevin ji hêlînên xwe  
Ditirsim ku hevokên li gundan kizirîbûn bi xweliyê re binxet bibin 
Ditirsim ku miriyên me jî hînî gorîstanên dîasporayê bibin 
Ditirsim ku şîrê diya min di pêsîrê de biquse 
Ditirsim ku xencera kalane bisincire ji tayê  
Û bişikê li ser sînga min di berbangê de  
Ditirsim ku nemirim 
             Ji dêleva min çivîkek bimire. 
( ji “nameyên nabersivin..îrfan  Amîda”) 
 
 
20.Em  spasiya  we  dikin.Ku hun  bixwazin tiştên dî  vebêjin ji  kerma  xwe re lê  bikin.  
    Heta ez hebim dixwazim helbesta Kurdî bixwînim. 
 

 
 
 
 
 
 
Ebdulrehman Efîf 

Kurdî di ser kurdî re, hinekî, bibim 
 
 

1- Birastî dema ko dinivîsim ez vê pirsê ji xwe nakim, lê ez di nav pirtûkan de 
mezinbûme, pirtûk hevalên min ên herî nêzîk in. Belkî bo hevalekî li hevalan 
zêdebikim, dinivîsim!! Belkî!! 

 
2- Bo evîndaran û bo neevîndaran; evîndar bo hîn û hîn dînbibin û jixwe ên neevîndar bo 

bibin evîndar û dûra dînbibin: Dînbûn di ser evînê re ye, merteba wê xurtir e!! 

3- Hîn bandora helbestê, çi a klasîk, çi a modêrn, li mirovê kurd nîne, pirraniya mirovên 

kurd tembel û jênehatî ne ko mesele dibe mesela xwendin û mijûlbûna bi helbestê. Hin 
kes hene helbestan dixwînin, lê helbestên nehelbest, sloganan, şîaran, gotinên nepixî û 
bilind û vala!!! 

 
4- Ez ji ruhê helbestvanên nû pirr hezdikim, giyanekî xurt ên wan heye; zanin bê çiqasî 

ew neyên xwendin û hayê tikesî ji wan tunneye, lê biserde jî dinivîsin û bi intêrnêt ve 
hildikişin!! Ez vî tiştî li cem helbestvanê nû diecibînim, ew çiqasî wek min in!!! 

 
5- Ez dibînim helbestvan pirrdibin û dengên xwe bilinddikin, nasekinin, jêhatî ne, 

natirsin, dixwînin, werdigerînin, şaştiyandikin… Ev pirr baş e bo rewşa helbestê a 
pêşerojê, carê derbasî intêrnêtê dibim û ji xwe re ji vê jiyanê hinekî berhevdikim, li 
serma tenêtiya Elmanyayê. Gellekî spasiya helbestvanan dikim!!! Ne ên kurd tenê!!! 

 
6- Dibistanên lîtêraturî, dema ko pirr ji wêjevanan xwe nêzîkî etmosfêrekê an stîlekî ji 

awayê wêjeyî dibînên, ew wê demê ji xwe re dibistanêkê wêjeyî pêktînin, lê kesên di 
wê dibistanê de ne wek hev xurt in; hin biserdikivin û berehemên nemir dinivîsin û hin 
jî nav ji wan re namîne. Ez di destpêkê de- dema min helbest bi erebî dinivîsî- nêzîkî 
surrealizmê bûm, surrealizma fernsî; karêmin min helbestên fernsî ên wergerandî erebî 
dixwendin. Dûra min xwe nêzîkî mutesewifan didît û xwe di helbestên wan de 
windadikir. Aniha hemû dibistanên wêjeyî ji min re mirine, û azadiya nivîsandinê ew 
bûye nedibistana min!!! 

 
7- Ez ji gund û gundiyan pirr hezdikim, pirr ji helbestên min ew bixêra çûnên min ên 

gundan û serdana xaltîkên min ên li nêzîkî Amûdê, hatine afirandin û nivîsandin. Ko 
kurd giş xewndevan bûna, tevan dê helbestên min bixwendana û dê li dora xwe 
nerîbana û deng ji wan çênedibû!!! Divê helbesta ku hîn tunneye bê nivîsandin, ji 
xewndevanê jêhatî ê sedwateyan ji wan re dibîne!!!   

 
8- Ez bixwe dikarim li ser Walt Whitman bibêjim, ew helbestvanê modêrn û nûjenker e, 

di nav kurdan de ew helbestvanê wilo hîn tunneye!! ( li vir dixwazim bibêjim ko 
mixabineke bêhawe ye, ko berhemên wî nehatine wergerandî kurdî) Nûjenî ew e ko di 
helbestê de, bi zimanekî sivik lê tijesimbol û wate û bêsînor, helbestvan bikaribe 
kûrbûna cîhanê wek çemekî derxîne û firehgiroveriya wê her aliyê jiyanê di xwe de 
rahêjê, aliyên evîn û mirinê, başbûn û pîsiyê, hemû nakokiyan û paradoksan bigihîne 
hev û di ser wan re rastiya herîrast pêşkêş û raserî xwendavana bike. Homeros 
nabînim helbestvanekî nûjen û nû, lê dasatanafirînerekî pirr mezin, wekçawa kerkes 
dizane!!! 

 
9- Çîroka Memê Alan pirr nirxbilind e, xweş e, min dema dest bi xwendina wê kir , min 

ew nema karîbû ji detsan deynim! Min ew di du rojan de xwend, li vir, li Hannoverê. 
Min ew ji xwe re bi dengê bilind dixwend, bistranî, min ew giş bistranî, bi dengbêjî 
xwend!! Ji giyanê min re ew bû kokek e biqewet, kokeke nexuyayî lê timmî li wir!! 
Wek helbestvan û wergervan dastanên hemû cîhanê ên min in!!! 

 
10-  Nerîna wan kesan rast e, bêguman e; ez jî wilo dibînim, heke helbestvan ne 

xwendevanekî pirrxwendin be, pirrzanîn, pirrtêgihiştin be, ew dê tenê karibe hineke 
hestên xwe binivîse û navê helbestan li tiştekî bike ko ne helbest e!! Bingeha 
întêlêktuêlî di helbesta kurdî de ne ewqasî bilind e, jixwe sebebên vî tiştî hene, sebebê 
herî mezin û xerab kêmbûna wergeran e. Wergerên hene têrnakin, hindik in, ne pirrbaş 

in; baweriye min e, heta ko pirraniya berhemên cîhanî neyên wergerandî kurdî, em 
nikarin ti afirandina cîhanî pêkbînin, emê li dora xwe bizîvirin bêko kwîr û 
bipêşvebiçin!!  

 
11- Pirr rengên rexnelêkirinê hene, herkes dikare ji aliyê xwe ve li berhemekê binere û wê 

binrxîne li gor têgihiştina xwe jê re; ev nirxandin dema bête nivîsandin baş e, da 
xwendevan bala wan bê kişandinî wê berhemê. Lê dimîne divêyî ko rexnegirekî 
kûrfêmker û asofireh bête û rexneyeke li ser bingehine  zanistî çêbike. Ez bidilêşayî li 
reşa bêrexneyiyê a kurdî dinerim!!! 

 
12- Ko helbest bi vizyonên xwe, bi pêşerojdîtinên xwe, bi hezarûyekwêneyên xwe, bi 

xwestincîhanguhertinên xwe ne tije be, ew dê nikaribe pirr emirdirêj be, dê zûbizû 
vemire, dema ew tenê hineke lîstikên zman û hestan be, dema ew îdiyolojî û polîtîk 
tenê be. Şibakeya hezarûyekwêneyan li gorî min e!!! 

 
13- Helbestvan divê alîgir be. Alîgirê jiyana ruhniyê, avînê, a guhertinan û pêşveçûna 

mirovatiyê biber hîn vetamandin xweşikbûnê û spehîbûnê û bedewbûnê. Lê divêt hayê 
wî kûr ji wî hebe, da nebe alîgirê îdiyoljiyan û bi wan re hişk û zûha nebe, divê 
hayjixwe be di siyasetê de windanebe; pirr helbestvanên cîhanê îdiyolojiyan dawiya 
wan anîn, siyasetê ew kuştin. Lê helbestvan divê bi hişyariyeke mezin ji bo bindestan 
bixebite, bo jiyaneke tijewekhevî û serbixweyî, ruhnîtije, evîntije, helbetvanîpirr!!! 

 
14-   Helbetvanê çêker û nûderîner û guhervan ew bixwe xwendevanekî wilo ye jî, 

kûrçûnvan e, xwenasker e, timî ji xwe bêtir xwestker e!! Ji lewre jî, ew pirr di 
xwendevanan de nafikire. Kesê nûbûnan û afirandinan bixwaze pêkbîne û daçêbike, 
ew divê bêtirs be, û carê xwendevan bi xwe re şaşomaş bike! Xwendevanan bideser 
rêyine hînnedîtî, tiştine hînebihîstî bide vebêjandin!! Tenê derd û xemê helbesvan divê 
ew be: timî ne wek xwe be, karibe xwe û xwendavan bi helbesta xwe provokatision 
bike!!! 

 
15- Ramyariya di helbesta kurdî de heye, ne fikreke pirr kûr e, bêtir rengeke ji xemgîniyê 

ye, ji hêsran û bêçaremaniyê ye. Lîskeke helbestane, zimanane, felsefane, zênvane, 
walt whitmane ji me re divêt!! Helbt helbest ne ramyarî û fikir tenê ye, lê bê 
ramyariyeke pirrkûr, bê fikreke qelaştvan ti helbesta birra tinnye!! 

 
16- Xwendevan libendî ew helbesvanên agirane ye!! Dixwaze ew bên û rewşa sermê 

bişewitînin; ewên ko bi şewitandina hişkbermayan rêyeke nû ruhnîdikin- Wê çaxê ê 
xwendevan dê bibîne çawa baweriya wî bi helbestê li dara wan dikeve, wê çaxê, 
xwendevan nema dimîne hew xwendevan, lê bêtir hezdar û evînker!!! 
Libendemayineke heye; erê libendemayinek!!! 

 
17- Ez dibînim ti sûd û fêde di cihêkirina tiştan jihev tinne!! Em divê li jiyanê wek 

yekbûnekê binerin!! Helbest û helbestvan lawên civaka xwe û şaristaniya dinyayê ne; 
ji xwe civaka mirov tenê têra wî nake, divêt ew di ser civakê re karibe bibîne; û heke 
em bivênnevên şaristaniya dinyaya îro şopa wê li her aliyê dinyayê heye. Herdu 
bihevre civak û şaristaniya cîhanê dê bingeheke baş bin bo helbestvan- Ji her derê dê 
helbesvan rahêje tiştên ji wî re lazimdibin û bi wan û ji karikterê xwe, wê ew 
jiyana/helbesta xwe lêbike!!! 

 
18- Mexzena Xwînê a Rênas Jiyan. Ez dizanim ew hîn dê karibe modêrntir binivîse jî!!! 

19- Bindestî bandora wê a xerab li her aliyê insanê kurd heye, ji şexsiyetê bigire û ta 
helbestê û hemû aliyên kulturê û jiyanê; lê jixwe divêt em, heta jimebêt,  heta ji 
bindestiyê jî qewt û hêzê derbixînin û jixwe bi şkenandina bindestiyê hêz 
bidestdikeve. Kurd li welatên cîhanê gişan belavbûyî ne, ew dikarin van kulturan baş 
bixwînin û ji wan vexwin û wan bijîn û dûra çandeke kûrdî a nû çêbikin; dixwazim 
bibêjim- asoyên afirandinan hene, mirovên mêr û bêtirs ji wan re divên. 

 
20- Ez jî spasdarê we me, ko bikaribim hin ji hestên xwe li ser helbesta kurdî bibêjim. 

Belkî hin caran bersivên min ne li gor pirsan bin; ez lêbuhurandinê hêvîdikim; hin 
caran min bi mebest wilo kiriye, da di ser xwe û di ser pirsan re bikaribim bilindherim 
û nemînim ez ez bi xwe!!. Wekîdin bihêvî me rastnivîsa van bersivan/ vî têkstî wilo 
bimîne: dîsa dixwazim kurdî di ser kurdî re, hinekî, bibim!!! Spas, spas. 

Hannoverê 
28.03.04 

 
  
 
 
 
 

 
 
 
 
 
 
Eziz  Xemcivin 
 
Hûn ji bo çi dinivîsînin, hûn ji bo kê dinivîsînin? 
 
Heger em ji cotkarekî bipirsin, çima tu zeviya xwe diçînî, çima tu cot dikî, ji bo kê tu xebatê 
dikî? Ez bawer im wê bersiva ewî cotkarî wê nizingî ya helbestvanî be, çikû helbestvanê rast 
û dirust cotkar e.. 
 
Serê sibehê dema tu gulekê bişkivî li gulistanekê dibînî, ji xweber hez dikî hem ciwaniya wê, 
hem bihna wê, li derdorê belv dibe, wê demê tu cotkarî kêfxweş dibînî, ew bi xwe dizane ko 
karê wî bi armancê gihiştiye; gava şahiya li ser lêvên evîndaran, li awazên bilbilan, li lîstika 
perperîkên ciwan û rengîn.. dibîne….. 
 
Wisan helbestvanî ez bi xwe ji biçûkaniyê de, ji xwendin û nivîsandinê min hez digel gelek 
dijwarî di ser merov re dibûrin, belengazî, perîşanî, bindestî û bi taybetî mirovekî xizan û 
bindest, hem şikestina şoreşa 1975an û giriyê bavê min û cîranekî me ko li ser şehîdbûna 
Leyla Qasim bi rojan li strana stranbêj Seîdê Gabarî diman; hem jî gava min stranên 
hunermend M. Şêxo û Şivan perwer guhdarî dikir, harmoniya rengan li buhara hevokên dilên 
bi omîd, yan li geşbîniya Çivîkan jixweber tîp li tîpê xwe digire, peyv dibe heyvan, hev 
digirin û pêre pêre hevok dimeyin, û dilê xortekî weke min herdem evîndar helbest bi ser 
meşka sawîran dike û li ser rûpelan roniyê dibîne….. 

3.Rewşa helbesta kurdî ya heya roja îroyîn... Herikîna helbesta kurdî ya 
dîrokî... 

 
Rewşa helbesta Kurdî: rewşa helbesta kurdî li gor nerîna min helbesta kurdî bi dema xwe re 
ye, û tucarî ji dema xwe cuda ne bûye, heger em ji Baba Tahirê Hemedanî destpê bikin ta bi 
Elî Herîrî, ta bi Melayê Cezîrî, Feqiyê Teyran û Ehmedê Xanî û wilo em berdewam bin ta 
bi Cegerxwîn û Goran û Tîrêj û heya bi nifşê nû her yek ji wan neynikeke ji dema xwe re 
dibe ko form û cûre û şêweyê wan ne wek hev bin lê tu nikarî bibêjî ko ewan dema xwe ne 
wênandiye!! 
 
Wek nimûne Ehmedê Xanî berî 300 salî destpêka qunaxa netewayetî bû, bi xurtî ala 
netewayetiyê li ser kohê helbestên xwe hilda bû, bang li kurdan dikir û digot: 
 
Ji paş hemd û selewatan  
ev çend kilmene ji luxatan 
pêkanîne Ehmedê Xanî 
navê nubuhara biçûkan lê danî 
ne ji boyî sahib rewacan belkî  
belkî ji bo biçûkêd kurmancan      
 
 
li ciyekî din dibêje: 
ger dê hebûya me jî xwedanek       
alî keremek letîf danek  
 
Lewra bi vê sedemê navê bavê netewa kurd lê bûye. Çimkî bi ronîkirina qonaxako têde dijiya 
aniye ber çavan…. 
Wilo jî seydayê Cegerxwîn di demekê de hat dema parçebûna kurdistanê ya diwem li gor 
peymana Saykis Pîko gava bû çar parçeli gel seerdestiya dijminan li her parçakî û bi alîkariya 
Beg, Şêx, û Axeyan milet şerpeze bû. Êdî pênûsa  seydayê Cegerxwîn ji wê qonaxê re bû agir 
û rivîna şoreşeke netewî wek hemû şoreşên kurdan bê westan li dijî dijmin û Axa û Began 
dengê doza xwe bilind kir û bandoreke giring li milet kir.. 
 
 
 
4.Rewşa  helbesta  kurdî ya  roja  îroyîn... 

  

 
 
Derbarî helbesta kurdî ya roja îroyîn di nerîna min de helbesta ko îro tê nivîsandin hîn bê 
nasname ye, li nav deryayeke tîjî hest in, hemû cûre û ji nav raman in cêwaz hem têvel hem 
wek hev pir armanc û daxwazan barê helbesta kurdî ya nûjen giran dikin… 
Gelek nivîskar û helbestvanên me berê xwe dan nûjeniyê û eva tiştekî pir giring û gerek bû, li 
gel wilo bi sergermî ji aliyê hinan ve bi sergermî li nûjeniyê hat nerîn, geh hat red kirion, geh 

erê bû, geh şerê wê bû û geh sersarî û guh lênedan çêbûn, û bêtir ji aliyên helbestvanên ko bi 
awayekî din dinivîsîne da tu hewiyê ji helbesta xwe re nebîne, lê hin helbestvanan jî barê 
helbesta nûjen dan ser milê xwe û ji bo wê karekî bê hempa kirin û serketin û hinan xwestin ji 
helbesta kilasîk birev in lê ê wek ji {tirsa şîr pifkir dew} tiştek nivîsandin ko di ferhenga 
helbestiyê de nav lê nabe., xwendevan xistin gerîneke sawîran, ne hiştin kes ji helbesta wan 
bigihê babet ji armacê derêxistin, li gotinên qelew xwe girtin bê ko wêne û wate bi hev bête 
girêdan bi gotinin din hemî bingehên ko helbest li ser tête avakirin wenda kirin, dev ji kilasîk 
berdan û nûjenî jî ne gihanê…!! 
Û hinek helbestvan afrandinin ciwan di helbesta nûjen de kirin, pênûs in ciwan û balkêş 
diyarbûn, û cûre û kirasekî nû li huneriya helbesta kurdî kirin, di nerîna min de wê ew pênûs 
ji paşeroja helbesta kurdî re bibin çirayin geş li rêka helbestvaniyê…. 
 
6. Carna di helbesta kurdî de basa dibistanan (ekolan) tê kirin. Dibistanên 
wêjeyê çawa pêktên? Nêziktêdayîna we ya li hember dibistanên wêjeyî çi  
ye? Em dikarin helbesta we bi kîjan cûreyê an ekolê  re  bi  bîr  bînin? 

  

Derbarî dibistanên wêjeyî, helbesta kurdî ta roja îro ew cihêkirina li taybetiya xweseriyê ne 
diyar e, û miletê me ,li dîrokeke dûr û dirêj di xebat û têkoşîna hebûn û nebûnê de kêferatê 
dike, bi taybetî piştî kurdistan perçe perçe bû, berê civat û tore û çi xebata milî bi tevayî kete 
warê rêxistina gel bi bal şoreşên azadiyê û li destpêka sed sala bîstan ev bi xweşikayî diyar 
bû, ta bi damezirandina komela Xoybûnê sala 1927an armancên serekî yên ko li ser avabûn 
rizgarî û serxwebûna kurdistanê bû, tev ko endamên damezrandinê tev de rewşenbîr, nivîskar 
û helbestvan in kurd bûn… 
Ji wan Celadet û Kamîran Bedirxan, Osman Sebrî, Cegerxwîn, Namî û Qedrîcan……..h.d 
lewra helbestên kurdî bi piranî helbest in şoreşgerî û netewî bûn, û yê mayîn civakî û evînî 
bûn.. 
Li gor ez helbesta xwe dirêsim, li çi rêgehê be bêtir ji bo xizmeta gelê min e, lê ez ji dibistana 
Waqi'î hez dikim…. 
 
7. Li gorî we ku hemî kurd xwendevan bûna, dê bêtir kîjan beşê civakê 
berhemên  we  bixwenda? Gundî, karker an jî beşa elît? 

 
Xwendevanên helbestê ji hemî beşên civakê hene, çi karker bin, çi cotar bin, çi suxte û şagirt 
bin; tiştê giring li bal min wekû helbestvan ko ez karibim helbestê bi awayekî hêsan û 
hunereke bilind ji xwendevan re pêşkêş bikim… 
 
8. Gelek rexnegir ji bo Homeros helbestvanê nû dibêjin, hun çi difikirin? 
Nûbûn  an jî nûtî ji bo we tê çi wateyê? 

 
Bi rastî nivîskarên Yewnanî, an foylosofên ewan xebateke giring ji merovatiyê re kirine, her 
weha helbestvan, feylesûf û dîrokzanê wan bibûbn şêwirdarê serok û rêberên xwe li her demê, 
lewra ew milet serket… 
Li bal min nûbûn an nûjenî{Elhedase} tê wateya pêşveçûnê gava di rêza xwe a {waqi;î}de be 
û ne di bagera modêlê de be…!! 

Baweriya  me  ev  e  ku  Memê  Alan dastanek  Îngîlîzî,Emerîkî,Yewnanî 
,Frensewî  hwd.bûya dê  ji  bo  wêjeyê  bibûya  bingehek  mezin û  heya  
niha  li  her  deverê dunyayê  navudeng  bida.Li  gorî  we, Memê Alan  tê  çi  
wateyê ji  alî wêjeyê  û  zimanê  wêjeyê  ve?Gelo  çiqas  ji  berhema  we  re  
bû bingeh an jî  çavkanî? 

Bi rastî dasîtana Memê Alan li nav miletê kurd buhayê xwe pir heye û ez jî gelekî li bin 
bandora wê bûm, lê di nerîna min de heger pêçiyên Ehmedê Xanî li ser çap nebûna wê ne ev 
rol bidîta, gava ko ev dasîtan bi awayekî rêzanî kir dasîtaneke helbestî, ji warê stranê û 
sawîrîtiyê anî rastbirast li gor rewşa miletê kurd anî ziman û sedemê serekî ji serketinê bû, û 
bi vê lîskê Ehmedê Xanî bilindiya felsefe û pehlewnî diyar kir û tekez bû ji hemû kesan re ko 
ne ji Beko Ewan ba wê çîroka Mem û Zîn jî tuneba…. 
 
 
 
 
 
 
 
 
 
Ezîz Xemcivîn 
 
1/3/2004 
  
  
 
 

Ferit  Xan 
1.Hun ji bo çi dinivisînin? 

Min di temenek ewqas biçûk de (di panzde saliya xwe de) dest bi helbestê kir ku birastî wê 
demê min bixwe jî nizanîbû ku ez ji bo çi dinivîsim. Jixwe dema min bizanîba ku 
nivîsandina helbestê mirov dike helbestvan û bi vê yekê re jî, êş, derd, girîn, têkçûn, 
negihîştin, evîn û xemdariya herkesî/ê di heman demê de dibe yên helbestvan bixwe jî, 
minê helbest nenivîsandiba. Lê mixabin ku bi nivîsandina helbestan niha ez jî bûm 
helbestvan û ji bo ku ez Kurdim, helbestvanî zehmettirîn perpisiyariye ku ez ketime bela 
wê. Yanî, di vê cîhana mirovên ku hîna nebûne mirov û di vê cîhana ku pir kes xwe bi 
wekhevî û bi azadiyên sexte dixapînin de, karên wek Mafya, wek Bazirganî, wek 
Siyasetmedarî û wek Kujerî hêsan hebûn! Bi kêmanî, wek Kurdekî ku ji hemû mafên xwe 
mehrûm, min dikaribû ji van karan yekî hilbijartiba. Lê êdî ev kar jî ji destê min çûne. 
Yanî piştî nivîsandina evqas helbestan ez rabim bibim Kujer jî, herhal berî herkesî ezê 
xwe bikujim. Lewma, bawerim ku niha ez dizanim êdî ji bo çi dinivîsim; Ji bo ku ez xwe 
nekujim.  

  

2.Hun ji bo kê dinivisînin? 

Mixabin di roja îro de jî gelek nivîskar û helbestvan hene ku dibêjin; ez ji bo filan û bêvan 
kesî û tiştî dinivîsim. Derewek mezin e! Herkes ji bo xwe dinivîse.  

Ez jî ji bo mirovên wek xwe an jî yên ne wek xwe nanivîsim. Beriya herkesî ji bo xwe 
dinîvîsim. Helbest hunera bixweşabûnê ye. Ez jî bi rêya helbest û nivîsandinê xwe tazî 
dikim, êşên xwe orgazm dikim, digihêm nezanebûna xwe, hêrsa xwe dibezînim, digihêm 
lawiriya xwe, siqêfên xwe dikim, digihêm şîdeta xwe, bextewarî û tengezariya xwe tînim 
ziman û digihêm hebûn û tunebûna xwe... 

Pir kes hene ku di helbestan de “li tiştên ku nikarin ji xwe re bêjin” digerin. Jixwe helbest ji 
ber vê yekê têne xwendin. Ez jî “tiştên ku nikarim ji xwe re bêjim” bi rêya helbestê ji xwe 
re dibêjim. Belkî mirovên ku li dû van tiştên ku min ji xwe re gotine bigerin, bixwînin û 
bêjin; Vî mîna ku ji min re nivisî be! Ev yek jî ne pirsgirêka min e, ya wan bixwe ye ku 
ew di êş, tengezarî, evîn û hezkirinên min de li xwe digerin. 

  

3.Rewşa helbesta kurdî ya heya roja îroyîn... Herikîna helbesta kurdî ya 
dîrokî... 

  

Beriya ku ez helbesta Kurdî ya heta roja îroyîn binirxînim, pêdivî bi çend gotinên, li ser 
dîroka vî karî dibînim. 

Kurd xwedî dîrokek kuştîne. Dema ez li dîroka helbesta Kurdî mêzedikim, ez helbesta 
Kurdî û helbestvanên Kurd jî, weke “bermayiyên” vê dîroka kuştî dibînim. Xwedê bizanîbe 
bê şer û talanên giran yên Rojhilat û Mezopotamya çiqas helbestvanên beriya Baba Tahirê 
Ûryan dane kuştin û helbestên wan dane windakirin... Jixwe helbestên Baba Tahir jî, bi 
sedsalan windayî mane. Dîsa piştî Baba Tahir em pêrgî bi dehan helbestên ku helbestvanên 
wan nediyarin, dibin. Yanî li gel Şairên me yên ku nav û berhemên wan diyarin, bi dehan 
“Şairên Meçhûl” jî hene.  

Gorbihuşt Şerefxanê Bedlîsî di Şerefnameya xwe de, Nemir Mehmed Emîn Zekî jî, di 
pirtûka xwe ya bi navê Muşahir-î Kurd û Kurdistanê de behsa bi dehan rewşenbîr û Şairên 
Kurd dikin. Lê mixabin ji wan kesên ku ev herdu nemir qala wan dikin jî, roja îro zêde 
berhem di pirtûkxaneyên Kurdî de nînin. Herhal, weke gelek nirxên Kurdî, berhemên van 
Şairan jî di sedsalên kambax yên borî de winda bûne. 

Îjar em bên ser rewşa helbesta kurdî ya heya roja îroyîn. Bi rastî ez naxwazim bi 
pirsek evqas giştî ya wek; “Rewşa helbesta Kurdî ya heta roja îroyîn” bersivek şayane û 
nirxandînî bidim. Hema bi kurtî dikarim bêjim ku; Baba Tahirê Uryan, dilê min ê hezarsalî, 
dilê min ê evîndar, dilê min ê selhildêr û dilê min ê bawermend ku gihiştiye bêbaweriyê ye. 
Melayê Cizîrî, hîn jî Seydayê hestên min e. Feqiyê Teyran, hîn jî bi çûkên dilê min re diaxife 
û hîn jî destana Şêxê ku di dilê min de rûyek xemgîn dirêj kiriye, dinivîse. Ehmedê Xanî, her 
roja xwedê strana herdu evîndarên ku di dilê min de nagihêjin hev dibêje, artêşên dilê min 
girîva dike û dilerizîne.  

Li gel ferhenga xwe ya xurt jî, mixabin Cîgerxwîn di warê helbestê de pir tiştî ji bo 
min îfade nake. Û mixabin hîn jî ji ber nezanîna zareveyan, li gel ku min xwendin jî, ez baş 
tênegihîştim ku Hejar û Hêmin çi dibêjin.          

4.Rewşa  helbesta  kurdî ya  roja  îroyîn... 

  

Ez nikarim bersîvek pirr di cîh de bidim vê pirsê û bi giştî rewşa helbesta Kurdî di bin vê 
pirsê de binirxînim. Ev yek li derveyî hêz û zanebûna min e. Lewra Kurd çar zarave û sê 
alfabeyan bikar tînin. Hayê min tenê ji helbesta Kurmancî ya bi tîpên latîn û ji helbesta Bakur 
û Başûrê rojava heye. Lewma jî ezê bi mebesta vê pirsê tenê çend tiştan bilêv bikim.   

Dema mirov roja îro helbesta Kurdî ya her çar parçeyan dixwîne, mirov têdighêje ku bê em 
çiqas parçe bûne. Dibeku em Kurdên her çar parçeyan ji gotinên hev fêm bikin, lê mixabin 
hestên helbestî yên her parçeyek bi awayek in. 

Di civatên wek me paşdemayî û girêdayî welatên cîhana sêyemîn de herî zêde helbest têne 
nivîsandin. Lê civatên ku Helbestvanên wan herî kêm jî, dîsa ev civatin. Wek mînak; bala 
xwe bidin ser Başûrê rojava ku îro helbest herî zêde li wir tê nivîsandin. Lê tu hilbijêrî bi 
temamî çar helbestvanê helbestvan bi zorê wê ji nava wan derbikevin. Li Bakur jî niha 
rewşeke bi vê awayê heye. Li wir jî pir kes xwe li helbestê germ dikin, lê zû jî têk diçin. Ez 
bawerim ku wek ceribandinek çêdikin û piştî pê derdixin ku nikarin bibin helbestvan, dev jê 
berdidin û beşên din yên edebiyatê diceribînin. Lê li Başûrê rojava bi sedan kes helbest -îja 
hinekî jî, helbesta klasîk- dinivîsin û dev jî jê ber nadin. Heryek ji wan dixwaze bibe 
Cîgerxwîneke nû. Ez çi bêjim; jixwe neteweke wek me ku hîn jî, helbestvanê wan ê herî 
‘mezin’ Cîgerxwîn be, hal û qedrê helbesta wî netewî jî dê ev hal be.   

  

5. Hêviyên  we  ên derbarê  pêşeroja  helbesta  kurdî  de çi  ne? 

  

Ji bo pêşeroja netewa me bixwe, dibeku di gelek tiştan de hêviyên min xirab û reşbîn bin, lê di 
warê edebiyat û bi taybetî jî di warê helbestê de ez xwedî hêvîyên baş im.  

Mixabin edebiyat hîn jî, êş, trajedî, şer, bawerî, têkçûn, serkeftin û serobinbûna civatan 
dixwaze. Ev hemû jî li cem me Kurdan her roj têne jiyîn. Herwiha, heta roja îro jî 
edebiyatê mirovên xwe yên herî mezin ji nava civatên ku di vê pêvajoya ku em Kurd niha 
têde ne, derxistiye holê. Ji wan bajarên ku hîna nebûne bajar, ji wan navçe û gundên biçûk 
ku Kurd têde serbereday û bê nîzam dijîn û ji nav wan jiyanên êşê, têkçûnê û serkeftinê, 
dê şair û nivîskarên afat derkevin.  

Dîsa ji nava bi sedan kesên ku niha helbestê dinivîsin dê çar-pênc kes him bibin afirînerê 
helbestek nû ya Kurdî, him jî wê mohra xwe li helbesta sedsala bîst û yekan ya cîhanê 
bidin. 

6. Carna di helbesta kurdî de basa dibistanan (ekolan) tê kirin. Dibistanên 
wêjeyê çawa pêktên? Nêziktêdayîna we ya li hember dibistanên wêjeyî çi  
ye? Em dikarin helbesta we bi kîjan cûreyê an ekolê  re  bi  bîr  bînin? 

  

Ekolên wêjejî, ji çanda ewropiyan tên. Jixwe ewropî hemû tiştî dikin marqe û çi tişta ku 
çêbikin pêşî bi komên biçûk didin destpêkirin. Di warê kar, birêvebirina dewletê û di warê 
bi rêk û pêk kirina civatê de jî vê rêbazê bi kar tînin û baş jî bi ser dikevin. Di avakirina 
ekolên wêjeyî de jî, bi awayek mirov dikare bêje bi ser ketin, lê bi qasê serkeftinan bûn 
sedemê tengkirin û têkçûnan jî. Lewra edebiyat ne weke karekî pîşeyî ye û ne ew kare ku 
divê li gor şert û şûrtên filan kom û bêvan dibistanî tevbigere. Herçiqas felsefê jî pêwîstî 
bi ekolîzebûnê dîtibe, di dawiya dawîn de hat fêm kirin ku ekol li dijî xwezaya edebiyatê 
ne. Eger kesên ku encama ekolan meraq dikin hene, dikarin li jiyan û berhemên afirînerên 
van ekolan bixwe mêzekin. Yên ku ekol avakirin, di dawî de bi xwe li hemberî ekolên 
xwe derketin û wan şert û şûrtên ekolî yên teng xerab kirin. Lewra ev yek (ekol) ne 
pirsgirêka edebiyata hemû cîhanê bû, bi tenê ya edebiyata ewropiyan û bi taybeti jî, 
pirsgirêka edebiyata Alman û Fransiya bû.  

Mayakovsky jî ji ber ku hat ket Fransa bû xwedî ekol. Normal, wêjevanên Sovyetê jî pêwîstî 
bi ekolan nedîtin, Marks û Das Capitala xwe ekolan birin Sovyetê.  

Di dawî de; dema hozanê axê Pablo Nerûda ji Emerîka Latînî hestên xwe berdan ser helbesta 
cîhanê, ewropî şaşbûn û nema zanibûn bê helbesta Nerûda di nava kîjan ekolê de 
binirxînin. Lewra kesên wek Nerûda û Nazim Hîkmet herçiqas sosyalîstbin jî, li derveyî 
ekolan mezinbûn û di ti ekolek de bi cîh nebûn. Welhasil, ekol di sedsala bîstan de man. 
Yanî ekolîstê dawî ji zû ve miriye û demçaxa ekolan di edebiyatê de bi dawî bûye. 

Ji ber vê yekê, helbesta min ne bi ti ekolî ve girê bidin. Jixwe ez pirr komîk dibînim; dema hin 
kes di edebiyata Kurdî de bahsa ekolan dikin. Yanî kê xwelî li serê xwe dike û piştî pêncî, 
sed, dused û sêsed salî, ji rojhilata wêran radibe û xwe wek pîneyek bi romantîzm, sembolîzm 
û surrealîzma cilqetyayî ve dizeliqîne. 

  

7. Li gorî we ku hemî kurd xwendevan bûna, dê bêtir kîjan beşê civakê 
berhemên  we  bixwenda? Gundî, karker an jî beşa elît? 

  

Nizanim, gelo di civatek wek ya me peşmûrde de çîn hene? Lê wek we jî got; ger hebûna... Ez 
texmîn dikim ku civatek xwende heba hema bêje hemû beşên civatê dê helbestê min 
bixwendibana. Başbûn û nebaşbûna helbesta min tiştekî din e, lê ez baş dizanim ku ez bi 
zimanek vekirî, bi nîgaşên resen û bi gotinên yekser mebesta xwe bilêv dikim. Ziman û 
karakterê min ê ku ez pê difikirim û dinivîsim, bêje û nîgaşên hêsan, lê balkêş û 
lihevanîna peyvên dijberî hevdu ji min dixwaze. Li gor rexneyên ku min girtine jî, 
xweseriya helbesta min ev e. 

8. Gelek rexnegir ji bo Homeros helbestvanê nû dibêjin, hun çi difikirin? 
Nûbûn  an jî nûtî ji bo we tê çi wateyê? 

  

Homeros bi wê vebêjiya xwe ya delal hîç kevn nebûye ku em jêre bêjin helbestvanê nû. Ma di 
felsefê de Sokrates kevn bûye?  

Amûrên nû, pêşveçûna ziman û teknolojiya îro ji navê derxe, asta ku helbest, teatra û 
felsefeya çaxa Helenîstîk gihiştibûyê em îro -yanî du hezar salan piştî mîladê - belkî careke 
din ji nû ve digihên wê astê. 

Li aliyê din jî, jixwe bi navê raman û helbestê di hemû dîroka mirovahiyê de bi tenê çend kes 
hene. Kesên wek Homeros û Sheackpiere, her serê çend sedsal an jî her serê hezar salê carek 
dertên. Û ev mirovên wisa jî zû bi zû kevn nabin; an jî, her ku dem û dewran di ser de derbas 
bibin, ew xweştir û qedîmtir dibin. Yanî Homeros, Sheackpiere, Baba Tahir û Xeyyam şeraba 
helbestê ne.  

  

9. Hin kes di wê baweriyê de ne ku bi tena serê xwe bi hest an jî bi hêmayê 
helbest nayê nivisîn, divê bi helbestvan re zanîna dîrokî, çandî, civaknasî 
hwd  hebe. Hun bergeha helbestvanê/a kurd ya întelektuelî çawa dibînin? 

  

Jixwe ji ber wan kesên ku bi tenê dixwazin ji hestên xwe yên pûç û ziha helbestê binivîsin, 
rezîlên helbestê evqas pir in. Ez van kesên ku helbestê dinivîsin û nikarin bibin 
helbestvan, di sê xalan de destnîşan dikim. Yek; Pir kes hene ku hayê wan ji dîrokê, ji 
civakê û ji felsefê heye, lê ji ber ku hest û rihê helbestvanî bi wan re nîne, lewma jî nikarin 
bibin helbestavan. Du; Pir kes hene ku hest û rihê helbestvanî kêm be jî bi wan re heye, lê 
ew jî ji ber tiraliya xwe dîrok, civak, çandên cûda û felsefê nagrin, naxwînin û nasnakin, 
lewma jî, nikarin bibim helbestvan. Xala din; hin kes jî hene ji bo helbestvaniyê xwedî 
hemû tiştî ne, lê ew jî ji ber hinek nexweşiyên xwe yên wek teqlît, xwehezî, bozbilindî û 
nelixwegirtina rexneyê nikarin bibin helbestvan.  

Mesela Întelektueliyê û helbestvaniyê jî çiqas li hev dikin ez nizanim, lê ez bawer dikim ku 
helbestvanek artêşa xwe avakiribe dikare bibe xwedî sekan û xweseriyek întelektulelî jî. 
Jixwe artêşek te ya xurt ji fikrê û ji helbestê, ku di şerê li hember civak, adet û siyasetê de 
têk neçe hebe tu yê bikaribî bi wê artêşa xwe bibî xwedî xetek rewşenbîrî û întelektuelî. 
Mixabin halî hazir ti nivîskar û helbestvanek Kurd ku xwedî artêşek mezin û xurt be nîne. 
Lê çend kes hene ku artêşa xwe gihandine asteke baş. 

10. Ji ber nebûna rexnegir û pisporên wêjeyê carna hin kes xwe neçar 
dibînin ku bi çavê rexnegir û pisporên wêjeyê biaxivin, tespît û 
destnîşanan derbikin. Li  gorî we ev xetere ye an pêdiviyeke? 

  

Rexnegir hebin jî, tunebin jî wê hinek nivîskar û helbestvan vê yekê bikin. Lê li wan nivîskar 
û helbestvanên ku balte û mêrkut ji destê zimanê xwe naxînin mêzekin, ti         tiştek xas di 
berhemên wan bi xwe de nîne. Bi nîgaş û hestên filan û bêvanê debara xwe dikin û ji bo ku vê 
diziya xwe ya veşartî biparêzin jî tim mîna rexnegirek   diaxifin. Ji ber vê yekê jî rexnegiriya 
helbestvan û nivîskar xetereye, ji xeteriyê jî wê de kiryarek ne rast e.  

Çawa ku hinek rexnegir carna xwe şaş dikin û helbest û çîrokan dinivîsin, her wisa jî hinek 
helbestvan û nivîskar jî carna xwe şaş dikin û rexneya li derdorê direşînin.  

Pêdiviya helbestvan û nivîskar bi nirxandin û şîrovekirina berhemên hev û din heye ne bi 
rexnegiriyê. Yanî ez wek helbestvanek dikarim helbestek hevalek xwe bigirim û  kîloyek 
xweşî ya jî du kîlo tirşî jê derxim, lê ez nikarim nivîsek rexnegirî li ser binivîsim û bêjim; 
wele xwêya wî zêdeye, ava wî kême û nizanim baş pijyaye an baş  nepijyaye.  

  

11. Wekî  tê  zanîn hin kes  di  paceya  zanîsta  wêjeyê  de, hin  kes  di  
paceya zimanzaniyê  de, hin kes  di  paceya  etîk an jî bedewinasiyê  de  
li  helbestê  hûr  û  kûr  dibin. Ji  van  şibakeyan  jê  kîjan şibake  bêtir  
li  gorî  we   ye? 

  

Li gorî min ev şibakeyên ku we bi dû hev ve rêz kirin, şibakeyên helbestê bixwe ne. Yanî 
helbesta ku zimanek nû têde nehatibe bikaranîn, helbesta ku bi zanîna wêjeyî nehatibe 
hûnandin û helbesta ku xwedî exlaq û bedewiyek xweser nebe, jixwe em nikarin ji wê 
helbestê re bêjin helbest. Ji van ferasetan hemû jî divê di helbestek de hebin. An na bi 
yekê tenê helbest nayê nivîsandin. Yanî mirov bi zimanzaniyê tenê bûba helbestvan dê 
hemû zimanzan niha helbestvanbûna.  

  

12.Tê derkirin taybetiyek postmodernîzmê  jî ev e ku kes  bê  xem  in, xwe 
alîgir  nahesibînin. Ne  xema wan  e ku  di civakê  de bibin  xwedî îdia û  
angaştan.  Ew dinivisînin hew. Kes tişta  herî  pîroz  e. Gelo heya  kîjan  
astê helbestvan  alîgir  e, tu  sînor  hene  an na? 

  

Ez jî dibêjim gotina ‘bê îdia’ û gotina ‘nealîgir’ ku ji bo postmodernîstan tê bikaranîn ne rast 
in. Li gorî min ev bobelatek kesên ku qaşo xwe Sosyalîst û îdeolog dihesibînin e. Lewra 
ku “Kes tişta herî pîroz” be, ev yek bi serê xwe alîgiriyek û îdiayek mezin e. Herwiha ez 
ne di wê baweriyê de me ku postmodernîzm bêxemî ye. Ku postmodernîzm bêxemî be, 

naxwe ti nivîskar û şairek ne postmodernîst e. Lewra li ser rû erdê ti jiyanek bê xem nîne 
û ti kesek jî nikare him bêxemiyan bike him jî binivîse. ‘Ew dinivîsin û hew’ ma çi 
dinivîsin; bêxemiya diya xwe dinivîsin! Nivîsandin bi serê xwe xemdarî û îdiayekiye û ku 
tu pirtûka nealîgiriyê jî binivîsî, tu alîgirî dikî. 

Pirsgirêka ‘kes’ û ‘civat’ jî pirgirêkek kevn e. Li gorî min ev teşqeleya ku niha bi sedema 
postmodernîzmê careke din dubare dibe, mîna teşqeleya “Huner ji bo civakê” an “Huner ji 
bo hunerê” ye. Baş e, di dawî de hat fêm kirin ku ‘Him hêk ji mirîşkê çêdibe, him jî mirîşk 
ji hêkê’.  

‘Alîgirî û Nealîgiriya helbestvan’ jî, ji bo min gotinek komîk e. Civak du hindurê helbestvan 
bixwe de ye. Helbestvan çawa dikare alîgir an nealîgir be. Carna dema ez diqehirim, 
dibêjim; Helbestvan nalîna nexweşiya civakê ye, helbestvan orispiya pirsgirêkên civakê 
ye û helbestvan tecawizkarê civakê ye!!!       

  

  

13.Gelo heya kîjan radeyê xwedevan ji bo helbestvan metirsî ye? An jî di 
dema nivisînê de divê helbestvan rewş û rastiya xwendevan ji xwe re 
bike xem an na, an jî divê xemeke helbestvan ya wanî hebe an na? 

  

Ez bawer dikim ku Montaigne gotiye; Helbesta mezin fikrê mirov têr nake, serobin dike. 
Hemû rastî di vê gotinê de ye. Ku tu bi tirsa ji xwendevan tevbigerî, di berhemên xwe de 
hestên wî, fikrên wî mizdî û xwe jê re çêkî, dê xwendevan gotin û helbesta te mîna 
xwarinek ji mitbexê bixwe û pişt re biçe tuwaletê. Xwendevanê baş û serwext vê yekê 
naxwaz e. Xwendevanê baş, şer dixwaze, tecawizê dixwaze. Helbest, divê di encama 
şerek arîşengî de xîtabî dil û tecawizî rih û hişê xwendevan bike û hestên xwendevan 
orgazm bike. Jixwe di nivîsandina helbestê de helbestvan xem û tirsa xwendavan bike, 
nikare helbestê jî  binivîse. Lewra tu tirsên xwendevan dinivîsî, ku tu ji xwendevan bitirsî 
dê kî te xilas bike?   

  

14.Bandora ramyariyê çiqas li ser helbestvanê/a kurd heye? Însan dikare 
hew di şibakeya ramyariyê de helbest lêbike? 

  

Siyaset îro derewek dike sibe jî wê derewa xwe bi mirovan dide bawerkirin. Îja helbestvan îro 
helbestek siyasî binivîse, sibe xelk pê kenê xwe dikin. 

Li gorî min ti helbestvan tunin ku bi helbestnivîsînê siyaset kirin e, lê siyasetmedar hene ku 
tiştên xwe di forma helbestê de gotine. Yanî Aragon jî, Nazim Hîkmet jî, Cîgerxwînê me 
jî dema helbestên siyasî nivîsîne wê çaxê ne weke helbestvanek bûne, weke 
siyasetmedarekî, bi tenê helbestê ji bo fikrên xwe yên siyasî bikar anîn e.  

Eger ku hîna jî hin kes hene ku tenê di şibakeya siyasetê de helbestan dinivîsin, bila ji kerema 
xwe re ew kes dev ji helbestê berdin û hînî siyasetê bibin. Lewra bi mebestên siyasî 
helbestê binivîsên wê sibe xelk kenê xwe bi helbestên wan bike, ger siyaset bikin, -
derewan jî bikin- belkî sibe hin kes ji wan bawer bikin. 

  

15.Bazara helbesta kurdî bazarek erzan û bê ked tê dîtin. Hun dixwazin çi 
bibêjin? 

  

Heta ku xwendevanên baş û serwext çênebin û nirxandin û rexnedariyek mezin di wêjeya 
Kurdî de pêş nekeve, ji me yek jî ne helbestvan, ne jî nivîskar e. Lewra netewek saziya 
edebiyat û hunera xwe bi hemû pêdiviyên wî damezrandibe, ew netew edebiyat û hunerek 
korsan dike. Ji ber vê yekê ez di bazara edebiyat û hunera Kurdî de pirr tiştî korsan 
dibînim; helbesta korsan, hunera korsan, helebestvan û hunermedên korsan!  

  

16. Ji kerema xwe re helbesteke bi kurdî ya ku hun herî jê hez dikin lê 
bikin. 

  

Çar çarîn ji Baba Tahêrê Uryan, bi wergera xweş ya hêja Sabah Kara: 

  

Îlahî biçim cem kê biçim cem kê 

Ez ku bê dest û pa me biçim cem kê 

Ji herkesî biqewirim tême cem te 

Ku ji te jî biqewirim biçim cem kê 

  

*** 

  

Bela wek remzekê ji bejna te ye 

Mecnûnî qismek ji sewdaya te ye 

Gumana min ev e ku xaliqê te 

Veşartî di temaşa te de ye 

  

*** 

Nizanim kê ez tazî û Uryan kirime 

Ez ku cellad im, kê ez bê can kirime 

Xencerê bidin ez sîng biçirînim 

Da ku bibînim eşqê çi bi can kiriye 

  

*** 

  

Biçim ez ji vê alemê bi der çim 

Biçim ji Çîn û Maçînê dûrtir çim 

Ezê ji dildarê re peyxankê bişînim 

Ku “ger dûrî xweş e ezê dûrtir çim” 

 HOSHENG   BROKA 

 
 

1. Ez ji bo keskê ji bendemanê, hicrikên ji bendemanê, goristanên  ji bendemanê, 
çarşembên ji bendemanê û navê yara ji  bendemanê, dinivîs im. Ez wexta xwe, yê ji 
bendemanê, ji bo tiştên yara xwe, ku bêriya tiştên min dikin, ji bo rêyên ku nagihin, 
destên ku nagihin, sibehên ji qehwê ku nagihin, pencereyên ku nagihin û xwe yê ku 
nagih e, dinivîs im.  

2. Ez ji bo aliyan, ji bo hechecîkan, ji bo tirênan, ji bo destên zû, ji bo gîhê, ji bo baranê, 
ji bo tozê, û ji bo kewan, ku wexta navê yara min in, dinivîs im.  

Ez ji bo xwe û yara xwe, ku em wexta navê hev bûn/in, dinivîs im.  

Ez ji bo bîra xwe, wexta ku ez „Kurdê Xetê“ bûm, dinivîs im.  

Ez ji bo xwe yê wexta bîra xwe dinivîs im.  

Ez ji bo xwe, yê wexta wan û ji bo wan, yên wexta xwe, dinivîs im, daku ez hicrikên 
wexta giriyê xwe; ecacokên ku navên me yên ji pêjna tozê, ji ber kiribûn; „Bagok“ ê 
ku her teqîn bangî xwîna me ya bilez, dikir; „Bûkên Baranê“ ku xortaniya ava me ya 
zû, distiran û daku ez êvarên ji pêjna „Bûkên Mîran“, ku şehweta navên me, di bîra 
hicrikan de, bilind digotin, bi tenê nehêl im.    

3. Bi baweriya min, bikaranîna peyva „herikîn“ wek zaraw, ji bo „helbestên bi Kurdî 
yên îroyîn“, ku aya heta kîjan radeyê, ew dikarin wek serencama „helbesta Kurdî a 
dîrokî“, werin selimandin, ne di cî de ye. 

Wişeya „herikîn“ li ser astê zimanewî, wateya lebat, liv, guherîn, xwenûkirin, 
xwederbaskirin, xwenedûbarekirin....htd., dide. Û li ser astê nîşanewî û hestpêkirinê jî, 
ji xwe çem nimûneya herî berbiçav û li dar e.  

Çem yên wexta herikîna ebedî ne. Avên wan jî yên wexta ebeda xweguherînê ne, ew 
ne tên dûbarekirin, ne jî tên teqlîdkirin.  

Lewra Girîkan gotiye: „Çu kes di çeman de, nikare du caran xwe bişo“. Anku ava 
çeman ne ava wexta xwedûbarekirinê ye, lewre  xweşuştina di wan de jî, ne nayê 
dûbarekirin. 

Girêdayî têgiha „herikîn“ a wexta çemên bêwstan û avên wan yên ku nayên 
vegerandin, aya mirov dikare çend û çend şuştinan di avên   „helbestên bi Kurdî yên 
îroyîn“ de, ku tenê yên wexta xwedûbarekirin û yên-din-dûbarekirinê ne, li şûn xwe 
bihêl e??? 

Aya di golên wan helbestên, ku avên wan herikîn ji bîr kirine de, mirov dikare bi ava 
heman şuştinê û şuştina heman avê, çend û çend caran pêrgî xwe yê ji dûbarekirinê û 
yên din-ên ji dûbarekirinê were??? 

Bersiv bi boçûna min, eger hat û yên bi Kurdî nivîskar, xwêner, û rexnegir, helbest û 
helbest, li xwe/ hev mikur hatin, wê ji trajêdiyê û wêdetir be. Di helbestên wexta golan 
de (ne wexta çeman), xwedûbarekirin û yên-din-dûbarekirin li qirikê ye. 

Li şûna xwîna-xwe-gotinê û rihê-xwe-hisûkirinê, wek bareyeke serdest, yên ku xwe ji 
mêj ve, gotine, tên cûtin û rihê wan tê kuhkirin. 

Li şûna ku „Kurdên helbestê“ yên xwedêgiravî wexta tazegeriyê nav û dengên xwe û 
xwîna xwe bilind, bibêjin, û herweha rihê xwe rastteqîne, binivîsin, ew nav û dengên 
Cizîrî, Xanî, Salim, Kurdî, Nalî, Hêmin, Cegerxwîn....htd. dicûn, „kaya“ xwe bi pêjna 
xwîna wan dikin, kuştina peyva wan û bidarvekirina rihên wan, dinivîsin.  

Helbesta Kurdî ya „dîrokî“ zemîneyek (tevî hemî hel û mercên awarte yên wexta wê 
helbestê) afirandiye, lê „Kurdên helbestên îroyîn“, li ser astê tazegerîstanê, mixabin, 
hîn helbest û helbest, bersiva wê nedane.    

4. Ji bo ku em di kemînên zarawan de wernebin, bila em bibêjin „helbestên bi Kurdî yên 
îroyîn“. Çimkî herwekî ku ji dîmena „bi-Kurdînivîsandina helbestê“ jî diyar dibe, 
zêdetir ji „helbesteke Kurdî“, heye. Pirbûna helbestên bi Kurdî jî, bi hizir û boçûna 
min, vedigere beşdarbûna bi hêz, ya alî û sînorên pir di trajêdiya Kurdên ceyografiyên 
pir û dîrokên pir de. Lewra mirov dikare heta radeyekê bibêje, ku sîorên „helbestên bi 

Kurdî yên îroyîn“ ji sînorên welatê Kurdan; yên bi Erebî, bi Tirkî , bi Farisî...htd. 
vedigerin.  

Li pey xwendina min ji vê dîmana bi Kurdî a „pirhelbestane“ re, mirov dikare bi rihetî 
(eger ku em faktorê pirbûna zaravane, li aliyekî deynin) basa çar helbestan bike: 
Helbesta başûr/ aliyê bîra bi erebî, helbesta Bakur/ aliyê bîra bi tirkî, helbesta rojhilat/ 
aliyê bîra bi farisî, û helbesta sor (Kurdistana Sor)/ aliyê bîra berbelav.  

Her helbestek ji van helbestên bi Kurdî, yên raborî, hîn bi bîra aliyê ku jê tê, 
mehkûmkirî ye. Her helbestek êşeke bi Kurdî bi serê xwe, xwîneke bi Kurdî bi serê 
xwe, û kewistaneke bi Kurdî û bi serê xwe ye. Her helbestek xwe bi sînorên bîra xwe; 
ya ji dabiranê, dibêje.  

Di van çend salên dawiyê de, îmkana „di-hev-re-derbasbûna“ helbestên bi Kurdî, 
mezintir bûye. Internet dikare bibe sekoyekî helbestane ji bo lihevmikurhatina wan 
helbestên bi Kurdî yên pir. Lê pirs jî li vir (li gor boçûna min) ne ew e, ku em dê çawa 
bi Kurdî wan helbestan bi yek bikin, belkû pirs ew e, ku em dê çawa bişên helbestê 
(kîjan helbest dibe bila bibe) bi Kurdî, di xirecira aliyan de, pirtir, ferehtir û kesktir 
bikin.  

Li derveyî çend ezmûneyên ku hîn ji bîra „Rewangehê“ diniqutin, û hinek ezmûneyên 
din, mirov dikare bibêje, ku helbestên bi Kurdî yên îroyîn, hîn helbestên gera li xwe û 
li nasnameya xwe, ya ji pêjna gavên aliyên ebedê ne.  

Helbestvanên bi Kurdî(wek bareyeke serdest), hîn li xwe/ hev digerin, hîn helbest û 
helbest, bi Kurdî, ne têr xwe/hev gotine, ne jî xwe/hev, wek „yên helbestê“ nas kirin e.  

5. Paşeroj navê dîtir yê hêviyê ye, û hêvî bi xwe jî, ji bo min helbesteke xweşik e.  

Bi baweriya min pirsa „paşeroja helbestê“, di vê dema dijwar de, ne tenê pirsa 
„helbesta Kurdî“ ye, belkû ew pirsa helbestê bi giştî, wek efrîdeyeke/î bûnewrî û 
gerdûnwerî ye.  

Bi Kurdî be, bi zimanê baranê be, bi zimanê gîhê be, bi zimanê çiyan be, bi zimanê 
hicrikan be, yan bi zimanê ji bîra memikên yaran be, helbest her „ew, yên/ tiştên ku 
xweşik tên“ dimîn e. Bi gotineke din, „em dijîn, em hez dikin, em xewnan dibînin, 
naxwa helbest heye, naxwa helbest dê hebe“. 

6. Xwendina „dibistan û ekolên wêjeyî“ wek „dîroka edebiyatê“ tişteke, û 
xwenivîsandin û xwederbirîna, bi „quraan“ û „zindanên“ wan ekolan, di hel û mercên 
wan, yên „awarte“ de,  tam tiştekî din e.  

Bi boçûna min di destpêkê de, deq hebûn, paşê ekolan rû dan. Deqan ekol 
damezirandin ne wekî din. Berî Romantîzmê romantîst hebûn, berî Dadayîzmê 
dadayîst hebûn, berî Surriyalîzmê surriyalîst hebûn, berî Rêyalîzmê rêyalîst hebûn û 
berî Moderrnîzm û Postmodernîzmê jî modernîst û postmodernîst hebûn.  

Pirs li vir ji bo min ne ew e, ku ez xwe bi/di kîjan ekolê de derdibirim, belkû pirsa ji 
vê ferehtir û mezintir ew e, ku ez  xwe çendîn azad derdibirim.  

Helbest ku mijara pirsê ye, mehkûme bi azadiyê: ew azadiya azadiyê ye: Her tişt/ her 
kes, bi helbestê dikare azad pêrgî hev wer e, azad li hev mikur wer e, azad hev bibêje, 
azad destên wexta tirênan haşt bike, azad ji hev hez bike û azad bêriya hev bike...  

7. „Navê vê pirsê sor e“, helbest, li gora xwendina min jê re, vê dabeşkirina ji bîra kêrê, 
red dike. Helbest ne  „karker“ e,  ne jî „cotkar“ e; ne „serkar“ e, ne jî „prolîtar“ e; ne 
„sitemkar“ e, ne jî „sitembar“ e; ne „sredest“ e, ne jî „bindest“ e; ne „şêx“ e, ne jî 
„pîr“ e; ne „gundî“ ye, ne jî „bajarî“ ye; ne „êl“ e ne jî „partî“ ye. Helbest ya wexta 
Xwedê ye, ku mirovekî xweşik e; ya wexta mirov e ku Xwedayekî xweşik e.  

8. Tazegerî li ser astê dahêneriyê (helbest wek nimûne), ji bo min ne ew e, ku dahêner 
şahidê serdema xwe be, belkû ew e, ku ji kêlîka têkstê û pê de, hemî serdemên ku tên 
şahidên wî û dahêneriya wî bin.  

Dahênerî wek proseseke tazegerane ew e, ku ew wexta ciyê pir, dema pir, mirovê pir 
û azadiya pir be.  

Tazegerî ew e, ku dahênerê wexta wê „çem“ê her dem, he cih, her mirov û her azadî 
be, lê ne „gol“ a dema xwe, cihê xwe, mirovê xwe û neazdiya xwe be.   

9. Bê guman „Memê Alan“ dikare wek yek ji giringtirîn çavkaniyên edebiyata Kurdî 
were liqelemdanê. Lê di vê derbareyê de dixwazim bibêjim, ku di bîra bi Kurdî de, bi 
dehan „Memên Alan“ hene, ku me xwe bi xwe, wek Kurdên wêranê, ew deqên 
„efsanewî û dastanewî“, kew û kew talan kirin e.  

Bo nimûne dastana „Xerîbo/ Gilgamişê Êzîdî“, ku bi Kurdî panava di navbera „girê 
Heyhayê/ girê mirinê“ û „girê jiyanê“ de, bost bi bost dipîve, û sirûdên navbera 
„miriyên zindî“ û „zindiyên mirî“, goristan û goristan, bo me radigihîn e. Aya ev 
dastana ku bi Kurdî mirina xerîb,  goristanên xerîb, zindîbûna xerîb, heskiriyên xerîb, 
„Felek“a xerîb û „sêvên wê yên xelatî û xerîb“ dibêje, çiqasî li ser astê rewşenbîriya bi 
Kurdî, nivîskariya bi Kurdî, xwendina bi Kurdî û nirxandina bi Kurdî....htd., bûye 
aliyê yên „bi-Kurdî-nivîskar“, „bi-Kurdî-xwêner“ û „bi-Kurdî-rexnegir“???  

Ciyê daxê ye, ku bîra efsanewî û dastanewî a bi Kurdî (ji xeynî çend „Memên Alanên“ 
ku di bîra her Kurdekî de, hişîn bûn e), heta neha li ser astê  „Kurdên nivîsandin, 
xwendin û rexnekirinê“, wek „bîra edebiyatê“, nehatiye selimandin.  

Ew bîra ji efsane, dastan, û Xwedayên bi Kurdî, heta neha, wek bîra „xerafatan“,  
„hicrikên dînan“ û bîra „aliyê nimêja xwîna biçûk“, tê xwendin. Ew di bîra nivîskarên 
bi Kurdî, xwênerên bi Kurdî û rexnegirên bi Kurdî de,  „keça ji bîra nimêja jinbavê“ 
ye.        

10. Tenê yên helbestê û yên razana bi wê re ne, ên ku dikarin helbestê li ser xwe har û dîn 
bikin, wexta ku ew har û dînên wê ne. Helbest dikare her tişt be, ji bo her tiştî û ne 
tiştekî; dikare her kes be ji bo her kesî û ne kesekî.  Helbest ne „duh“ e, ku em wê 
tenê li bîra xwe bînin, ne jî „îro“ ye ku em pê navên xwe, navên yarên xwe, navên 
tiştên xwe, taxên xwe, hozên xwe, partiyên xwe, aliyên xwîna xwe, sînorên kewên 
xwe, û navê welatê xwe, biguherînin.  

„Intelligenz“/ ronakbîrî/ ronakbîr û helbest/ helbestvanî/ helbestvan, wek derbirîn, du 
cîhanên cihêwaz û serbixwe ne. Cêyografiya cihêwaziya navbera wan jî mezin e, bi 
qasî panavên cihêwaziya di navbera „aliyê helwest“ û „aliyê helbestê „ de.  

Dibe ku hin caran helbest û helwest aliyên yek hevkêşiyê bin, lê cihêwazî di navbera 
wan de her dimîn e, û pêwîste bimîn e jî: Helbest derbirîna wexta pirsê ye(pirsa her 
tiştî/ her kesî ji her tiştî û her kesî/ pirsa ji bîra ebedê ye), lê helwest/Intelektuellî 
derbirîna wexta bersivê ye. Helwest „îro“ ye, ku em wexta wê, bersivan didin, lê 
helbest „sibê“ ye ku em wexta wê, pirsan dikin û xewnan dibînin.  

11. Wexta azadiyê, çu metirsî ji aliyê derbirînê tune ye. Bila her kes(kî dibe bila bibe) 
xwe û hev bibêje, bila her kes navan li xwe û li hev bike û bila her kes wek xwe bibe 
„seyda/ pîr“, wek xwe bibe „şagirt/mirîd“ û wek xwe jî bibe „ekol/nimêjgeh“, lê di 
dawiyê de, her peyv e, ya ku wê „yên xwe“ bibêje; her peyv e, ya ku wê me ber bi 
aliyê nimêja Xwedayên xwe ve, dehf bide. 

12. Ez di pencereya xwe re, wexta ku azad sibehên ji bîra qehwê, hişyar dike; azad bêriya 
girtina êvarê, li tiştên min û yara min, dike; azad bazdide pêjna  gîhayê ji bîra destên 
yara min; azad diêşe  û azad digirî, di wê pencereyê re û bi bîra wê, ez beşdarî nimêja 
peyvê dibim.  

Di pencerya xwe re, wexta ku ez yê hicrikan, tozê, Vodka, bêrîkirin, girî û êşê me, 
dibim aliyê peyvê.  

Helbest afrîdeyeke/î pir e, pencereyeke tenha têra vedana berbangên wê/wî nake, 
dergehekî tenha jî têra qutandina panavên ji xwenên wê/wî, nake. 

Helbest bi ziman xwe derdibire, lê ne zimanzanî ye; Xêr û şerr dibêje lê ne sincnasî 
ye/êtîk e, bedewiyê distirîne lê ne bedewnasî ye, êşê û girî dibêje lê ne „êşnasî“ û 
„girînasî“ ye. Helbest pencereyeke pir e û „pirbûna pencerane“ jî di dawiyê de, 
mirovekî pir e. Helbest pencereya penceran û azadiya azadiyan e.    

13. Helbest ji aliyan bilindtir e. Ew asman e, lê nabe alî. Helbest jidayîkbûn û mirina 
wexta azadiyê; tiştên wexta azadiyê; erd û asmanên wexta azadiyê; Xweda, mirov û 
xwerista wexta azadiyê ye.  

Helbest her tiştekî/ her kesekî/ her Xwedayekî xweşik e, wexta ku azad e. Helbest 
afrîdeyeke/î pir e, navê wê/wî azadî ye. Helbest azadiyeke pir e, bi qasî ku ew „pirekî“ 
azad e.  

Helbest li gora xwendina min jê re, sînor û tixûban nas nake, sînorên wê (eger hat û 
hebin), „sînorên“ azadiyê ne.  

14. Di bîra her têkstekê de, „xwênerekî hêvîkirî“ heye. Deq tê nivîsandin/belavkirin, daku 
pêrgî kêlîka xewendinê wer e. Û ji bo ku ew deq bibe nivîsandina wexta xwendinê, 
„xwênerê nimûne“ gerek e.  

Wexta ku deq/têkst digihe werzê weşanê, êdî ew nema dimîne têksta tenha ji(û ji bo) 
bîra nivîsandinê.  

Lewra bi qasî ku ew têksta bîra „yên nivîsandinê“ ye, ew têksta bîra „yên xwendin“ û 
„yên rexnekirinê“ ye jî. Xwêner bi boçûna min, ne ew e, ku têkstê dicûyê û „kaya“ 
xwe pê dike, ne jî ew e, ku têkstê wek „Ayetnameyekê“ ji jor (jora afrêner) bo xwe yê 
„li jêr“ biselimîne.  

Xwêner bi qasî afrêner/nivîskar şirîkê afirandina têkstê ye, çimkî ew ku têkstê 
dixwîne, tê wê wateyê, ku ew bi şêweyekî ji şêweyan, ji nuh ve, têksteke  ku bihna 
xewnên wî jê were, û bi pêjna  navê wî lê bixe, ji têksta  orîjînal (xanedan), ku aliyê 
xwîna nivîskar e, diafirîn e.  

Weha mirov dikare li gora vî mentiqê xwendinê, bi sanahî bibêje, ku xwendina têkstê 
navê (yan jî aliyê) dîtir yê afirandina wê ye.  

Kurt û kurmancî, nivîsandina ku hesabê xwendinê neke, çu hesab jê re tune, û 
herweha „nivîsskarê“ ku rêzê (li ser astê afirandina peyvê) bo xwênerê xwe negire, ew 
di serî rêzê ji nivîsadndina xwe re, nagir e.  

15. Helbest (wek ku min berê jî bersiv da/P. 13) ancix bikaribe xwe di pencereya helbestê 
re ragihîn e. Ev pencere jî pir e, mîna helbestê. 

16. Ne duh, ne jî îro helbestê çu zikên birçî têr nekirine, û ne jî hêvî heye, ku sibê wê  
wan têr bike. Lewra yên ku helbest qedera xwîna wan e, birçiyên Xwedê yên heta 
hetayê ne.  

Ew parsekên ebedê ne: Parsê li ber pêkên Xwedê yên mezin û hey mezin dikin, daku 
xweşiktir di aliyê êşê de hişîn werin; daku zûtir bêriya xwe, yên jibîrkirî bikin; daku 
mezintir bigirîn; daku ferehtir xewnan bibînin û daku azadtir azadiyê bistirînin. 

17. Bê guman her komelgehek (biçûk be yan mezin be) xwedan sîma û taybetmendiyên 
cihêwaz e ji komelgehên din. Lê di vê serdemê de, ku her komelgeh (em bixwazin 
yan nexwazin) bi her tişt û her kesên xwe ve (Xwedê jî di nav wan de) tên 
globalîzekirin. Êdî mirov dikare li ser astê şaristanîbûyînê, komelgeha mirovane bi 
tevayî, wek „Famîleke gerdûnwerî“ li qelem bide.  

Bi baweriya min „bi-Kurdî-beşdarbûna“ di vê famîlê de (hem wek „EZ“, hem jî wek 
„Em“), erkekî şaristanî ye, wexta ku zimanê wê zimanê azadiyê be.  

Eger hat û tixûbên vê famîla gerdûnwerî azadî be, wê çaxê ji pranga, potîn  zindan, 
kuştin û sêdaran pêve, tiştekî ku  „Kurdên aliyan/ Kurdên edebiyatê“ wenda bikin, wê 
nebe. 

18. Xweşiktirîn helbesta ku hîn ez di bendemana ji pêjna gavên wê de, hişîn têm, bi navê 
„azadî“ ye.  

Heta ku „yê bi Kurdî“, azad bibe yê wexta memikên wê; heta ku em azad, li bîra 
azadiyê wer in; heta ku em azad li bîra hev wer in, wê çaxê, wê azadiyê, wê helbestê û 
wî helbestvanî, ez dê azad wan „yên azad“ bo aliyê pirsa we ragihînim.   

19. „Psîkolojiya bindestiyê“ pencereyeke petî ye, ku mirov dikare tê re dîmena mezin a 
„Kurdên bindestiyê“, ku mezin têk çûne û mezin biçûk man e, petî bixwîne.  

Elbete „xwekêmdîtina bi Kurdî“ beramber bi „yên din“ sedemeke binyadane ye, ji 
sedemên biçûkketina „Ez û Em“ a bi Kurdî; aliyên bi Kurdî; Xwedayên bi Kurdî û 
pirtûk û helbestên bi Kurdî.      

Erê ev sedemek ji sedemên pir e, ku  Kurd „yên biçûkketinê û xwekêmdîtinê“ man e.  

Lewra ev „nexweşketina bi yên din“ bûye behaneyeke tim li dar ji behaneyên wexta  
bazdana hesan ji „xwederbirîna bi Kurdî“, çi li ser astê axaftinê, çi li ser astê 
xwendinê, çi jî li ser astê nivîsandin û rexnekirinê.  

„Psîkolojiya bindestiyê“ bi xwe nexweşî ye, yan jî „nexwşketina bi aliyên yên din“ e.  

Ev „nexweşketin“ li ser astê nivîsandin, xwendin û rexnekirina bi Kurdî, wek bare 
heye û serdest e jî. Lê çi qasî ez wek kurdekî helbesta bi Kurdî, aliyê wê 
„xwebiçûkdîtinê“ û „xwenexweşkirinê“ me, ku pêjna aliyên „yên din ên bi zorê“ ye , 
ji xwe peyv şahida e. 

20. Ez jî ji hêla xwe ve, dixwazim weha xwe ragihînim xwîna we: 

Spas ku we ez li bîra helbestê anîm. 

Spas ku we hişt em fereh li xwîna hev mikur wer in. 

Spas ku we hişt em bibin aliyê peyva hev, aliyê êşa hev û aliyê qedera hev. 

           Spas ku we hişt em helbest û helbest, bêriya hev bikin. 

 

         Hoşeng Broka/ Elmanya 

 

Konê Reş 
 
 
 
Qamişlo 28/03/2004  
 
1- Hun ji bo çi dinivîsînin ? 
*- Bê guman zanîna mirovê nivîskar ji serwextî ,danûstandin û serboriya kesayetî pêk tê.Ûtev 
nivîsandinên ku mirov dest xet dike,heger li paş wan serboriyek dûv û dirêj nebe,bê guman 
wê ew nivîsandin qels û lawaz bin.. 
Sebaretî min ,ez ne bi kêfa xwe dinivîsînim,an hema min xwestiye ez bibim nivîskar 
..na,na..An min projeke nivîsandinê ji xwe re daniye ,dîsa ez dibêjim na .. 
Bi tenê,bi nivîsandinê bêhna min derdikeve,ez xwe rehet dibînim.Ji ber ku ez bi nivîsandinê, 
şîn û şadiya ku di hinavê min de kom dibe derdikim...Ango ez ji bo xwe dinivîsînim.Ez jî wek 

mirovekî di vê dinyayê de toşî şîn û şadiyê dibim, xwe rehet dibînim dema ku wê kêf û şahiya 
xwe an kul û xemên xwe,di rengê helbestekê de dihûnim,hingê bêhna min derdikeve û rehet 
dikarim razêm.Ango wek jina dûcanî dema ku dizê û bêhna wê dedikeve ,ez jî wisa me ,ji ber 
jana êşên xwe û civata xwe ,avis dibim,dema wê avisbûnê di guhêzim ser pelên spî,ango 
dizêm, di hisim ku min zoriya demê biriye, li demê siwar bûme û di wê şevê de têr radizêm.. 
2-Hûn ji bo kê dinivîsînin  ? 
*- Ji bo wan kesên ku bi zimanê Cizîrî ,Xanî û mîr Bedirxanê Botî di axifin dibivîsînim,ji bo 
xelkên Qamişlo û Amûdê,Amedê û Sêrtê,Zaxo û duhokê,Ormiya û Mehabadê dinivîsim,ji bo 
wan lehengên ku xwîna xwe di ber azadiya welat de rijandine ,da ku careke din berfa li ser 
çiyayê Agrî,Cûdî,Barzan û Pîremegrûn ,bi xwînê sor nebe dinivîsînim ..da ku keç û xortên vî 
welatê birîndar bi aştî û aramî ,her yek ji wan li ser Memê xwe ,Siyabendê xwe,li ser Zîna 
xwe ,Xeca xwe stranan bibêjin,û careke din Edûla Temir Paşayê millî,bê tirs li ser Derwêşê 
Evdî bi nihirîne ... 
Erê ,ez ji bo gul,kulîlk û nêrgizên kurdistanê dinivîsînim,ewên ku ji zimanê dayka min fam 
dikin,ewên ku ,ez û wan bi yek şûrî dikevin û bi yek şûrî radibin,ewên ku ne ji wan be ez tune 
me,ewên ku ez hebûna xwe di hebûna wan de dibînim,ez ji bo wan dinivîsînim. 
3-Rweşa helbesta kurdî ya heya roja îroyîn...herikîna helbesta kurdî ya dîrokî  ?  
*-Wek ku diyare wêjeya kurdî ya nivîskî di çend qunaxan re derbas dibe ,li gor ku bi 
lêkolînevan û rewşenbîrên kurdan re derketiye,qunaxa pêşîn bi Baba Mirdoxê Hemedanî ,yê 
ku li dor sala 800 z jiya ye û di pey wî re Baba Tahirê Hemedanî,yê di sala 1010 z de miriya 
destpêkiriye.Di qunaxa diwem de, mirov dikare navê Eliyê Herîrî,Melayê Cizîrî,Feqehê 
Teyran û Ehmedê Xanî ...hwd bi nav bike . 
Di baweriya min de qunaxa sêyem ,di sala 1860,bi mele Mehmûdê Beyazîdî dest pê 
dike,dema ku wî Şerefnama Bedlîsî wergerand zimanê kurdî,û alîkarî bi kurdenasê 
Rûsî(Îskender Jaba)re kir...di wê navê re gelekan ji şêx û melayên me helbest bi zimanê kurdî 
di hunandin hem jî pirtûkên olî berhev dikirin wek :Mewlida Nebewî û Nehc Elenam ya Mele 
Xelîlê Sêrtî,belê mixabin piraniya berhemên wan li ber telefatê çûne ...Qunaxa çaremîn bi 
rojnameya(Kurdistan:1898-1902)destpêdike,ev rojnameya ku mîr Miqdad Medhet Bedirxan li 
Misrê cap dikir,di baweriya min de bi vê rojnameyê kurd di deriyekî mezin re derbasî nav 
xelkên cîhanê bûn,û hebûna xwe ya rewşenbîrî wek miletekî xwedî ziman anîn qanê,û weha 
kerwanê çapemeniya kurdî  ji Qahîrê destpêkir û di Stenbolê,Ormiyê ,Xoyê,Şamê,Bexdê û 
Beyrûtê re derbas bû... 
Di vê pêvajoya rojnamevanî de helbest û çîroka kurdî serê xwe hildan,çîrokê bi Fuad Temo di 
Rojî Kurd de (1913)destpêkir,û helbestê bi Rehmî Hekarî di kovara Jîn de(1918)destpêkir ...lê 
bi weşana kovara Hawarê re(1932)an,ewa ku mîr Celadet Bedirxan li Şamê çap û belav 
dikir,û xuşkên wê Ronahî û Roja Nû,navê gelek helbestvanan belû û diyar bû 
wek:Cegerxwîn,Osman Sebrî,Qedrî Can,Mistefa Ehmed Botî..hwd. Mirov dikare bibêje ku bi 
weşana Hawarê,şoreşeke rewşenbîrî ,modern bi tîpên latînî destpêkir,û pêre helbesta kurdî ya 
nû geş û belav bû,nexasim bi pênûsa  Dr.Kamîran Bedirxan,mîr Celadet Bedirxan,Qedrî 
Can,Osman Sebrî û Cegerxwîn...û weha ta roja îro,ku hin peşkên wan li me ketine ..Mirov 
dikare navê vê qunaxê bike ekola Hawarê(Dibstana Hawarê). 
Li başûrî kurdistanê jî,helbesta kurdî bi saya kovar û rojnameyên mîna  :Pêşkewtin,Bangî 
Kurdustan û Gelawêj pêşketin û navê hin helbestvanan belû û berz bû 
wek:Goran,Pîremerd,Esîrî,Şakir Fetah,Bêkes..hwd   
Belê her navê Nalî û Hacî Qadirê Koyî berz û bilind bû,ev herdû nav li nav Soran wek nav 
Cizîrî û Xanî ne li bal me kurdên Behdînan.. 
4-Rewşa helbesta kurdî ya roja îroyîn.. 
*-Rewşa helbesta kurdî di roja îro de bi tevgera rewşenbîrî ve girêdayî ye ,û bi taybetî bi 
kovar, rojnameyan ve û vê paşiyê bi Tv û înternêtê ve, hem jî bi çapkirina dîwanênên 
helbestan  û  rexneya rast û tekûz ve,ji rex rexnevanên dilsoz û wefadar ve,dûrî xal û 
xwarxîtiyê... 

Belê mixabin, kovar û rojnameyên me yên ku roja îro têne weşandin yek ji wan nikare xwe 
bigihîne bejn û bala kovara Hawarê:1932-1943,ev kovara ku bi saya wê navên 
wek:Cegerxwîn,Qedrî Can û Osman Sebrî ..hwd di asmanê helbesta kurdî de hatin çespandin. 
Erê,kovarên me yên roja îro dem-demî ne,pêlekê derdikevin û têne rewestandin, ji ber ku 
zimanê kurdî qedexe ye,ji bil ku piraniya wan yên partiya ne,ew partî jî propakendê ji hevalên 
xwe re dikin,ewên ku ne helbestvan in wan dikin helbestvan...û weha helbestvanê rast , durist 
û bê layen di wê navê de sergêjek lê digere...wek ku me got ziman qedexe ye,hebestvan jî sed 
dijwarî dibîne ta ku dîwaneke xwe çap û belav dike,û piştî çapkirinê ,kesî pispor nîne ku 
helbestên wî bi nerixîne û rexne bike.. 
Belê tevî vê rewşê hin helbestvan hene ku navê wan  di qada helbestvaniya kurdî de bi xurtî 
hatine çesipandin,çiko wan sûde ji dû wejeyan wergirtiye yek jê wejeya nivîskî bi zimanê 
dewleta dagirker ,çi tirk be çi ereb be û çi fars be û ya din wêje û pêmayê kurdî yê devikî ji 
bav û kalan ,lê mixabin ew jî kêmin... 
5-Hêviyên we ên derbarî pêşeroja helbesta kurdî de çine ? 
*-Di baweriya min de, pêşeroja helbesta kurdî, berî her tiştî bi hebûna xwendevanê zimanê 
kurdî ve girêdayî ye.Hebûna xwendevan jî bi serxwebûn,azadî,aramî û tenahiyê ve girêdayî 
ye .Bi dibistan,peymangeh,zanîngehan ve girêdayî ye,bi  rexnevan û nirixandinê û bi 
wergerandina bo zimanê biyaniyan ve girêdayî ye.. 
Ez hêviyên bilind di pêşeroja helbesta kurdî de dibînim,ji ber ku helbestvanê kurd ji dû çanda 
dîwarê helbesta xwe lê dike,yek jê çanda bi zimanê dagirkera ye, ya din çanda bi zimanê 
kurdî ye ,ewa ku helbestvanê kurdî resen di mala bavê xwe de fêr bûye û tûrikê xwe ji 
çîrok,çîvanok,metelok û sepêhatyên kurdî dagirtiye  ...normale ku herdû çand tevlî hev bibin 
,wê tiştekî taze jê were der... 
6-Carna di helbesta kurdî de basa dibistanan tê kirin.Dibistanên wêjeyê çawa pêk 
tên?Nêxîktêdayîna we ya li hember dibistanên (Ekolên)wêjeyî çi ye ?Em dikarin helbesta we 
bi kîjan cûreyan an bi elkolê re bi bîr bînin? 
*-Wek ku diyare em helbestvanên kurdên suriyê di bin bamdora zimanê erebî de mezin 
bûne.Em bi zimanê erebî tûrikê xwe ji rewşenbîriya têvel dadigirin û di rêka vî zimanî de,em 
serwextî rewşenbîriya cîhanî dibin û weha jî serwextî ekolên wêjeyî bûne. 
Belê,ta roja îro hêj ew ekolên ku hûn dibêjin di nav me kurdan de cih ne girtine,û me xwe 
nasnekiriye bê em nêzîkî kîjan ekolê ne,an bi ser kîjanê ve têne hejmartin,gelek ekolên erebî 
hene,kêfa me ji wan re tê...lê di warê kurdî de,dibe ku kêf  û mêla min bi  ser helbestên Rojen 
Barnas, Abdulrehman Mizûr an Kawa Nemir de hebe..Dibe ku ez yek ji xwendevanên 
helbestên Bêwar îbrahîm , Cîhan Roj û Çiya Mazî bim.Dibe ku ez ji helbestên Dr.Kamîran 
Bedirxan û Qedrî Can bêtir hez dikim..Lê ez ne bawerim ku ew dibistanên wêjeyî yên ku hûn 
behis dikin di nav me de çêbûbin,çêbûna wan bi medya,ragihandin û çapemeniyê ve girêdayî 
ye,kengî kovareke wêjeyî serbxwe ,bi tîpên latînî,di her çar perçeyên kurdistanê de ,eşkere hat 
belav kirin,û xwendevanan bê tirs xwend ,hingê wê ekolên wêjeyî serê xwe di nav me de 
hildin , eşkere bibin û ceh û genim wê ji hev bêne naskirin...Ta roja îro ,hêj em helbestvanên 
kurd ,em xwe bi xwe hevûdin nas nakin,bi zor me navê hev seh kiriye ...  
7- li gorî we,ku hemî kurd xwendevan bûna,dê bêtir kîjan beşê civakêberhemên we bi 
xwendina ? Gundî, an karker an jî beşa elît? 
*- Ez dibînim ku wê bêtir,gundiyan û xwendekaran berhemên min bi xwendina .Dema ez 
dibêjim gundiyan ,ji ber gelek peyvên ku ez bi kar tînim,peyvên gundayetiyê ne.Ez wan 
peyvan ji rihê gundayetiyê didim hev, ez mirovekî gundî me û weha peyv bi gundiyan xweş 
tên..û dema ku ez dibêjim,xwendevan ,ew kesên ku dûrî gundayetiyê ketine,ji ber hewesa wan 
heye ku bi dûv peyvê de bi gerin,nas bikin, da ku armanc û daxwazên helbestvan 
nasbikin...Weha ez dibînim ku wê xwendevanên min bêtir ji gundî,nûhatî û evîndarên zimanê 
kurdî bin. 

8-Bersiva 8 an:Çi gotina bi çakî û rindî be , wate û sûde û sûdeya civatê têde hebe,ew gotin di 
her çax û demî de cihê xwe digire,ango wek zêre û zêr tu carî zingar nagire .. 
Sebaretî min ez wiha Homeros dişopînim,gotinên wî ji her çax û demî re ,tême li xwe kirin.. 
Belê li gor guhertinên demê di nav van alav û teknolojiya moderin de ku her tişt berdest bûye 
,cîhan kiriye wek gundekî biçûk,ez bi nûbûnê re me ,ji ber ku dem rola xwe ya xweristî dilîze 
,û heyamê me bûye heyamê lez û bezê,bi weha lez û bez re pêwîste berhemên me jî li gor 
demê bin ,bi demê re bêne guhertin û bi rex nûbûnê ve rêka xwe vekin...belê ne nûbûna 
bêjî..!Nûbûna ku kok û reh jêre nebin ,nûbûnek ku li ser kurdewariyeke resen şîn bibe 
,nûbûnek ku rewa xwe ji nav xaka kurdistanê bistîne û bi wêjeya cîhanî xwe bi xemilîne ...û 
wiha nûbûn nûtiyê jî bi dûv xwe de dikişîne .. 
 
9-Bersiva 9 an :Ez di wê baweriyê de me ku nivîskarekî kurd yê resen nemaye û sûde ji 
destana Memê Alan nedîtiye an ji xwe re nekiriya çavkanî(Ez nizanim gelo daxwaza te Mamê 
Alane an Mem û Zîna Ehmedê Xanî ye ?) Kîjan ji wan be nexeme.. 
Belê sebaretî Destana Mamê Alan û gelê kurd bi tevayî ,ez dikarim bibêjim ku tevî ku 
kurdistan çar perçeye û di rewşek awartede dijî,û çend şêweyên ziman têde têne bikar anîn û 
ta roja îro hêj rojnameyek kurdî ku li her çar perçeyan belav dibe nîne ,lê 90 ji sedî ji gelê 
kurd serwextî destana Memê Alane ..Ev xweş nîşane ku gelê kurd gelekî zindî ye kevnê xwe 
zû bi zû ji bîr nake ,û heger derfetên wek Ingilîz û emerîka  jêre hebûna bê guman wê niha 
destana Memê Alan ne kêmî Romyo û Colît an Qeys û Leyla nav û deng di cîhanê de daba .. 
 
10-Bersiva 10 an: 
Ez bergeha helbestvanê/a kurd di warê zanîn,dîrok,çand û civakî de pêşketî dibînim,ango di 
warê intelekuelîyê de,çiko ew ji du çanda tûrikê xwe dadigire,yek jê,çanda civata kurdî bi tev 
folklor û pêmayê bav û kalan ve ..Ya din çanda bi zimanê dewleta dagirker û desthilat..Bi 
rêka zimanê dagirkeran em serwextî çand û wêjeya wan  bûne,û wiha di rêka wergerandinê de 
,bi zimanê wan em serwextî ya cîhanê jî bûne.. 
Belê cihê daxê ye ku berhemên ku bi zimanê kurdî têne nivîsandin nayêne wergerandin ser 
zimanên cîhanî..heger bêne wergerandinez di wê baweriyê de me ku wê gelekan ji 
helbestvanên me xelatên cîhanî qezenc bikirina  
 
11-Bersiva 11: 
Di baweriya min de pêdivîye û gerek rexnegir hebin,belê dûrî (Xal û xwarzîtîyê),heger xal û 
xwarzîtî ket wê navê ,an zikreşî û çavnebariyê rola xwe lîstin,hingê xetere û ne rexne ye 
..Pêwîste rexne ji bo avakirinê be, ne ji bo wêrankirinê be .. 
 
12-Bersiva12: 
Ez van paceya û şibakeyan tevan wek bingehê helbestê dibînim.Dema ku bi hev re têne 
hûnandin ,hingê dibin helbest. Belê dibe ku yek ji yekê berztir be,ew jî li gor kesê helbestvan 
û serwextî û zanîna wî dimîne ...Sebaretî min û şibakeya ku li gorî mine,ev pace tev in û ya 
giring ku ez di rêka wan re daxwazên xwe ,ramanên xwe ,fikra xwe û kul û xemên xwe 
derînim û bigihînim xwendavanê kurd,bi wan çend gotinên kurdî yên resen..Û qet ez napirsim 
kîjan şibake ji kîjan şibakeyê firehtir û bi ronahîtire ..Wek vê yekê ji rexnegiran re dimîne .. 
 
13-bersiva 13 an: 
Pêwîste kesê helbestvan sînoran li pêş xwe nebîne û sansorê li ser xwe daneyne , bi wêrekbûn 
his û hestê xwe derîne..Her û her armanca helbestvan xweşî,geşî û pêşketina mirova ye ,kîbin 
ew mirov û li kû bin,bê ku li cihê navê xwe di nav rûpelên dîrokê de bigere ..Ji ber ku şadiya 
wî di deranîna his û hestê wî de ye,bi rêka wan çend gotinên ku ji hinavê wî dertên ..Belê wek 
helbestvanên kurd ,pêdivîye ku li ser kêşeya gelê xwe binivîsîne berî ya gelin din,ji ber ku 

gelê wî ji wan gelên din nêzîktire û heger ne wabe ,hingê ew ne tu helbestvane,mirov ji mala 
xwe destpêdike. 
 
14-Bersiva 14 an: 
Helbestvan jî nefereke ji civatê ,xema civatê ,xema wîye jî,vêca çendî bi kul û xemên civata 
xwe re girêdayî be,wiha wê bi xwe re rast be û wê berhemên wî berketî bin. 
Ji rexekî din ve,ji ber ku helbestvan hest tenike,xemên wî yên taybetî pirin û wî di nav pencên 
xwe de girêdide û bi kû ve here ew xem pêrene ,çi civakî bin û ci kesayetî bin,û wiha di bin 
bandora wiha xem de ,berhemên bilind têne nivîsandin... 
Ji kul û xemên helbestvanên gelê kurd pirtir nînin,ji çar hawêr ve di nav xeman de 
vegizandiye ;wek bindestî,qedexeya ziman,hejarî û sirguniya ku di welatê xwe de dibîne û 
hem jî êşên civakî ku ji wan pirtir nîne . 
16-bersiva 16an. 
Helbest ne ya kirîn û firotinê ye ku bazarek jêre hebe,ta ku em karibin bibêjin erzana an 
kedeke erzane.. 
Belê mirov dikare bibêje ku piraniya gelê me di warê zimanê kurdî de nexwende ye û xwe 
fêrî xwendin û nivîsîna zimanê xwe nake ..û dema ku xwendevan nebin,bê guman wê bazara 
helbestê jî erzan be . 
 
17-Bersiva 17 an. 
Dinya hatiye guhertin û tê guhertin ,ev rastiyeke ,û çendî bê guhertin bi rex şaristaniyê ve 
,pêwîste helbestvan ji civaka xwe dest pêbike ,pêwîste civak jêre bingeh be û wek ku kurd 
dibêjin:Her gîhak li ser kok û rehên xwe şîn dibe . 
Eşkere û belûye ye ku em tev bi şaristaniyê re ne ,û ber bi şaristaniyê ve diçin û lê digerin,û 
heger bi tenê em bi ramyarî li şaristaniyê bigerin û wê bikin armanc ,dêmek bandora wêjeyê 
gelekî qels û lawaze .. 
 
18-Bersiva 18 an: 
Helbesta ku her dem û gav li ser zimanê mine û ez dibêjim ,eva ku şêx Ehmedê Xanî ji berî 
300 salîve di pêşgotina Mem û Zîn de gotiye: 
Ger dê hebûya me jî îtîfaqek 
Vêkra bikira me jî înqiyadek 
Tekmîl dikir me dîn û dewlet 
Tehsîl dikir me îlim û hikmet 
Tevî ku ez ji xwendevanên helbestên Rojen Barnas û hin kesên din re im. 
 
19-Bersiva 19 an: 
Qet nabe ku bindestî bibe sedem an kelem û dilsarî di pêş nivîsandina helbesta kurdî de ,belê 
vajî wê,ji xwe xema bindestiya kurdan,xema azadiyê û xema kesayetiya helbestvanê kurd , 
helbesta çak û rind di afirîne .. 
 
20-bersiva 20 an: 
Birayê Cîhan Roj ! Bê guman ez spasiya te dikim li ser vê hewildanê û nameyên te… Hem jî 
ez dixwazim bibêjim ku helbestvanê kurd yê ku ne serwextî herdû şêweyên zimanê kurdî 
be(Kurmancî û Soranî),ez wî wek nîv helbestvanî dibînim û spas. 
 
Kone Reş 
Qamişlo  28/03/2004 

Mem BAWER 
 
 
 
 
1.Hûnji bo çi dinivisînin? 
 
An jî, hûn ji bo çi dijîn..? 
Her nîvîskar bi nîvîsên xwe nexşeya derûniya jiyana xwe dixêzîne û gava alozî û borana nava 
xwe dide der wê gavê ji diltengiyên xwe xelas dibe, şa dibe. Helbestkar di nava kûrahiya bîra 

jiyana xwe de û derûniya xwe ya  ku mîna hûtê  heftseriye, bi wî hûtî re dikeve nava şer û 
pevçûnan. Çima nivîsîn, pirseke dijwar e. Têkiliya hunerê û ya hunermend bihevşabûnek 
pîroz û ayîneke qedîm e. Xwendekar  bi çavên efsûnbazekê li nivîskar dinihêrin û dibêjin qey 
mîna pêxemberekê wê sêhr û pirsên geremola jiyana me ji dêlva me bibersivînin.Lê na, nivîs 
ji bo hunermend deravêtinek e, nivîskar bi giyanê xwe têgehên jiyanê estetîze dike. 
2.Hûn ji bo kê dinivisînin? 
 
Her pirsên ku mîna girêkên gijolî ne, bi nîvîsandina her helbestekê ji hevdu difelişin û jiyan bi 
her bersivek me bêtir watedar dibe û hebûna me mirovan jî her ku em bi pey pirsên vê jiyan û 
gerdûnê bikevin û bersivên wanê efsûnî bi dest bixin, bêtir giyanê me dilşa dibe û em wê gavê 
xewnên  xwe yên kej şe dikin bi berhemên bêhempa.Û ji bo ku xewn û xeyalên min binav 
nebin û nexeniqin di gêjgerînokên laş û mejiyê min  de dinivîsim. 
 
3.Rewşa helbesta kurdî ya heya roja îroyîn...Herikîna helbesta kurdî ya dîrokî... 
 
Cara pêşîn pirtûka ku bi zimanê kurdî hatiye nivîsîn pirtûka qedîm ya Zerdeşt ku navê wê “ 
ZEND AVESTA” ye. Her sê beşên Avestayê jî,ku ev gatha,yasna û pazend bi  xwe ne, bi 
awayeke helbestkî hatine nivîsîn.Lê dîsa jî em dikarin bibêjin ku bingeha edebiyata kurdî 
Zargotinên kurdî bi xwe ne.Wekî din çîrok û dastan, biwêj û leqmatik jî bingeha helbesta 
kurdî bi her awayekî zexm kirin e.Û dengbêj wexta ku zimanê kurdî hatiye qedexekirin evîn û 
dîroka kurda kirine helbest û di civatan de bi awayeke stranê gotine.Bi her awayî eşkereye ku 
beriya Îslamê helbest bi zimanê kurdî hatine honandin, paşî de bandora erebî zêde  bûye li ser 
ramanên wan. Helbestên kurdî di destpêkê de bi kîteyan vê dawiyê bi dîwankî û bi beytan 
hatine nivîsîn.Em dikarin bibêjin ku dîroka helbesta kurdî bi Elî Herîrî dest pê 
dike.Helbeskarên ku vê dawiyê pey wî re hatine ku li gorî rêzezayîna wan navê wan weha tên 
rêzkirin, Feqiyê Teyran, Melayê Cizîrî, Ehmedê Xanî, Melayê Bateyî, Siyahpûş û Elîşêr ji bo 
edebiyatê gelek kedê rijandine vê dawiyê Mîr Celadet Elî Bedirxan ku li şamê di 1932 an de 
kovara edebiyatê HAWAR ê derdixe.Ev yek ji bo edebiyata kurdî hewildaneke bêhempa ye.Û 
di kovara hawarê de nivîskarên wek Osman Sebrî. Nûredîn Zaza, Qedrîcan ,Cegerxwîn, 
Kamûran Elî Bedirxan berhemên xwe didin weşandin, Celadet Bedirxan elîfbaya kurdî bi 
tîpên latînî avadike û hemû berhem bi tîpên latînî, cara yekem tên weşandin.Ez dikarim di 
warê rewşenbîrî û nûjeniyê de qala du helbestkarên hêja bikim ji vana yek Pîremêrd yê din jî 
Evdilah Goran e, Pîremêrd di warê helbest û rojnamegeriya kurdî de pengavên nû avêtiye. Li 
Stenbolê rojnameyek derxistiye û li Silêmaniyeyê di sala 1934 an de rojnamayek bi navê 
“Jîn” derxistiye.Evdilah Goran jî di sala1904 li bajarê Helebçeyê ji dayîka xwe bûye, gava ku 
di 58 saliya xwe de diçe rehmetê li paş xwe 4 dîwan, 2 pîyes û hin berhemên nîvcomayî 
dihêle. 
 
 
 
4.Rewşa helbesta kurdî ya roja îroyîn... 
 
Helbesta kurdî di roja îroyîn de di navbera klasîkbûn û nûjeniyê de (xwenûkirinê de) diçe û tê. 
Tiştên ku bala min dikişîne hêmayên ku tên afirandin û mijara helbestan gelek dişibin hevdu. 
Lê dîsa jî ez ne ew qas reşbîn im,yên ku hewl didin û bi darê zorê dixwazin ku poetîkaya  xwe 
biafirînin jî henin ev yek jî, ji dîwanên ku di van salên dawiyê de  tên weşandin de eşkere ye.   
 
 
5.Hêviyên we ên derbarê pêşeroja helbesta kurdî de çi ne? 

Baweriya min ev e  ku helbesta kurdî bi kovarên edebî wê peşve bikeve. Kovar ji bo 
edebiyatê  arenaya cengê ye. Ji bo nirxandina berheman jî hêza  kovaran he ye, berhemên ku 
bên afirandin bi riya rexneyê, wê pêş ve bikevin, kovar helbestkar û nivîskarên nû 
diafirîne.Kengî yê me jî hejmara kovarên  me yên wêjeyê zêde bûn helbesta me  û edebiyata 
me jî wê gavê wê bi pêş bikeve.    
 
6.Carna di helbesta kurdî de basa dibistanan tê kirin.Dibistanên wêjeyê çawa 
pêktên?Nêziktêdayîna we ya li hember dibistanên(ekolên)wêjeyî çi ye?Em dikarin 
helbesta we bi kîjan cereyan an ekolê re bi bîr bînin? 
 
Ez di vê baweriyê de me ku di helbesta kurdî de aniha em nikarin qala dibistanan (ekolan) 
bikin,ekol bi kesekê nayê avakirin, hunera cîhanê li Fransayê tovên ekolên xwe reşand û her 
ekol li dijî ekoleke din  berhemên xwe afirandin. Lêbelê ekola ku hukma xwe li ser wêjaya 
cîhanê kir Serrealîst bi  xwe bûn.Li gorî min ekol di wêjeyê de reseniya hunermend dikuje. Ji 
bo vê yekê divê ku helbestkar bi tena serê xwe felsefeya jiyana xwe  û poesîsa xwe biafirîne. 
 
7.Li gorî we,ku hemî kurd xwendevan bûna,dê bêtir kîjan beşê civakê berhemên we 
bixwenda?Gundî,an karker an jî beşa elît? 
 
Ez bi taybetî ji bo civakekê nanivîsim berhemên xwe, lê ez di wê baweriyê de me ku hemû 
kes wê  jêderkên jiyana xwe tê de bixwenda. 
 
8.Gelek rexnegir ji bo Homeros helbestvanê nû dibêjin,hûn çi difikirin?Nûbûn an jî nûtî 
ji bo we tê çi wateyê? 
 
Nûbûn, ger ku deng, reng û bêhna jiyanê ji wan helbestan bê, em dikarin bibêjin ew helbest 
nû ne.Bi ya min Homeros dengbêjek hoste bû.Tiştên ku qal kiriye bi tena serê xwe dîrok bûya 
aniha zû ve hatibû jibîrkirin, lê em bala xwe bidinê dîrok, evîn, xweza, çand, jiyan û 
mîtologiya gelê Yewnaniyan, rêzik bir rêzik kiriye helbest û honandiye û helbesta ku tahma 
jiyanê jê were jî tu car kevin nabe her dem kirasê xwe li gorî demê nû dike.  
 
9.Baweriya me ev e ku Memê Alan dastanek Îngîlîzî,Emerîkî,Yewnanî ,Frensewî 
hwd.bûya dê ji bo wêjeyê bibûya bingehek mezin û heya niha li her deverê dunyayê 
navudeng bida.Li gorî we, Memê Alan tê çi wateyê ji alî wêjeyê û zimanê wêjeyê ve?Gelo 
çiqas ji berhema we re bû bingeh an jî çavkanî? 
 
Dastana Memê Alan  ez dikarim bibêjim ku xewnên zarokatiya  min e.Heta heftsaliya xwe ez 
li gundê Safiya yê jiyam, piştî wî  jî me bar kir Amedê, gava ku ez mejiyê xwe dikolim û li 
bîranînên xwe digerim hemû rêzik û mijara dastanê û wekî din pîra min a Hecî Zora tê bîra 
min, me serê xwe dida ser çongên wê û wê jî ji me re qala çîrok û dastanan dikir, Memê Alan, 
elik û fatik, mîrze mihemed, hesen evdal, hedlêlek û bedlêlek, gur û rewî û hwd.Hûn rast 
dibêjin gava ku em dîroka berhembûna  Memê Alan  dinihêrin cara yekem 1890 de li 
Patesburgê ji aliyê A.Socîn ve bi Kurdî û Elmanî tê çapkirin. Cara duyemîn ji aliyê nivîskarê 
Elmanî Oskar Mann ve di sala 1906 an de tê çapkirin. Aqademiya  Rûsan jî di 1936 an  de bi 
sê cûreyan çap dike, vê dawiyê di 1932 an de Roger Lescot, bi saya Celladet Elî Bedirxan  20 
dengbêjan guhdarî dike û dastana   Memê Alan  li Beyrûtê çap dike.Kengî em qedir û qîmêtê 
bidin dastan û zargotinên xwe wê çaxê wê dastana  Memê Alan  jî navûdeng bibe. 
 
10.Hin kes di wê baweriyê de ne ku bi tena serê xwe bi hest an jî bi hêmayê helbest nayê 
nivisîn,divê bi helbestvan re zanîna dîrokî,çandî,civaknasî hwd hebe. Hûnbergeha 
helbestvanê/a kurd ya întelektuelî çawa dibînin? 

Rast e bi tena serê xwe bi hêma û hestiyariyê helbest nayê nivîsîn. Wekî ku Cemal Süreya 
gotiye “helbest êdî hate li  peyvê sekinî ” Helbestkar êdî gava ku helbestên xwe biafirîne divê 
ku peyvên xwe ji nava dîrokê ,mîtologiyê, zanyariyê, erdnîgariyê, psîkologiyê û civaknasiyê 
berhev bike û peyvên  ku wê bi kar bîne yeko yeko li gorî zanîn û felsefeya poetîkaya xwe 
hilbijêre û bi kar bîne. Helbestkarên kurd êdî divê beriya helbestkarên cîhanê dîroka xwe 
bikin helbest û binivîsin, an jî mîna helbestkarê Siwêdî Gunnar Ekelöf wê werin bajarê me 
bigerin û li ser jiyana Mîrê Kurda bi navê “Dîwana ji bo prensê Emgîon” dîwanek wê 
binivîsînin.    
 
11.Ji ber nebûna rexnegir û pisporên dîroka wêjeyê carna kes xwe neçar dibînin ku bi 
çavê rexnegir û pisporên dîroka wêjeyê biaxivin,tespît û destnîşanan derbikin .Li gorî 
we, ev xetere ye an pêdiviyek e? 
 
Xeternakiya herî mezin ji bo me nebûna rexnegiran e. Rast e gava ku berhemek tê afirandin tu 
kes bi hawayekî nivîskî rexne nake an jî kesê ku  rexne bike nîn e. Ji bo vê yekê berhemên me 
yên ku  tên rexnekirin jî, di civatan de di nava gotin û galegalên hunermendan de difûre û 
berhemên ku tên nivîsîn li aziya xwedê dimînin.   
 
12.Wekî tê zanîn hin kes di paceya zanîsta wêjeyê de,hin kes di paceya zimanzaniyê 
de,hin kes di paceya etîk an jî bedewinasiyê de li helbestê hûr û tîr dibin.Ji van 
şibakeyan jê kîjan şibake bêtir li gorî we ye? 
Helbestkar, van tiştên ku we rêz kirine bi  tena  serê xwe der heqê tiştekê de pispor be wê 
gavê nabe helbestkar, divê der heqê zanyarî, zimanzanî, û etîkê de xwedî zanistekê be, mîna 
feylesofekê tevbigere, wan her sê paceyan bike yek û di çarçoveya mîtogiya gelê xwe de ve 
dinyê temaşe bike. 
 
 13.Tê derkirin taybetiyek postmodernîzmê jî ev e ku kes bê xem in, xwe alîgir 
nahesibînin. Ne xema wan e ku di civakê de bibin xedî îdia û angaştan. Ew dinivisînin 
hew. Kes tişta herî pîroz e. Gelo heya kîjan astê helbestvan alîgir e, tu sînor hene yan 
na? 
 
Ez di wê baweriyê de me ku her kes tiştên ku dinivîse dixwaze bê fêmkirin, lê hunermend 
xemên wî yên ku Illim civat bila min fêm bike  hebin jî, wê gavê helbestên ku saz bike wê bi 
awayekî qels û lawaz bimîne. Û ew ê wê gavê jî di warê tiştê ku dixwaze bide fêmkirin de bi 
hêsanî bi ser nekeve. Helbestkar xêzika fillehan li dora xwe xêz dike û kesên ku bixwaze têxe 
nava sînorên xwe bi destê wan digire û wan dikişkişîne nava xeleka cîhana xwe. 
14.Gelo heya kîjan radeyê xwendevan ji bo helbestvan metirsî ye?An jî di dema nivisînê 
de divê helbestvan rewş û rastiya xwendevan ji xwe re bike xem an na,an jî divê xemeke 
helbestvan ya wanî hebe an na? 
 
Bêguman divê helbestvan hin tiştan ji xwe re bike xem. Lewre heger ew xem tunebe wê 
serkeftina helbetvên gelekî dijwar be. Dibe ku ev xem, di warê zimên de be, di warê hêmayê 
de be an jî di warê xwedafêmkirinê de be û hwd.  
 
15.Bandora ramyariyê çiqas li ser helbestvanê/a kurd heye?Însan dikare hew di 
şibakeya ramyariyê de helbest lêbike? 
 
Na ez ne bawer im ku helbestkar bikaribe tenê di şibakeya ramyarî de helbestan bihûne. 
Lewre helbest; bi xwe di heman demê de veçirîna hestan e. Ramyarî ji bo nivîsandina helbestê 

çirûskek e, gava helbest bi tevahî bê nivîsandin divê helbestkar yekîtiyekê di navbera hest û 
ramana xwe de pêk bîne.    
 
16.Bazara helbesta kurdî bazarek erzan û bê ked tê dîtin. Hûn dixwazin çi bibêjin? 
 
Bazareke erzan, ne gotineke di cî de ye bi ya min. Lê mirov bi hêsanî dikare bibêje ku hîna 
bazareke ku li gorî dil e, çênebûye. Ev yek jî barekî giran e li ser milên hemû nivîskar û 
weşanger û hemû xwendevanên kurd. Ez hêvîdar im ku wê di demeke kurt de ev yek pêk 
were û kurdî jî wê xwe bi hêsanî ji kaniya xwe xwedî bike. 
 
17.Îro ro ji aliyê ramyarî ve gelek kurd ji civakê bêtir şaristaniyê wek bingeh digirin. Ev 
ji bo we tê çi wateyê? Ger ku hûn erênî lê binihêrin dê di wêjeyê de çi bandora xwe 
hebe? 
 
Ez bawer im mirov nikare civak û şaristaniyê pirr ji hev dûr bixe. Lewre her tişt di civakê de 
dikemile ji bona sibehê… 
 
18.Ji kerema xwe re helbesteke bi kurdî ya ku hûn herî jê hez dikin lê bikin. Ku helbest 
li cem we tunebe navê helbestê û navê helbestvan lê bikin. 
 
PERDE 
Ew perdeya reş û tarî Paqij kir ji serê xwe 
Ku ji şevên reş diyarî Min avêt ji derên xwe 
Min ji rûyê xwe kişand Bi çevekî bê perde 
Li ber çavên xwe çirand Bi guhekî bê gemar 
Û avêt… Di bin ser rêke taze 
  Bi mejîkî bê zengar 
Avêt paş sed çiyayî  Êdî  bi  dîtina xwe 
Nava hezar dergayê 
Min gemara guhên xwe  Bi bihîstina xwe 
Bi zimzimek nuh şûşt Bi vîna xwe û bimejî 
Û mekrobên canê xwe  Bi rêveçûna xwe jî 
Bi dermanekî nuh şûşt Ez bûm însanekî nû 
Ew kufika tufeylî Peresteşê oleke nû 
Ku di dil de diçêrî Û di bajarê dil de  
Min ji kokê de rakir Min ava kir holek nû 
Hêlîna wê xerab kir 
Û belav kir…                                                  QEDRÎCAN  ( 1936 ) 
 
 
 
Li rojên derbazbûyî 
Li rastiya kevnare 
Li hevalên ne heval 
Cara pêşîn silav kir 
Ew zingora di mejî 
Ku mejiyê min dimijî 
Min bi kêrê xeritand 
Û paqij kir… 

19.Gelek kes dilsariya gelek kesan ya li hember helbesta kurdî bi derûniya bindestiyêve 
girê didin. Gelo derûniya bindestiyê dibe sedem ku kes paxav bi helbesta kurdî nexin? 
 
Heger mirov baş bala xwe bide helbesta kurdî – Ji Babe Tahirê Uryan û vir de- mirov ê pêrgî 
gelek helbest/karên ku xwedî îddiayeke mezin e were. Lewre Melayê Cizîrî, Ehmedê Xanî, 
Eliyê Herîrî, Feqiyê Teyran, Cegerxwîn, Osman Sebrî, Qedrîcan û hwd gelek kes tê pêşberî 
mirov. Û di dema van kesan de jî rewş pir hindik nehatiye guherîn di warê serdestiyê de. 
Lewma jî ez ne li ser wê fikrê me ku rasterast bi derûniya serdestiyê û bindestiyê ve bê 
girêdan. Lê belê dikare bibe sedemeke derengxistinê.  
 
20.Em spasiya we dikin.Ku hûnbixwazin tiştên dî vebêjin ji kerma xwe re lê bikin.  
Spas ji bo pirsên we… 
 
Mem Bawer: Di 1973 yan de, li Bismila Amedê ji dayik bûye.Di 1997 an de Zankoya 
Dîclêyê, beşa perwerdehiyê kuta kiriye.Di helbestên xwe de li hêma û peyvên zarokatiya xwe 
ya veşartî digere û kirasê mîtolojiya Mezopotamyayê ji wan peyv û hêmayên  xwe re 
difesilîne.Bi navê “Monologên Evînên Kedîkirî ” dîwaneke wî he ye. 
 
 
 
 
ROJNIVÎSKA   ROJÊ 
ar 
arî  ji çirûskekê diafirînin arê evîna xwe 
û bi destara dastanan dihêrin  
şer û pevçûnên dilînên har 
dibin hevîrê hêviyên nîvqurmiçî 
û avên bîran ên miçiqî 
dicoşin bi nalîneke serberdayî 
ji bo evîna gedeyên arî 
ar ji nermikên guhanên guh dizê 
ar ji hinarikên lêvan dizê 
ar ji mewûjika çavên hingivî dizê 
zû...zû...zû...bike 
evîn dizê... 
za...za...za...! 
evîn ji  zarokatiya  (xwe)za..! 
 
ardû  
arê evînê bê ardû zû ditefe 
evîndar divê zembîlfiroşekî simbêlbadayî be 
û li ser pişta xwe bigerîne piştiyên xwe 
ardû çi ye, çi nîn e.? 
ardû xewnên şînokî ne 
ardû firkandinên hingivî ne 
xeydên bi sedem in 
ardû derew in 
derewên lêvşêrîn. 
 
dû 
her evîn roj tê dev davêje canê xwe 

û hevîrê xwe dixwe 
her piştî xwarinê piştî kêm dibe 
ardû kêm dibe 
yek carinan ar bê ardû dimîne 
dike ku bitefe 
ji hev bi dûr dikevin evîndar 
evîn ji dil dibeze mêjî 
bêrî kaniya bîranînan vedike 
lê natefe zû bi zû arê bêxwedî 
bêrî biteqe dibe tenêtî 
tenêtî bizotikên xwedayî di êvarên perpitî de 
bêrî bitefe dibe xwelî 
evîn bitefe dibe dû 
dû...dû...dû... 
dû ma ji wê evîna bêardû 
 
xwelî 
her ku ar bitefe 
firk dikeve pişta xewnên tahmsarkî 
bitirr dibe xwelî 
li ser pişta zembîleke vikîvala 
deriyan ser piştê dihêle û diçe evîn... 
                                   Mem BAWER 
 
 
 
 
 
 
 
 
 
 
 
 
 
 
 

YİLDİZ  ÇAKAR 
  1.Hun ji bo çi dinivisînin? 

 
Armanca nivîsandinê li gor her kesi digûher e. Beriya her tiştê nivîsandin ji dil dest pêdike. A 
min jî hinek ev e. Hestên dilê xwe bi peyvan bi gotinan dixwazim şîrove bikim û hinek be jî 
dixwazim hestên xwe bi vê şiklî bidim jiyandin.  
 
2.Hun ji bo kê dinivisînin? 

Wê wek peyvek kilasîke be lê tiştek nabe, helbet ez ji bo xwe jî dinivîsim. Lê ev nayê wê 
wateyê ku tenê mirov ji bo xwe dinivîse. Dema nivîskar  dinivîse bi civakê re jî tekîliyek 
datîne. Tu bixwazî jî nexwazî jî ev yek dibe. Û haya her kesên ku dinivîse jî ji vê heye. Ger 
ku mirovek xwe di nivîsa te de bîbîne û zanibe ku hestên te, ramanên te çi ne, hewce nake ku 
ez bibêjim ji bo kê/kî dinivîsim.  
 
3.Rewşa helbesta kurdî ya heya roja îroyîn...Herikîna helbesta kurdî ya dîrokî... 
 
Her dem qala rewşa helbesta kurdî ya heya roja îroyîn tê qirin. Ji ber ku ger di welatekî de 
tenê mêr serkeftîbe û tenê zimanê mêran di nivîs û wêjeyê de derketibe divê rewşenbîr û 
wêjevanên vî welatî du cara bifikire. Piştî ku min dest bi nivîsandinê kir, miraqa ku di dirokê 
de gelo çend jinên kurd helbest nivîsandinin an jî nivîskar hene min dest bi lekolînek kir. Lê û 
gazincek û hezar mixabin ku tiştên ketin destê min ez şaş û matmayî hiştim. Heta îro hema 
hema mirov dikare bibêje nivîskarên jin di dirokê de cih negirtine. Bandora îslamiyetê û 
bandora feraseta feodalizmê jin nekarine xwe bidin îfade kirin. Di bingeha stranbêjî û kilamên 
kurdî de tenê jin, evîna jinê, şerê ku li ser jinan û li ser axe û begên wê demê ne. Pir caran jî 
ev kilamên ku niha ji hêla nifşa nû ve wek kilasîk têne dîtin, îro haya me jê çêdibe ku hestên 
jinê, xewn û xeyalên jinê ewqas mezin û metirse ku di kilaman de mîrov dikare rengên wan 
bibîne. Lê mîrov nikare ji bilî Meryem Xan û Ayşeşan dengê wan bibîhîzin.  Li aliyê din ez bi 
xwe nikarim rewşa berê û rewşa îro rexnebikim an jî şîrovekirinek balkeş bikim. Ji 
Cegerxwîn û ên ku di wê demê de jiyane piranî li ser helbesta klasîk sekinîne. Lê îro helbesta 
kilasîk hema hema ji hêla tu kesî ve naye nivîsandin. Bi navê Postmodern û bi navê Helbesta 
Serbest îro bala her kesî dikşîne. Pirtûkên ku niha hatine çapkirin û bi taybet helbestkarên 
bakûr helbesta serbest dinîvîsin.  
 
4.Rewşa helbesta kurdî ya roja îroyîn... 

 
Hîn gelek nîvîskar û xwendevanên vê zimanê kême. Lê rastiyek heye piştî sala 1990î  û vir ve 
mirov dikare bibêje wek hejmar û wek giranbûhayê helbestê çêbûne. Dibe ku ev hejmar gelek 
kêm be. Lê vê yekê ku min di serî de jî gotibû, niha di helbesta kurdî de dengê jinê tuneyî. 
Heta ku ev yek pêk neye, wê her dem lingek helbesta kurdî wek şikestî be.  
 
5.Hêviyên we ên derbarê pêşeroja helbesta kurdî de çi ne? 
 
Beriya her tiştî divê pirsgirêka ziman çareser bibe. Ji ber ku helbest, roman, çîrok û hwd. giş 
bi zimên re tekîldare. Niha pêşeroja helbesta kurdî bi pêşeroja zimên re girêdaye. Çima? Ji ber 
ku zimanek ger ji holê hêdî hêdî were rakirin an jî were bîrkirin ne mumkine ku ne helbesta 
vê ziman û ne jî çîroka vê zimanê pêş bikeve û wê wek ziman ewê jî têkeve gorê. Ez ewqas ne 
kesek bedbînim, lê piştî ku ev pergal, zimanê me bi diravan û bi dijûnan bide me divê haya 
me ji hin tiştên ne baş re hebin. Rastiyekî din jî heye, niha tu qereqol di mala min de nikare 
zimanê min qedexe bike. Ji ber vê yekê disa jî ez dixwazim bi hêvî bim, lê rewşa niha ewqas 
ne başe. Heta pirsgirêka ziman çaresernebe pêşeroja helbesta kurdî wê di kuderê ve derkeve 
rastî jî nizanim.  
 
6.Carna di helbesta kurdî de basa dibistanan tê kirin.Dibistanên wêjeyê çawa 
pêktên?Nêziktêdayîna we ya li hember dibistanên(ekolên)wêjeyî çi ye?Em dikarin 
helbesta we bi kîjan cereyan an ekolê re bi bîr bînin? 
 



Cîhan Roj: Mûmên Welat – www.amude.com 60

Dibe ku dibistanên wêjeyê çêbin. Lê ev naye wê wateyê ku helbest di dibistanan de tê çêkirin. 
Li ser daxwaza tu kesî an perwerdehiya tu kesî helbestek ku li gorî etîka wê dibêjim naye 
nivîsandin. Min got dibistan dibe ku hebe. Ji ber ku mirov dikare di van dibistanan de li ser 
teknîk, li ser şîrovekirina helbesta cihanê û hwd. bisekine û bi aweyekî zanistî xebatan bike.  
 
Ger ji bo fêrkirina helbestê be rastî ev wê tişteke trajîk be. Di gelek welatan de di zanîngeh û 
di dibistanên seretayî de ji bo pûxtên kesên ku di warê wêjeyê de derkevin holê 
perwerdehkirin û alaqabûyîn hene. Ev yek jî zêde girîngîyê dide ser ziman û wejeyî. Helbesta 
min! Nizanim gelo ez niha gihaştime wê radeyê an na? Divê beriya her tişt ev pirs were 
bersivandin. Ger hûn ji min bipirsin ezê bibêjim niha riya min pir dirêje û barê min girane.  
 
  
 
7.Li gorî we,ku hemî kurd xwendevan bûna,dê bêtir kîjan beşê civakê berhemên we 
bixwenda?Gundî,an karker an jî beşa elît? 

 
Ev texmînek dijware. Biya min ji bilî gundî, karker û elît divê helbesta ku hatiye nivîsandin 
beriya her tiştê gelo xitabe beşek dike an xitabe hemû hestên mirovahiyê dike? Divê berê ev 
pirs were bersivandin. Ez bi xwe qala hestan dikim. Têde kurd heye, êşên kurdan heye, evîn 
heye û xeyal. Ger rojek ew xeyalên ku di helbesta min de cih girtine were cih, dibe ku ez qala 
êşên welatên din jî bikim. Lê niha Di her du pêsirên diya min de xwîn diherike. Kî xwe di 
kuderê de bibîne wê li gorî wê helbestan bixwîne. Tiştek baş dizanim, gundiyên vî welatî jî 
elîtên vî welatî jî êş kişandine.  
 
8.Gelek rexnegir ji bo Homeros helbestvanê nû dibêjin, hun çi difikirin? Nûbûn an jî 
nûtî ji bo we tê çi wateyê? 
 
Ger berhemek piştî sedsaliya xwe jî were xwendin ji bo min ev nûbûnekîye an jî divê ev 
tiştekî din be. Lê niha nizanim ku ev çiye. Li cihanê gelek nivîskar hene ku berhemên wan 
piştî demek dirêj jî hatine xwendin û wek roja ewil alaqayek mezin ditîne û hîn jî dibîne. Ji bo 
Homeros dikarim vê yekê bibêjim, dibe ku Homeros hîn nûh tê fêm kiri. Li cihanê gelek 
pispor ji bo ku Homeros fêm bikin gelek lêkolîn dikin û dixebitin. Niha li Ewrûpa derbarê 
Homeros di zanîngehan de bêş hene ku li ser vê yekê xebat hîn jî tê kirin. Dibe ku sedsal 
şûnde li ser Homeros tiştekî din jî were gotin.  
 
9.Baweriya me ev e ku Memê Alan dastanek Îngîlîzî,Emerîkî,Yewnanî ,Frensewî 
hwd.bûya dê ji bo wêjeyê bibûya bingehek mezin û heya niha li her deverê dunyayê 
navudeng bida.Li gorî we, Memê Alan tê çi wateyê ji alî wêjeyê û zimanê wêjeyê ve?Gelo 
çiqas ji berhema we re bû bingeh an jî çavkanî? 
 
Rastiyekî me heye, em zêde bala xwe  nadin wêjaye xwe û bingeha wê. Memê Alan û ên wek 
Memê Alan ne tenê ji bo min ji bo gelek nivîskarên kurd re bûye bingeh û çavkanî. Memê 
Alan, Cegerxwîn, Melayê Cizerî, Feqehê Teyran, Melayê Bate, Ehmedê Xanî, Elî Herîr û 
hwd. wek klasikên kurd cihê xwe girtine. Ji ber ku kurd zanibe ka klasikên me çi ne û kîne 
divê xebatek were kirin. Bi ya min ev xebat were kirin jî wê gelek zehmet be. Ji ber ku dîroka 
kurdan a xwerû tu car çênebûye. Ev yek beriya îslamiyetê û ya din jî bi serhildan û şerên ku li 
ser kurdan hatiye qewimandin ve hin berhem û paşeroş ji holê rabûne. Dema hevokek ku li 
ser koka me piştî sedsalan derdikeve holê wek ku genciniyek hatibe dîtin kêyfa me tîne. Ji ber 
vê yekê klasikên me hemû ji bo min wek genciniyekî ye û bûhayên vê tiştî ji bo min tuneye. Ji 
ber sedemên zor û zordestiyê gelek hosteyên vê qadê li qada cihanê cihê xwe hîn negirtine.  

Him ji aliyê zimên û him jî ji aliyê wêjeyê ve.  Dibe ku rojek bê sinorên welatan ji holê rabe. 
Lê dîsa jî divê em wek nifşa nû xwedî li van berhemên xwe derkeve û ji bo ku di wê qada ku 
her kes karibe sûdê jê werbigre hewildanên me hebe. Hîn li Tirkiyeyê di zanîngehekî de bêşek 
kurdan tuneye ku li ser berhemek dîrokî an bingehîn xebatên zanyarî bike û li ser wê felsefê 
ramanan ava bike. Ji ber tunebûna gelek derfetan wêjeya kurdan û hunermendên kurdan 
nehatiye nasîn.  
 
10.Hin kes di wê baweriyê de ne ku bi tena serê xwe bi hest an jî bi hêmayê helbest nayê 
nivisîn,divê bi helbestvan re zanîna dîrokî,çandî,civaknasî hwd hebe. Hun bergeha 
helbestvanê/a kurd ya întelektuelî çawa dibînin? 

 
  Her du alî jî raste. Ji ber ku gelek nivîskar hene ku di temenê xwe de belkî yek an du pirtûk 
xwendibe. Kes jî hene di temenê xwe de ji bilî gundê xwe tu cih jî nedine û gelek helbestên 
baş jî nivîsandine. Lê zanîna dîrok, çandî û civaknasî jî li gor mercên îroyîn de gelek 
pêwistiya wê hene. Ji ber ku nivîskarê wek demê her roj derdikeve qadek. Ji ber vê yekê êdî 
wêje hemû cihanê alaqadar dike (di cihekî de). Zânîn jî di vir de derdikeve holê. Ji xwe îro di 
bingeha nivîskariyê de rewşenbîrî û hunermendî heye. Ger ev yek hebe, ew paşmayînî ne 
mumkine ku zêde bîjî. Lê dixwazim minakek balkeş bidim. Picaso di jiyana xwe de  dibistan 
heznekiriye û hîn sê-çar saliya xwe de dest bi wêneyan kiriye. Pîcaso di temenek biçûk û bi 
afirineriyek mezin derdikeve ser vê riyê. Dawî jî bi evînên jinan ve gelek wêne Û tarzên 
balkeş afirandiye. Niha wek ekolek derdikeve pêşberî cihanê. Gelo di vir de zanîstiya civak û 
hwd. li ku ma? Afirînerî bi her awayî jî dibe. Lê zanîn jî ne xirabe û ez wekî kesek vê yekê jî 
diparêzim.  
 
  
 
11.Ji ber nebûna rexnegir û pisporên dîroka wêjeyê carna kes xwe neçar dibînin ku bi çavê 
rexnegir û pisporên dîroka wêjeyê biaxivin,tespît û destnîşanan derbikin .Li gorî we, ev xetere 
ye an pêdiviyek e? 

 
Him xetereye û him jî pêdivîye. Çima xetereye? Ji ber ku em dibêjin nizanim çend milyon 
kurd hene û nizanim çend rewşenbîrên kurd. Lê dema kar dikeve ser rewşenbîr û kesên ku em 
bibêjin bi wêjeyê re tekîldare ew çax kes li holê namîne. An ên dimînin ger ew bixwe jî 
nivîskare be ‘mala te mirat bûye’ Çima? Niha di nav me de her tişt wek rengê cil û kincên 
leşkerî bûye. An reş e an jî dîsa reş. Lê ez bixwe jî vê yekê napejîrînim. Kî ji min re çidibêje 
bila bibêje. Ne xeme. Dikarim mînakek bidim. Di sala 2002iyan de min bi navê ‘Gefa Şevê’ 
nivîsek nivîsandibû di rojnameya Azadiya Welat de. Piştî ev nivîsa min li gor ramanên min 
‘yezdanên evd’ min dabûn li ber peyvên tûj û ji min re qala evînê ‘di nav kevanê de dibêjim 
ha ne evîna ku hûn dinasin’ kiribûn. Û tenetiya jinek çiye li gor xwe wek îxanetek ku tu li 
welatekî bike min tawanbar kiribûn. Lê divê ez çibikirama, wek wî kesê ku dibêje min 
dûrişme binîvisanda ezê nanê ser destanbama lê îro ez qala dilê xwe û qala heciqandina xwe 
dikim û dibim  heriya binê lingên wan!!! Ger rexne çawa tê kirin û ji bo çi tê kirin mirovek 
nizanibe û vî karî bike bi rastî vê carê karê me ji xwedê re ma! Ez niha baweriya xwe bi van 
kesana nikarim bînîm. Ji ber ku her kes evîndarê nivîsa xwe ye û evînadarê helbesta xwe ye. 
Kî penûs dike destê xwe ji a din re dide dijûn. Vê yekê ji hemûyan re nabêjim. Di nav me de 
kesên gelek baş jî hene. Divê ev yek wek pisporiyê were ditîn û were kirin.  

12.Wekî tê zanîn hin kes di paceya zanîsta wêjeyê de,hin kes di paceya zimanzaniyê de,hin 
kes di paceya etîk an jî bedewinasiyê de li helbestê hûr û tîr dibin.Ji van şibakeyan jê kîjan 
şibake bêtir li gorî we ye? 

 
Ev çar xal ji xwe hev û din temam dike. Zanîstî, zimanzanî, etîk û bedewînasî. Bifikirin ku 
zimanê helbestek an romanek qelse û etîk têde tuneye mirov wê çi bifikire. Gelek caran dema 
ez pirtûkek dixwînim, zimanê wê nivîsê min nekşîne navaxwe û bedewiyek têde tunebe ezê 
nikaribim heta dawiya wê nivîsê bixwînim. Di van salên dawîn de hin pirtûk derketin ên 
helbestê jî û roman jî.  Beriya vê çar sal berê min romanek heta rupela sedî xwend çavê min 
rijyan ber min û ez kor kirim. Ji ber ku bê behnok, bê noqte hatiye nivîsandin!!! Dibe ku ji 
aliyê etikê ve û ji aliyê zimanê romanê ve gelek baş be lê dema bi temamî hevgirtinek tunebe 
ev helbest, roman êdî nizanim wê çawa were xwendin.  
 
 13.Tê derkirin taybetiyek postmodernîzmê jî ev e ku kes bê xem in,xwe alîgir nahesibînin.Ne 
xema wan e ku di civakê de bibin xedî îdia û angaştan.Ew dinivisînin hew.Kes tişta herî pîroz 
e.Gelo heya kîjan astê helbestvan alîgir e,tu sînor hene an na? 

 
 Niha pirsgirêkek nivîskaran heye (Ne hemû lê piraniya wan) dema navê nivîskariyê li xwe 
datîne (Lê nizanim an nivîskar divê wê navê li xwe deyne an civak) xwe dike qalibek. 
Qalibek çawa? Piraniya nivîskarên bakûr û hin jî li aliyê parçeyên din ên ku min wan nas 
kirine, derbarê wan de ez gihaştim hin tiştan. Ev tiştên ku bi min re çêbûn di nav xwe de jî 
bûne du xal. Yek ji wan dibêji ‘em ne aligirin em nivîskarin û em dixwazin tenê binîvîsin’ 
Piraniya kesên ku wisa dibêjin çi dikin, beriya her tiştî wek Omer Xeyam Şerabê vedixwin, û 
dixwazin xwe bişibînin Xeyam. Lê bi şerab vexwarinê gelo mirov dikare bibe helbestvan an 
na? Ez bixwe jî nizanim. Pişt re jî li dû evînên cûr be cûr dikevin û li ber deryayek helbestan 
dinivîsin.  Li vir bila şaş neye fêm kirin ez nabêjim çima tu şerabê vedixwe, ez dibêjim gelo 
ev yek ji bo nivîskariyê pêwiste an na? Li aliyê din wek xala duduyan jî; Li welatê me ev 20 
Sal e şerek hebû û hîn jî didome. Ev şer li ser me gelek bandor kir. Saziyên ku di vê pêvajoyê 
de hate avakirin di hin waran de gelek baş bû û di hin waran de gelek xirab. Aliyê xirab ez 
dikarim bibêjim. Li wir kesek bi rengê nekarî xwe îfade bikira û neqarî hestên dilê xwe raste 
rast bigota an binivîsanda. Ev tişt ne îxanet e û ne jî tiştekî din bû. Lê pêwistiya me ji 
zelalbûnê re divê vekîrîba. Mirovahatî di nav zikê diya xwe de tazî bû, çima îro kesên ku ne 
diya min e dixwazin cilên reş li min bikin ez bi xwe jî nizanim. Li hemberî yek çandînî, yek 
hestî, yek fikrî me. Bila her tişt pir be, geş û xweş be. Êdî ji peyvên ‘Heval çima tu li ser 
aşkên! xwe dinivîse. Ma hezkirina me têra te nake!!!’ aciz  bûm. Wêje ne bi daxwaza kes an 
kesan çêdibe û ne jî şibandinek ku hemû nivîskar wisa jiyaye an wisa şerab vexwariye re 
nabe. Îro li ser vê axê pirsgirêkekî me yê din heye ku ev jî wêjeya kurdan li ku  ye û di kîjan 
astêde  ye. Lê dibe ku di wêjeyê de tu qala şervanekî jî bike an jî qala evînek jî bike ev ne 
pirsgirêke. Tenê pirsgirêk tu wê yekê çawa bîne ziman û tu yî bi kîjan zimanê re bixemilîne 
ev  e mesele.  Û bi  ya min nivîskar aligir   e. Bandora nivîskar di civakê de jî heye û xwediyê 
hin tiştane. Ji ber vê yekê ez dixwazim vê bibêjim di seriyek azad de dilek aligirî dikare çêbe.  
 
14.Gelo heya kîjan radeyê xwedevan ji bo helbestvan metirsî ye?An jî di dema nivisînê de 
divê helbestvan rewş û rastiya xwendevan ji xwe re bike xem an na,an jî divê xemeke 
helbestvan ya wanî hebe an na? 

 
Di serî de dema tirsek an jî metirsiyek ji bo helbestvanek hebe ezê nikaribim tiştek bibêjim. Ji 
xwe di bingeha helbestê de azadiyek heye û bêsinoriyek heye. Ji ber ku hest xwe li peyvan 



Cîhan Roj: Mûmên Welat – www.amude.com 63

dialiqine û hêdî hêdî dinûqûtin ser qaxiz….Radeya xwendekar çi dibe bila bibe helbestvan ger 
hin tiştan ji xwe re têxe xem, gelo emê karibin bibêjin helbestek azad, helbestek serbixwe, 
helbestek bi xwezayî xemdar… li ser welatê xwe li ser evîna xwe û li ser cihanê helbest 
binivîse, lê ev naye wê wateyê ku tirsekî te an jî xemek te ya raste rast heye. Ji xwe di 
bingeha hestan de xemek, tirsek û metirsiyek heye. Lê ev bi hestên helbestvan re girêdayîye. 
Ji bo xweşiya xwendevanek jî helbest naye nivîsandin.  
 
 15.Bandora ramyariyê çiqas li ser helbestvanê/a kurd heye?Însan dikare hew di 
şibakeya ramyariyê de helbest lêbike? 
 
Bandora ramyariyê heye lê xwasî hestan ez ne bawerim ku zêdebe. Ji ber ku hin tişt berê di 
laşê mirov de dest pêdike. Vê yekê tu berê hîs dike, dawî ev hest êş dide te û pişt re ziman 
dikeve pêşiya hestan û peyv lîstikek dide dest pêykirin dawî tîlî direqise. Dema zarokek heşt 
salî di bin panzerek reş de jiyana xwe ji dest bide beriya ramyariyê hestên te sero bino dibe an 
jî evîndarekî te sibehek beriya roj hil bê bi çar textikan û bi çar mitro kefenek veger mal dîsa 
hest komî ser serê te dibe û li wir tu dikevî şînek. Raman û hest ji xwe wek tilî û neynûkê ye û 
bi hev re ne. Ramyarî bi tenê bi ya min nabe. Navê helbestê bixwe jî hesteware.   
 
 16.Bazara helbesta kurdî bazarek erzan û bê ked tê dîtin.Hun dixwazin çi bibêjin? 

 
Tu tişt bê ked nîn e. Di vê pêvajoya deh salan de hin berhemên kurdî derketine. Di nav vana 
de helbest, roman û çîrok hene. Di nava va her sê xalan de biya min a herî dijwar helbeste. 
Helbest wek guleyên çekane. Ger peyvek were û li dilê te keve tu dikare bi carekê de êşek 
mezin bikşîne û jiyana xwe ji dest bide!! Helbest ne wek çîrok û roman e. Tu dikarî bi sê 
peyvan helbestek çêbike an biafirîne. Lê ji bo yê dinan ez nikarim vê yekê bibêjim. Lê 
erzanbûna vê yekê ne ez ne jî kesekî din dikare şîrove bike. Ger sedsalek şûnde ew helbesta 
ku hatiye nîvîsandin cardin nû bûna xwe biparêze û xwe cardin bide xwendin erzanbûn û ne 
erzanbûna xwe wê ew çax diyar bike. Niha her kes dikare helbest binîvîse. Ev gengeşî ji xwe 
di demên dawî de li her cihî tê gotin. Ez vê yekê ne rast dibînim. Ji ber ku mirovek çiqas 
binîvîse wê ewqas pêşbikeve. Gelek nivîskarên binav û deng hene bi helbestê dest pêkirine  û 
pişt re berê xwe dane qadekî din. Îro dibe ku hewcadariya wêjeya kurdî bi vê yekê hebe. 
Raste bazara helbesta kurdî wek bazarek erzan tê dîtin. Kesên ku helbestan dinivîse wek ku tu 
tiştek nekiribe tê dîtin û qîymetê nabîne. Ez bawerim ev yek jî tenê di nav me kurdan de heye.  
 
  
 
 17.Îro ro ji alî ramyarî ve gelek kurd ji civakê bêtir şaristaniyê wek bingeh digirin.Ev ji bo 
we tê çi wateyê?Ger ku hun erênî lê binihêrin dê di wêjeyê de çi bandora xwe hebe? 

 
 Divê bingeha wêjeyê hebe. Bingeh jî bi baweriya min li ser şaristaniya wê civakê derdikeve 
holê. Dibe ku ev yek wek xala pêşîn were dîtin. Tenê civak bi serê xwe wek maseyek bê ling 
e.  Ji ber vê yekê ez bi xwe jî şaristaniyê digrim û heta îro ve girêdanek çêdikim. Ger şaristanî 
tuneba ne kilamên kurdan, ne çand û zimanê kurdan heta îro nedihata. Ji ber vê yekê di 
berehema her kurdekî de ev yek were xwestin an neye xwestin xwe dide der. Nexşên dîrokî û 
nexşên şaristaniyê şiqla civakê derdixe holê. Ger welatek ku ji hêla dagirkeran ve hatibe 
binpêykirin û ger mirovek dibêje ez rewşenbîrim û nivîskarim wê di kîjan qadê de dest pê 
bike? Ji dawiyê an jî pêşiya hebûna xwe ve wê destpêbike? Ev meseleyek girînge. Lê dema 
mirov vê yekê ji xwe re bingeh digre ev naye wê wateyê ku civak ne girînge. Divê çîroka 
îroyîn, helbest û romana îroyîn jî hebe. Lê li ser bingehek… 

19.Gelek kes dilsariya gelek kesan ya li hember helbesta kurdî bi deruniya bindestiyêve girê 
didin.Gelo deruniya bindestiyê dibe sedem ku kes paxav bi helbesta kurdî nexin? 

 
Tiştek ku tenê ezê karibim di vê warî de bibêjim ew jî bindestî afirandinê diafirine. Derûniya 
bindestîyê dibe ku hin pirsgirêkan derxe, lê ev naye wê wateyî ku kes ji ber vê yekê paxav bi 
helbesta kurdî nexin. Lê ev yek mixabin hin ciyan hene û wê jî bidome.  
 
 
 
 
 


